
	 ᨊ གོང་ས་ᨊ ᨪ᪠᫥་᪱ᨵᨕ᪄་ᩂ᫞་᪠᫕ᨑ་᩶᪠ᩏ་པོ་᪱ᩚᨕᨵ་ᨵᨑ་ᩴᨵ᫥་ᩞᨓ་

᪠᨞ᨑ᪄་᫕ᨕᨵ ཕྲན་གྱི᫥་ᨵᫍᨕ᪄་ᨪᨓས་བློ་གསར་དོན་གཉེར་ཅན་᪇᪱᫥་᫞ᨎ     ཀུ་

ཤུ་རྟགས་ཅན་གྱི་ལག་ཐོག་ཁ་པར་དང་ iPad ᨾᨕᨵ་ᨠ᩶་᫥ᨕᨵ᫥་᪠ᩃ᩶་᪄᫥་

᩶᪍ᨓ་᩶ᨓ᪠་᫕᩶ᨑ་᪠ᫍᨑ᪄་᪠ᨕ᩶་᫗ᨑᨵ་᫞᪱་᪄᫥་གཟིགས་བདེ་ᨮᨕ་᪄᫕ᨑ་ཆེད་དུ་᪠᫐ᨕ᫥་

᪍་ཡིན།  སླད་ནས་ཀྱང་རིམ་པས་དཔེ་དེབ་ᩏᨕ་བཤུས་ལག་ཏུ་འབྱོར་ཚེ་དེབ་

གྲངས་མང་དུ་གཏོང་རྒྱུའི་གོ་སྐབས་འོང་སྲིད་ན་དེར་སྨན་པའི་ལམ་སྟོན་

བཀའ་སློབ་དགོངས་འཆར་ལྷུག་སྩོལ་ཡོང་བ᫙་རེ་བསྐུལ་ཞུ་རྒྱུ་᩶ᩏ། ཞུ་

དག་བསྐྱར་མ་སོགས་ལ་རང་ནུས་གང་ཡོད་ཀྱིས་འབད་རྩོལ་གྱིས་ཁུལ་

བྱས་ཀྱང་ཆུད་ཚད་ཞན་སྟབས་ནོར་འཁྲུལ་གང་ཤོར་རྣམས་བཟོད་གསོལ་

ཞུ་རྒྱུ་᪠ᩖ᫥།                                 

                                

                       སེར་སྨད་དམར་᫕ᩜ᪱་᩶᪣ᩏ᫥་᪠᫥ᨕ᩶་᪄᪱᫥་ཀྱིས།

དེབ་བཟོས་ཟིན་པ་རྣམས་སུ་ལ་དགོས་ན་དྲ་རྒྱ་རྒྱུད་ནས་རིན་མེད་དུ་ཕུལ་ཆོག

               དྲ་ᩂ་ᨮ་᪣ᩏ་ᨎ marjamson618@gmail.com

༄༅། །འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་

བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ་

རིག་གཅོད་སྤུ་གྲིའི་འཁོར་ལོ་ཞེས་བྱ་བ་

བཞུགས་སོ།།

༄༅། །ན་མོ་གུ་རུ་བཛྲ་བྷཻ་ར་ཝཱ་ཡ།  །རྒྱལ་ཀུན་ཡབ་གཅིག་བརྟན་

པའི་འཁོར་ལོ་གང༌། །ཐུབ་བསྟན་བདག་པོ་མངོན་བཞེངས་ཙོང་ཁ་པ། ། 

འཇིགས་པ་དག་ཀྱང་འཇིགས་མཛད་ཁྲོ་བོའི་རྒྱལ། །རྣམ་གསུམ་དབྱེར་མེད་

ཞབས་ལ་གུས་ཕྱག་འཚལ། །གནམ་ས་ལྟ་བུར་གདངས་པའི་ཞལ་གྱི་གྲར། ། 

སྐྱེ་འགྲོ་ཡོངས་ཀྱི་སྲོག་དབུགས་གསོལ་མཛད་པའི། །འཆི་བདག་ཡབ་ཡུམ་

བཀའ་ཉན་བཅས་བསྟོད་ཅིང། །དྲག་པོ་གཙོ་བའི་ལས་རིམ་འདི་ན་སྤྲོ། །

འདིར་དུས་གསུམ་རྒྱལ་བ་ཀུན་གྱི་མཁྱེན་པའི་རང་གཟུགས་རྗེ་བཙུན་འཇམ་དཔལ་དབྱངས་

སྙིགས་མའི་དུས་འདིར་ཕྱི་ནང་གི་གཤིན་རྗེ་ལ་སོགས་པ་མ་རུངས་པ་རྣམས་འདུལ་བར་བྱ་བའི་ཆེར་

དྲག་ཏུ་ཁྲོས་པ་ལས་ཀྱང་ཆེར་ཁྲོས་པའི་ཁྲོ་བོ་རྒྱལ་པོ་ཆེན་པོ་རྡོ་རྗེ་འཇིགས་བྱེད་ཀྱི་སྐུར་བཞེངས་

ཤིང་། རྗེ་བཙུན་འཇམ་དཔལ་དབྱངས་ཀྱིས་ཆོས་ཀྱི་རྒྱལ་པོ་ཙོང་ཁ་པ་ཆེན་པོ་ལ་སྙིགས་མའི་དུས་སུ་

ཡི་དམ་ཁྱད་པར་ཅན་འདི་ལྟ་བུ་ལ་མ་བསྟེན་ན་བར་ཆད་ཀྱི་དབང་གིས་ཆོས་སྒྲུབ་པ་མགོ་མི་ཐོན་པར་

གསུངས་པས། ཡི་དམ་ཁྱད་པར་ཅན་འདི་ཉིད་ལ་ངེས་པར་བསྟེན་དགོས་ཤིང༌། དེའི་འཕྲིན་ལས་ཀྱི་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

རིམ་པ་ཡང༌། ཞི་རྒྱས་དབང་དྲག་གི་འཁྲུལ་འཁོར་སྤྱི་དང༌། ཁྱ ད་པར་དྲག་པོ་མངོན་སྤྱོད་ཀྱི་ལས་

ཚོགས་འཁྲུལ་འཁོར་གྱི་རིམ་པ་ལ་གཤིན་རྗེ་གཤེད་ཀྱི་རྒྱུད་ལྟ་བུ་མ་བྱུང་མི་འབྱུང་བར་གསུངས་པ་

བཞིན། དཔལ་རྡོ་རྗེ་འཇིགས་བྱེད་ཀྱིས་ཆོས་ཀྱི་རྒྱལ་པོ་ཙོང་ཁ་པར་མངོན་སུམ་དུ་སྩལ་ཞིང་རྗེ་བླ་མ་

ནས་མཁས་གྲུབ་ཐམས་ཅད་མཁྱེན་པར་རིམ་པར་བརྒྱུད་པའི་འཁོར་ལོ་ལ་བརྟེན་པའི་ཞི་རྒྱས་དབང་

དྲག་གི་ལས་སྒྲུབ་པའི་རྣམ་གཞག་རྣམས་ལ་མཁས་གྲུབ་རྗེས་ཡིག་ཆ་མཛད་པ་ལས། ད་ལམ་དྲག་པོ་

མངོན་སྤྱོད་ཀྱི་སྒོ་ནས་གཏོར་མ་ལ་བརྟེན་པའི་ལས་བསྒྲུབ་པ་ལ་རྗེ་ཞ་ལུ་བའི་རྩ་ཚིག་ལས། རྒྱས་པ་

རྒྱལ་པོའི་མཁར་བཞིན་བརྩིག། །འབྲིང་པོ་བཙུན་མོའི་ལྕགས་མཁར་བཞིན། །བསྡུས་པ་རྩིག་པ་སྤང་

བར་བྱ། །ཞེས་གསུངས་པ་ལྟར་གཏོར་མའི་འཁྲུལ་འཁོར་འདི་ལ་རྒྱས་འབྲིང་བསྡུས་གསུམ་ལས། ད་

ལམ་བསྡུས་པ་ཞག་གི་དབྱུ་གུ་ལ་རྩིག་པ་སྤངས་ཤིང་གློ་བུར་ལས་བཅོལ་གྱི་སྒོ་ནས་ཉིན་ཞག་གི་

དབྱུག་གུ་དྲུག་ཅུ་རྩ་བཞིའི་གཏོར་མ་ཇི་ལྟར་བྱ་བའི་ཚུལ་སེར་སྔགས་མཁན་པོ་ཚུལ་ཁྲིམ་དར་རྒྱས་

ཀྱི་གསུངས་བཀའ་རྒྱ་མ་ལས་དཔལ་ལྡན་སྟོད་རྒྱུད་པའི་ཕྱག་བཞེས་ལྟར་གྱི་ཆོ་གའི་འགྲོས་རྐྱང་པ་

ཟུར་འདོན་ཞུས་ནས་བཀོད་པ་ལ་གསུམ། སྦྱོར་བ། དངོས་གཞི། མཇུག་གི་རིམ་པ་དང་གསུམ་ལས། 

དང་པོ་ནི།    དེ་ཡང་རས་ནག་སོགས་ཀྱི་ཡོལ་བས་གཡོགས་པའི་གཏོར་ཁུང་ནང་དུ་རོ་སྲེག་གི་ཐལ་

བ་བྱུག་པའི་ཇི་ལྟར་མཚམས་པའི་སྟེགས་ཀྱི་ཁར་གཏོར་་ཐིག་ནི། ཁྲུ་གང་གིས་བསྐོར་བའི་ཆོས་འབྱུང་

གྲུ་གསུམ་དབུས་ནག་ལ་མཐའ་དཀར་བ་རེ་ཁ་དཀར་པོ་དང་འདིའི་ཕྱིར་མེ་རི་ཟུར་གྱི་ཕྱོགས་སོ་སོར་

འབར་བའི་དབུས་སུ་སྣ་ཚོགས་པད་ཉིའི་སྟེང་དུ་ཆོས་རྒྱལ་ཕྱི་སྒྲུབ་ཀྱི་མཚན་མ་ཐོད་དབྱུགས་ཀྱི་སྟེང་

དུ་རྡོ་རྗེས་ཕྱེད་པ་དང་། འོག་ཏུ་རྡོ་རྗེ་ཕྱེད་པ་ལྟེ་བ་དང་བཅས་པ་ལྟེ་བའི་དབུས་སུ་ས་བོན་ཡ་ཡིག་སྔོ་

ནག་གིས་མཚན་པ། དེའི་སྟེང་དུ་རྐང་གསུམ་ཆུང་བའི་སྟེང་དུ་ཀ་པཱ་ལ་ཆང་གར་མས་བཀང་བ་དཔྲལ་

བ་ཚུལ་བསྟན་པ། དེའི་སྟེང་དུ་རྐང་གསུམ་ཆེ་བའི་སྟེང་དུ་གཏོར་ཟོར་ཁྲུ་གང་ལས་མི་ཆུང་བའི་དམར་

གཏོར་ཟུར་གསུམ་མེ་རི་དང་རླུང་རི་རྒྱུ་མའི་ལྡ་ལྡི། མཚེ་ཡུངས་ཀྱིས་རྒྱན་ཅིང་ལྕགས་རི་ནག་པོ་ལ་

སྐྱེར་ཤིང་གི་རྩངས་ཀྱིས་བསྐོར་བ། རྩེ་མོར་ཐོད་སྐམ་གྱི་སྟེང་དུ་རྡོ་རྗེ་རྩེ་ལྔ་པ་སྔོན་པོའི་མཚན་པ་

གཏོར་གདུགས་སྔོ་ནག་གང་རུང་འཛུགས་དགོས། མཛུབ་མོ་གསུམ་གྱི་བར་ནས་བཅད་པའི་གཏོར་

གསོ་ཁ་ཕྱིར་བསྟན་ནས་སྣོད་སྟོང་པར་མ་ལྷག་པ་དགོས། གཏོར་ཐིག་གི་མདུན་དུ་སྟེགས་ཀྱི་ཁར་

བསྐང་གཏོར་ཟུར་ལེབ་གཅིག་གི་གཡས་སུ་ཕྱོགས་སྐྱོང་གི་གཏོར་མ་ཟླུམ་གཏོར་དམར་པོ་བཅད་ཁ་

བཞི་ལྡན་དང་གཡོན་དུ་གཞི་བདག་དཀར་གཏོར་ཟླུམ་གཏོར་པད་འདབ་བཞི་ཅན། མདུན་དུ་དྲག་

མཆོད་ཚར་གཅིག་རང་གི་གཡས་ནས་བརྩམ་པ། དེའི་མདུན་དུ་ཆུ་གཅིག་སྔོན་འགྲོ་ཉེར་སྤྱོད་ཚར་

གསུམ་དང། དྲུག་ཅུ་མའི་མཆོད་པ་ཆུ་གསུམ་གནྡྷེ་སྔོན་འགྲོའི་ཉེར་སྤྱོད་ཚར་གཅིག་རང་གི་གཡོན་

ནས་བརྩམ་ཏེ་བསྒྲིགས་དགོས ། གཞན་ཡང་སྒྲལ་ཆོག་སྐབས་སུ་ཉེ་བར་མཁོ་བའི་ཟན་ལིང་། གསེར་

སྐྱེམས་རིལ་བུ་བཞི། དྲུག་ཅུ་མའི་དབྱུ་གུ་རེ་ལ་དབྱུག་ཆུང་གི་རི་མོ་བཞི་རེ་ཡོད་པ་གྲངས་བཅུ་དྲུག་

བཅས་དགོས་སོ། །ལོགས་ཤིག་ཏུ་མཆོད་རྒྱུ་ནག་རྗེན་བཏགས་དང་བྱས་པའམ། ཁ་གསར་པའི་

མཆོད་རྒྱུ་གང་ཡང་རུང་བའི་ནང་དུ་དཀར་གསུམ། མངར་གསུམ། བདུད་རྩི་རིལ་བུ་བཅས་བླུགས་

པའི་ཡི་དམ་རྡོ་རྗེ་འཇིགས་བྱེད་དང་མགོན་ཆོས་གཉིས་བཅས་ལ་ཟུར་ལེབ་གསུམ། དེ་རྣམས་ཀྱི་

མདུན་དུ་འཁོར་གཏོར་དབུས་སུ་ཟུར་ལེབ་གཅིག་གི་གཡས་སུ་སྔོན་འགྲོ་དང་གཡོན་དུ་ཕྱི་འགྲོ་ལ་

ཟླུམ་གཏོར་བཅད་ཁ་བཞི་ལྡན། དེའི་གཡས་གཡོན་དུ་ཟུར་ལེབ་གསུམ་རེ། དེ་རྣམས་ཀྱི་གཡས་སུ་

མཁའ་འགྲོ་སྤྱི་གཏོར་བཅད་ཁ་བཞི་ལྡན་དང་གཡོན་དུ་གཞི་བདག་དཀར་གཏོར་པད་འདབ་བཞི་ལྡན།  

མཐའ་སྐོར་དུ་སྣོད་སྟོང་པ་མ་ལུས་པར་གཏོར་གསོས་ཀྱིས་བཀང་ཞིང་ལྕགས་རི་དང་དཀར་རྒྱན་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

སོགས་མཐོང་བརྒྱུད་ཀྱི་ཕྱག་བཞེས་ལྟར་མཛེས་པར་བརྒྱན་པ། དེའི་མདུན་དུ་བདག་བསྐྱེད་ཀྱི་

མཆོད་པ་ཆུ་གསུམ་གནྡྷེ་སྔོན་འགྲོའི་ཉེར་སྤྱོད་རང་གི་གཡས་ནས་བརྩམས་པ། མགོན་པོའི་བསྐང་

གསོའི་ཆེད་ཆུ་གཉིས་སྔོན་འགྲོའི་ཉེར་སྤྱོད་རང་གི་གཡོན་ནས་བརྩམས་པ་དང།   མདུན་བསྐྱེད་ཀྱི་

མཆོད་པ་ཆུ་གསུམ་གནྡྷེ་སྔོན་འགྲོའི་ཉེར་སྤྱོད་རང་གི་གཡོན་ནས་བརྩམས་པ་བཅས་མཆོད་ཕྲེང་ཚར་

གསུམ་མོ། ། གཞན་ཡང་མཆོད་པ་ཁ་གསོ་བའི་ཆེད་དུ་གཏོར་གསོ་གང་མང་དང་། གཏོར་རྒྱག་སྐབས་

སུ་ཉེ་བར་མཁོ་བའི་ལམ་གཏོར་གཞི་བདག་དཀར་གཏོར་དང་། གཏོར་རྭ་བར་དང་ཕྱི་མ་གཉིས་ལ་

གསེར་སྐྱེམས་ཁག་གཉིས། གཏོར་རྒྱག་གྲུབ་ནས་མངའ་གསོལ་མཆོད་པ་ཟུར་ལེབ་ལྔའི་མདུན་དུ་ཆུ་

གཅིག་སྔོན་འགྲོའི་ཉེར་སྤྱོད་ཚར་གཅིག །ནང་དུ་གཤེགས་གཏོར་ནི། གཤིན་རྗེ་རིགས་ལྔ་ལ་ཟུར་

ལེབ་ལྔ་དང་། གཟའ་བ་གསུམ་དང་། བཏུང་བ་གསུམ། གཞི་བདག་དཀར་གཏོར་སོགས་དང་ཆུ་ཕྲེང་

ཆུ་གཅིག་ཉེར་སྤྱོད་ཚར་གཅིག་བཅས་རྣམས་སྦྱོར་བའི་རིམ་པའོ། །  

༈  གཉིས་པ་དངོས་གཞི་ནི། ཐོག་མར་འཇིགས་བྱེད་ལྷ་བཅུ་གསུམ་གྱི་བདག་བསྐྱེད་ཡོངས་

གྲགས་ལྟར་དང་མགོན་པོའི་བསྐང་གསོ་དབུ་ནས་བསྟོད་པའི་འགོ་གྲུབ་རྗེས་གཏོར་ཆེན་དངོས་ལ་

འཇུག་པ་ནི།	  བསང་སྦྱང་སྔོན་དུ་བཏང་བའི་སྒོ་ནས་གཏོར་ཆེན་ནང་མཆོད་ལྟར་བྱིན་གྱིས་བརླབ། 

ཨོཾ་ཨཱཿཧཱུཾ་ཕཊ་སྭཱཧཱ། ཞེས་དཔའ་བོ་འབྲུ་དྲུག་གི་སྔགས་་བརྒྱ་རྩ་བགྲང་བའི་སྐབས་སུ་

གཟུངས༌ཐག་གི་སྣེ་སློབ་དཔོན་གྱིས་བཟུང་།  ཨོཾ་ཧྲཱིཿཥྚྲཱིཿས་བསངས། སྭ་བྷཱ་ཝས་སྦྱངས། སྟོང་

པ་ཉིད་དུ་གྱུར། སྟོང་པའི་ངང་ལས་མདུན་དུ་པདྨ་དང་ཉི་མ་དང་དགྲ་བགེགས་

རྣམས་ཀྱི་སྙིང་ག་ནས་བརྫིས་པའི་མ་ཧེ་རབ་ཏུ་ཁྲོས་པའི་གདན་གྱི་སྟེང་དུ། 

ཡ་ལས་ཐོད་དབྱུག་ཡས་མཚན་པ། དེ་ལས་འོད་འཕྲོས། དགྲ་བགེགས་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

གདུག་པ་ཅན་ཐམས་ཅད་ཚར་བཅད། ཚུར་འདུས་དབྱུག་ཏོ་ལ་ཐིམ། དེ་

ཡོངས་སུ་གྱུར་པ་ལས། གཏོར་མ་དང་གཉིས་སུ་མེད་པའི་གཤིན་རྗེ་ཆོས་

ཀྱི་རྒྱལ་པོ་སྐུ་མདོག་མཐིང་ནག་ཞལ་གཅིག་ཕྱག་གཉིས་པ་མ་ཧེ་རབ་ཏུ་

ཁྲོས་པའི་གདོང་པ་ཅན། རྭ་རྣོན་པོ་གཉིས་དང་ལྡན་པ། བསྐལ་པ་འཇིག་པའི་

དུས་ཀྱི་མེའི་ཕུང་པོ་དང་མཚུངས་པའི་སྤྱན་གསུམ་སྡང་མིག་ཏུ་བལྟ་བ། 

ཞལ་རབ་ཏུ་གདངས་ཤིང་འབར་བའི་མཆེ་བ་རྣོན་པོ་བཞི་གཙིགས་ནས་

ལྗགས་རྣམ་པར་བསྐྱོད་པ། སྨིན་མ་དང་སྨ་ར་རབ་ཏུ་འབར་ ཞིང༌།སྐྲ་ཁམ་པ་

གྱེན་དུ་འཛིངས་ལ་འཕྱར་བ། ཕྱག་གཡས་ཐོད་དབྱུག་འཕྱར་ཞིང་། གཡོན་

སྡིགས་མཛུབ་རབ་ཏུ་བསྒྲེང་བས་དུས་ཀྱི་ཞགས་པ་ནག་པོ་འཛིན་པ། ཞབས་

གཡས་བསྐུམས་པས་མ་ཧེ་རབ་ཏུ་ཁྲོས་པའི་རྭ་ཕྲག་ནས་བརྫིས་ཤིང༌། 

གཡོན་བརྐྱངས་པས་མ་ཧེ་རབ་ཏུ་ཁྲོས་པའི་ཚང་སྟེང་ནས་བརྫིས་པ། མི་

རུས་ཀྱི་རྒྱན་གྱིས་སྤྲས་པ། སྦོམ་ཞིང་ཐུང་ལ་གསུས་པ་འཕྱང་བ། གཅེར་བུ་

ལིངྒ་དམར་པོ་གྱེན་དུ་ལངས་པའོ། དེའི་གཡོན་དུ་ཙ་དང་རྩེ་གསུམ་ལས་

སྐྱེས་པའི་ཙ་མུཎྜི་ནག་མོ་ཞལ་གཅིག་ཕྱག་གཉིས་པ། ཁ་གདངས་ཤིང་མཆེ་

བ་གཙིགས་པ། རལ་པ་ནག་པོ་གཡེངས་ཤིང་ནུ་མ་འཕྱང་བ། ཤིན་ཏུ་

འཇིགས་ཤིང་མི་སྡུག་པའི་གཟུགས་ཅན། དུད་འགྲོའི་པགས་པ་རློན་པ་གོས་

སུ་གྱོན་པ། གཡས་རྩེ་གསུམ་དང་གཡོན་ཐོད་པ་འཛིན་པ། ཡབ་ཡུམ་གཉིས་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཀྱི་འཁོར་དུ་གཤིན་རྗེ་ཡ་བ་ཏི་བེ་ཅོན་འཛིན་པ། ཕྱ་བསང་འཁོར་ལོ་འཛིན་

པ། རྨིག་པ་གསལ་ཤིང་འཛིན་པ། རལ་པ་ཚར་དགུ་ཅན་མདུང་འཛིན་པ་

རྣམས་རྒྱལ་པོའི་ཚུལ་དང༌། བློན་པོའི་ཚུལ་དང༌། སྡེ་དཔོན་གྱི་ཚུལ་དང༌། ཕོ་

ཉའི་ཚུལ་དུ་གནས་པ། གཞན་ཡང་གཤིན་རྗེ་མིག་དམར་དང༌། ཏིལ་པ་དང༌། 

གླང་མགོ་ཅན་ལ་སོགས་པ་ལག་ན་གསལ་ཤིང་དང༌། འཁོར་ལོ་དང་མདུང་

ལ་སོགས་པ་མཚོན་ཆ་སྣ་ཚོགས་པ་ཐོགས་པ། རེ་རེའང་དགྲ་བོའི་སྲོག་ལེན་

ཅིང༌། གཤིན་རྗེ་ཕོ་རྒྱུད་ཀྱི་ཚོགས་དཔག་ཏུ་མེད་པས་བསྐོར་བ། གཤིན་རྗེ་

ཕོ་ཉ་མོ་ནག་མོ་ལྕགས་ཀྱུ་ཐོགས་པ། དུས་ཀྱི་ཞགས་པ་མོ་ནག་མོ་ཞགས་པ་

ཐོགས་པ། གཤིན་རྗེ་དམ་སྲི་མ་ནག་མོ་བེ་ཅོན་ཐོགས་པ། གཤིན་རྗེ་སྲེག་མ་

ནག་མོ་མཆེ་བ་འབར་བ་ཐོགས་པ། གཞན་ཡང་དུས་མཚན་མ་དང༌། གསོད་

མ་དང༌། ནག་མོ་དང༌། ནམ་གྲུ་དང༌། ཤ་ཀ་ལི་དང་གཤིན་རྗེ་འབེབས་མ་དང༌། 

གཤིན་རྗེ་མཚན་མོ་ནག་མོ་ལ་སོགས་པ་ལ་ལ་ལྕགས་ཀྱི་དྲེའུ་རྟ་རྐང་

གསུམ་ལ་ཞོན་པ། ལ་ལ་བོང་བུ་གྭ་པ་ལ་ཞོན་པ། ལ་ལ་རླུང་ནག་འཚུབ་མ་

ལ་ཞོན་པ། ལ་ལ་ཆུ་བྱ་ནག་མོ་ལ་ཞོན་པ། ལ་ལ་ལས་ཀྱི་མེ་ལོང་དང༌། ལ་ལ་

ནད་ཀྱི་རྐྱལ་པ་དང༌། ལ་ལ་མཚོན་གྱི་གྲུ་གུ་དང༌། ལ་ལ་བདུད་ཀྱི་ཁྲམ་ཤིང་

དང༌། ལ་ལ་ཤོ་རྡེའུ་དཀར་ནག་ཐོགས་པ། རེ་རེའང་ནད་བདག་མ་མོ་གཤིན་

རྗེ་མོ་རྒྱུད་ཀྱི་ཚོགས་དཔག་ཏུ་མེད་པས་བསྐོར་བ། 



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

༈ དེའི་ཕྱི་རོལ་གྱི་ཤར་དུ་དབང་པོ་དམར་སེར་གླང་པོ་ཆེ་ལ་ཞོན་པ། 

མིག་སྟོང་པ། གཡས་རྡོ་རྗེ་དང་གཡོན་སྡིགས་མཛུབ་མཛད་པ། དེའི་གཡོན་

དུ་ཉེ་དབང་ནག་པོ་ནམ་མཁའ་ལྡིང་ལ་ཞོན་པ། གཡས་གཉིས་སྲུབ་ཤིང་དང་

འཁོར་ལོ། གཡོན་གཉིས་དུང་དང་ནོར་བུ་ཀཽ་སྟུ་བྷ་ཐོགས་པ། ལྷོར་གཤིན་རྗེ་

ནག་པོ་མ་ཧེ་ལ་ཞོན་པ། སྐྲ་དམར་སེར་གྱེན་དུ་འབར་བ། གཡས་དབྱུག་པ་

དང་གཡོན་སྡིགས་མཛུབ་མཛད་པ། ནུབ་ཏུ་ཆུ་ལྷ་དཀར་པོ་སྦྲུལ་ལ་ཞོན་པ། 

སྦྲུལ་ཞགས་འཛིན་པ། བྱང་དུ་ལུས་ངན་སེར་པོ་ཤ་རྒྱས་པ། གཏེར་ལ་གནས་

པ། གཡས་ས་བོན་གྱི་གྲོང་ཁྱེར་དང་གཡོན་ནེའུ་ལེ་ཐོགས་པ། དེའི་གཡོན་

དུ་ཚོགས་བདག་གླང་སྣ་དཀར་པོ་བྱི་བ་ལ་ཞོན་པ། གཡས་གཉིས་བགྲང་

ཕྲེང་དང་དགྲ་སྟ། གཡོན་གཉིས་ལ་ཕུག་དང་ལ་དུ་འཛིན་པ། བྱ ང་ཤར་དུ་

དབང་ལྡན་དཀར་པོ་གླང་ལ་ཞོན་པ། རལ་པའི་ཐོར་ཅོག་ཅན། རྩེ་གསུམ་དང་

ཐོད་པ་ཐོགས་པ། ལག་པ་གཉིས་ཀྱིས་གཽ་རཱི་ལ་འཁྱུད་པ། མེར་མེ་ལྷ་དམར་

པོ་ར་སྐྱེས་ལ་ཞོན་པ། གཡས་བགྲང་ཕྲེང་དང༌། གཡོན་སྤྱི་བླུགས་འཛིན་པ། 

སྲིན་པོར་སྲིན་པོ་སྔོན་པོ་རོ་ལ་ཞོན་པ་ཁྲོ་ཞིང་རྔམས་པ། གཡས་གྲི་གུག་

དང༌། གཡོན་ཐོད་པ་འཛིན་པ། རླུང་དུ་རླུང་ལྷ་དུ་བའི་མདོག་ཅན་རི་དྭགས་

ལ་ཞོན་པ། ལག་པ་གཉིས་ཀྱིས་རླུང་རས་འཛིན་པ། སྟེང་དུ་ཟླ་བ་དཀར་པོ་

ཀུ་མུ་དའི་སྟེང་ན་གནས་པ། ལག་པ་གཉིས་ཀྱིས་ཀུ་མུ་ད་འཛིན་པ། ཉི་མ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

དམར་པོ་རྟ་མཆོག་བདུན་ལ་ཞོན་པ། ལག་པ་གཉིས་ཀྱིས་པདྨ་འཛིན་པ། 

ཚངས་པ་སེར་པོ་གདོང་བཞི་པ་ངང་པ་ལ་ཞོན་པ། གཡས་པས་སྤྱི་བླུགས་

དང་མི་འཇིགས་པ། གཡོན་པས་དབྱུག་པ་དང་བགྲང་ཕྲེང་འཛིན་པ། འོག་ཏུ་

སའི་ལྷ་མོ་སེར་མོ་པདྨ་ལ་གནས་པ། གཡས་དཔང་པོར་ཁས་ལེན་ཅིང༌། 

གཡོན་བུམ་པ་འཛིན་པ། ཐགས་བཟང་རིས་སྔོན་པོ་ཤིང་རྟ་ལ་ཞོན་པ། 

གཡས་རལ་གྲི་དང་གཡོན་སྡིགས་མཛུབ་ཅན་རྣམས་ཏེ། དེ་དག་གི་འཁོར་དུ་

སྲིད་པ་གསུམ་གྱི་འབྱུང་པོའི་ཚོགས་རྣམས་དང་བཅས་པའི་གཙོ་འཁོར་

ཐམས་ཅད་ཀྱི་སྤྱི་བོར་ཨོཾ་དཀར་པོ། མགྲིན་པར་ཨཱཿདམར་པོ། ཐུགས་ཀར་

ཧཱུཾ་སྔོན་པོས་མཚན་པར་གྱུར།   བདག་ཉིད་ཀྱི་ཐུགས་ཀའི་ཧཱུཾ་ནག་པོའི་འོད་

ཟེར་ལྕགས་ཀྱུའི་རྣམ་པ་ཅན་གྱིས། ལྷོ ་ཕྱོགས་རིམ་པ་བདུན་གྱི་ས་འོག་

གཤིན་རྗེ་གྲོང་ཁྱེར་སྒོ་མེད་ལྕགས་མཁར་བཅུ་དྲུག་གི་ནང་ནས་དམ་ཅན་

ཆོས་ཀྱི་རྒྱལ་པོ་ཡབ་ཡུམ་འཁོར་དང་བཅས་པ་སྐད་ཅིག་གིས་གནས་འདིར་

སྤྱན་དྲངས། རོལ་མོ་དབྱངས་དང་བཅས་པས། 

༈ ཛཿ འཇམ་དཔལ་གཤིན་རྗེ་གཤེད་ཀྱི་བཀའ་སྡོད་མཆོག །ཆོས་ཀྱི་

རྒྱལ་པོ་ཡབ་ཡུམ་ཡ་བ་ཏི། ཕོ་ཉ་མོ་ལ་སོགས་པའི་འཁོར་དང་བཅས། འཕྲིན་

ལས་རྣམ་བཞིའི་ལས་ལ་སྤྱན་འདྲེན་ན། །གླིང་གི་མཆོག་གྱུར་འཛམ་གླིང་ལྷོ་

ཡི་ཕྱོགས། །མཐར་བྱེད་ལྕགས་ཀྱི་ཐོད་མཁར་འབར་བ་ནས། །ལྷོ་སྤྲིན་ནག་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

པོ་རླུང་གིས་བསྐྱོད་པ་བཞིན། །བརྩེ་བའི་ཐུགས་ཀྱིས་གནས་འདིར་གཤེགས་

སུ་གསོལ། །  

༈ ཧཱུཾ འདི་ནས་ལྷོ་ཡི་ཕྱོགས་རོལ་ན། །དཔག་ཚད་བརྒྱད་ཁྲིའི་ཕ་རོལ་

ན། །ཐོད་པ་ལྕགས་ཀྱི་གྲོང་ཁྱེར་ན། །ཡི་དྭགས་ཀུན་གྱི་སྡེ་དཔོན་པོ། །མ་མོ་

ཀུན་གྱི་ཚོགས་རྗེ་པོ། །གསོན་གཤིན་ཀུན་གྱི་ཟམ་ཁ་པ། །གསོན་པོ་བཀོས་

ལ་འདེབས་པ་མོ། །ཤི་བ་ཀུན་གྱི་གཤིན་བུ་རྗེ། །དགེ་བ་ཅན་གྱི་སྟངས་འཛིན་

པ། །སྡིག་པ་ཅན་གྱི་ཆད་པ་མཁན། །ཉེས་ལེགས་ཆོས་བཞིན་སྤྱོད་པ་པོ། ། 

ཆོས་རྒྱལ་གཤིན་རྗེ་ཞེས་བྱ་བ། །མངོན་ཤེས་རྫུ་འཕྲུལ་མཐུ་སྟོབས་ཅན། ། 

འཁོར་བཅས་དེང་འདིར་བདག་ལ་དགོངས། །བདག་ནི་རྣལ་འབྱོར་སྒྲུབ་པ་

པོ། །འཇམ་དཔལ་གཞོན་ནུའི་ཐུགས་ཀྱི་སྲས། །གཤིན་རྗེའི་གཤེད་ཀྱི་རྣལ་

འབྱོར་པ། །རྫོགས་པའི་བྱང་ཆུབ་སྒྲུབ་པ་པོ། །བསམ་པ་བྱང་ཆུབ་སེམས་

ཀྱིས་བརླན། །རྒྱར་ནི་ཡེ་ཤེས་རྡོ་རྗེ་འཆང༌། །གཟི་བྱིན་སྐུ་གསུང་ཐུགས་

ཀྱིས་བསྐྱེད། །དོན་ནི་འགྲོ་བ་ཡོངས་ཀྱི་དོན། །ལས་ནི་སངས་རྒྱས་ཀུན་གྱི་

ལས། །བཀའ་ནི་དཀོན་མཆོག་གསུམ་གྱི་བཀའ། །ཆོས་རྒྱལ་འཁོར་དང་

བཅས་པ་ལ། །ལས་འདི་བསྒོ་ཞིང་གཏད་པར་འདོད། །སྡང་བའི་དགྲ་དང་

གནོད་པའི་བགེགས། །འདི་དག་མྱུར་དུ་སྒྲོལ་བའི་ཕྱིར། །ཆོས་རྒྱལ་འཁོར་

བཅས་སྤྱན་འདྲེན་ན། །དམ་ཚིག་དབང་གིས་གནས་འདིར་གཤེགས། ༈ ཨོཾ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་པ་རི་ཝ་ར་ཨ་ཀརྵ་ཡ་ཛཿཛཿ ཛཿཧཱུཾ་བཾ་ཧོཿ 

དམ་ཚིག་པ་དང་གཉིས་སུ་མེད་པར་གྱུར།	 ཞེས་དགུག་གཞུག་བཅིང་མཉེས་བྱས་

པས་གཏོར་མ་དང་གཉིས་སུ་མེད་པར་མདུན་དུ་མངོན་སུམ་དུ་བཞུགས་པར་བསམ། སླར་ཡང་

ཐུགས་ཀའི་ཧཱུཾ་ལས་འོད་ཟེར་འཕྲོས་གཤིན་རྗེ་གཤེད་རིགས་ལྔ་སྤྱན་དྲངས། 

ཁྱེད་རྣམས་ཀྱིས་འདི་ལ་མངོན་པར་དབང་བསྐུར་དུ་གསོལ། ཞེས་གསོལ་བ་

བཏབ་པས། ཨོཾ་བཛྲི་བྷ་ཝ་ཨ་བྷི་ཥིཉྩ་ཧཱུཾ། ཞེས་གསུང་ཞིང་བུམ་པའི་ཆུས་

སྤྱི་བོ་ནས་དབང་བསྐུར། དབང་གི་ཆུས་ལུས་ཐམས་ཅད་གང༌། དྲི་མ་ཐམས་

ཅད་དག །ཆུའི་ལྷག་མ་ཡར་ལུད་པ་ལས་རྡོ་རྗེ་ནག་པོ་རྩེ་ལྔ་པ་རེ་རེས་དབུ་

བརྒྱན་པར་གྱུར།   ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་པ་རཱུ་པ་ས་པ་རི་ཝཱ་ར་ས་མ་ཡ་

སྟྭཾ།   གཤིན་རྗེའི་རྒྱལ་པོ་འཁོར་དང་བཅས། །དམ་ཚིག་དབང་གིས་འདིར་

བརྟན་བཞུགས། །མཆོད་པ་ཚུལ་བཞིན་བཞེས་ནས་ཀྱང༌། །འཕྲིན་ལས་

མཛད་ཕྱིར་ཇི་སྲིད་དུ། །ལས་སྒྲུབ་བར་དུ་བཞུགས་སུ་གསོལ། །ཀཱ་ལ་རཱུ་པ་

ས་པ་རི་ཝཱ་ར་ས་མ་ཡ་སྟྭཾ། ཞེས་བརྗོད། 

དེ་ནས་ལག་གཡས་བེ་ཅོན་གྱི་ཕྱག་རྒྱ་བཅིངས། གཡོན་པས་ཁྲག་ཆང་བསྲེས་པས་བཀང་

བའི་ཐོད་པ་བཟུང་ལ། ༈ གཤིན་རྗེའི་རྒྱལ་པོ་འཁོར་དང་བཅས་པ་ལ། ཨརྒྷཾ་

གསོལ་བས་དམར་གི་ཨརྒྷཾ་ཞག་གི་མེ་ཏོག་རྒྱ་མཚོ་ལྟར་མི་ཟད་པ་འབྱུང་

བར་གྱུར་ཅིག ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་པ་རི་ཝཱ་ར་ཨརྒྷཾ་པྲ་ཏཱིཙྪ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཧཱུཾ་སྭཱཧཱ། གཤིན་རྗེའི་རྒྱལ་པོ་འཁོར་དང་བཅས་པ་ལ། མེ་ཏོག་ཕུལ་བས་མེ་

ཏོག་གི་ཁང་པ་བརྩེགས་པ་ཏོག་ཁ་བད་དང་ལྡན་པ། ཀ་བ་བརྒྱད་ཟུག་པ། བླ་

རེ་དང༌། གདུགས་དང༌། ཕྲེ ང་བས་བརྒྱན་པ། རིན་པོ་ཆེའི་རང་བཞིན་ཅན་

འབྱུང་བར་གྱུར་ཅིག །ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་པ་རི་ཝཱ་ར་

བཛྲཔུཥྤེ་པཱུ་ཛ་ས་མ་ཡེ་ཧཱུཾ།  གཤིན་རྗེའི་རྒྱལ་པོ་འཁོར་དང་བཅས་པ་ལ་ཤ་

ཆེན་གྱི་བདུག་པ་ཕུལ་བས། གཞལ་ཡས་ཁང་གི་མགུལ་དུ་བདུག་པའི་སྤྲིན་

བཻཌཱུ་རྱའི་མདོག་ལྟ་བུ་རིན་པོ་ཆེའི་བརྩེགས་པ་འདྲ་བར་འབྱུང་བར་གྱུར་

ཅིག ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་པ་རི་ཝཱ་ར་བཛྲ་དྷཱུ་པེ་པཱུ་ཛ་ས་མ་

ཡེ་ཧཱུཾ། གཤིན་རྗེའི་རྒྱལ་པོ་འཁོར་དང་བཅས་པ་ལ། ཞུན་ཆེན་གྱི་མར་མེ་

ཕུལ་བས་གཞལ་ཡས་ཁང་གི་ཕྱོགས་མཚམས་རྣམས་སུ་མུན་པ་འཇོམས་

པ་ལྟ་བུའི་འོད་གསལ་བ་འབྱུང་བར་གྱུར་ཅིག ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་

རཱུ་པ་ས་པ་རི་ཝཱ་ར་བཛྲ་དཱི་པཾ་པཱུ་ཛ་ས་མ་ཡེ་ཧཱུཾ། གཤིན་རྗེའི་རྒྱལ་པོ་འཁོར་

དང་བཅས་པ་ལ། བྱུག་པ་ཕུལ་བས་ལུས་དང་གནས་ཀྱི་དྲི་མ་དག་སྟེ། རེག་

ན་བདེ་བའི་རེག་བྱ་དང་དྲི་སྣོམ་བཟོད་པ་དང་ལྡན་པས་ཚིམ་པར་བྱེད་པའི་

མཐུ་དང་ལྡན་པ་འབྱུང་བར་གྱུར་ཅིག ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་

པ་རི་ཝཱ་ར་བཛྲ་གནྡྷེ་པཱུ་ཛ་ས་མ་ཡེ་ཧཱུཾ།   གཤིན་རྗེའི་རྒྱལ་པོ་འཁོར་དང་

བཅས་པ་ལ། བཤོས་ཕུལ་བས་ཁ་ཟས་དྲི་དང་རོ་དང་ཁ་དོག་ཕུན་སུམ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཚོགས་པ་དང་ལྡན་པ། བདུད་རྩི་དཀར་པོ་དང༌། སེར་པོ་དང༌། དམར་པོ་དང༌། 

སྔོན་པོ་དང་བཅས་པ་ཁམ་གྱི་ཟས་ལ་གནས་པ་རྣམས་ཚིམ་པར་བྱེད་པའི་

མཐུ་དང་ལྡན་པ་འབྱུང་བར་གྱུར་ཅིག ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་

པ་རི་ཝཱ་ར་བཛྲ་ནཻ་ཝིདྱ་པཱུ་ཛ་ས་མ་ཡེ་ཧཱུཾ།   གཤིན་རྗེའི་རྒྱལ་པོ་འཁོར་དང་

བཅས་པ་ལ་སིལ་སྙན་ཕུལ་བས་ཤེས་རབ་ཀྱི་སྒྲ་ཕུན་སུམ་ཚོགས་པ་རྣ་བའི་

བཅུད་ལེན་རྒྱས་པར་བྱེད་པའི་མཐུ་དང་ལྡན་པ་འབྱུང་བར་གྱུར་ཅིག ཨོཾ་

ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རཱུ་པ་ས་པ་རི་ཝཱ་ར་བཛྲ་ཤཔྟ་པཱུ་ཛ་ས་མ་ཡེ་ཧཱུཾ། ༈ 

ཨོཾ་སརྦ་བིད་པཱུ་ར་པཱུ་ར་སཱུ་ར་སཱུ་ར་ཨ་ཝརྟ་ཡ་ཨ་ཝརྟ་ཡ་ཧོ་བཛྲ་སྥཱ་ར་ཎ་ཁཾ། 

དེ་ནས་ནང་མཆོད་འབུལ་བ་ནི། ༈ ཨོཾ་མཆོད་དོ། ཕྱོགས་བཅུ་དུས་གསུམ་གྱི་

དེ་བཞིན་གཤེགས་པ་ཐམས་ཅད་ཀྱི་སྐུ་གསུང་ཐུགས་ཡོན་ཏན་འཕྲིན་ལས་

ཐམས་ཅད་གཅིག་ཏུ་བསྡུས་པའི་ངོ་བོ། ཆོས་ཀྱི་ཕུང་པོ་སྟོང་ཕྲག་བརྒྱད་ཅུ་

རྩ་བཞིའི་འབྱུང་གནས། འཕགས་པའི་དགེ་འདུན་ཐམས་ཅད་ཀྱི་མངའ་བདག་

དྲིན་ཅན་རྩ་བའི་བླ་མ་རིན་པོ་ཆེའི་ཞལ་དུ་ཨོཾ་ཨཱཿཧཱུཾ། བཅོམ་ལྡན་འདས་

དཔལ་རྡོ་རྗེ་འཇིགས་བྱེད་ཆེན་པོའི་ཞལ་དུ་ཨོཾ་ཨཱཿཧཱུཾ། རྗེ་བཙུན་འཇམ་པའི་

དབྱངས་ཀྱི་ཞལ་དུ་ཨོཾ་ཨཱཿཧཱུཾ། སློ བ་དཔོན་དཔའ་བོ་རྡོ་རྗེའི་ཞལ་དུ་ཨོཾ་ཨཱཿཧཱུཾ། 

ཆོས་ཀྱི་རྒྱལ་པོ་ཙོང་ཁ་པ་ཆེན་པོའི་ཞལ་དུ་ཨོཾ་ཨཱཿཧཱུཾ། རྟོ གས་ལྡན་འཇམ་

དཔལ་རྒྱ་མཚོའི་ཞལ་དུ་ཨོཾ་ཨཱཿཧཱུཾ། མཁས་གྲུབ་དགེ་ལེགས་དཔལ་བཟང་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

པོའི་ཞལ་དུ་ཨོཾ་ཨཱཿཧཱུཾ། ཞྭ་ལུ་བ་ལེགས་པ་རྒྱལ་མཚན་གྱི་ཞལ་དུ་ཨོཾ་ཨཱཿཧཱུཾ། 

པཎ་ཆེན་ཆོས་ཀྱི་རྒྱལ་མཚན་གྱི་ཞལ་དུ་ཨོཾ་ཨཱཿཧཱུཾ། གྲུབ་ཆེན་ཆོས་རྡོ་རྗེའི་

ཞལ་དུ་ཨོཾ་ཨཱཿཧཱུཾ། རྒྱལ་བ་བློ་བཟང་དོན་གྲུབ་ཀྱི་ཞལ་དུ་ཨོཾ་ཨཱཿཧཱུཾ། མཁས་

གྲུབ་སངས་རྒྱས་ཡེ་ཤེས་ཀྱི་ཞལ་དུ་ཨོཾ་ཨཱཿཧཱུཾ། རྗེ་བཙུན་བློ་བཟང་ཆོས་ཀྱི་

རྒྱལ་མཚན་གྱི་ཞལ་དུ་ཨོཾ་ཨཱཿཧཱུཾ། ཐམས་ཅད་མཁྱེན་པ་བློ་བཟང་རྒྱ་མཚོའི་

ཞལ་དུ་ཨོཾ་ཨཱཿཧཱུཾ།	  གཞན་ཡང་དབང་བསྐུར་རྒྱུད་བཤད་མན་ངག་གནང་

བའི་བླ་མ་དམ་པ་ཡབ་སྲས་བརྒྱུད་པ་དང་བཅས་པ་རྣམས་ཀྱི་ཞལ་དུ་ཨོཾ་

ཨཱཿཧཱུཾ།  ཀཱ་ལ་རཱུ་པའི་ཞལ་དུ་ཨོཾ་ཨཱཿཧཱུཾ། ཙ་མུཎྜིའི་ཞལ་དུ་ཨོཾ་ཨཱཿཧཱུཾ། ཡ་བ་ཏི་

ལ་སོགས་པའི་གཤིན་རྗེ་ཕོ་མོའི་ཚོགས་འཁོར་དང་བཅས་པ་རྣམས་ཀྱི་ཞལ་

དུ་ཨོཾ་ཨཱཿཧཱུཾ། ༈ འཇམ་དཔལ་བཀའ་ཉན་བསྟན་སྲུང་ནི། ། དམ་ཅན་གཤིན་

རྗེའི་རྒྱལ་པོ་སྟེ། །ཞལ་གཅིག་ཕྱག་གཉིས་འཇིགས་གཟུགས་ཅན། །མགོན་པོ་

ཁྱོད་ལ་བདག་བསྟོད་དོ། །

༈ རང་གི་ཐུགས་ཀའི་ཧཱུཾ་ལས་འོད་ཟེར་འཕྲོས་པས་རྡོ་རྗེ་གསུམ་གྱི་

ལྷ་ཚོགས་མདུན་གྱི་ནམ་མཁའ་སྤྱན་དྲངས།	 དེ་ནས་ཡིག་བརྒྱ་ཉེར་གཅིག་བཟླ། 

བཤགས་པ་བྱ་བ་ནི། ༈ ཛཿ འཇམ་པའི་དབྱངས་དང་དཔའ་བོ་རྡོ་རྗེ་དང༌། 

།རྒྱལ་བ་གཉིས་པ་བློ་བཟང་གྲགས་པའི་དཔལ། །མཁས་གྲུབ་དམ་པ་དགེ་

ལེགས་དཔལ་བཟང་སོགས། །རྩ་བརྒྱུད་བླ་མའི་ཚོགས་རྣམས་དགོངས་སུ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

གསོལ། །དངོས་གྲུབ་འབྱུང་གནས་རྗེ་བཙུན་བླ་མ་རྣམས། །སྐུ་བཞིའི་བདག་

ཉིད་མཆོག་ཏུ་མ་རྟོགས་པར། །ཉོན་མོངས་དབང་གིས་ཐ་མལ་རང་བཞིན་དུ།། 

ཞེན་ཅིང་ལོག་ལྟ་བགྱིས་རྣམས་མཐོལ་ལོ་བཤགས། །འཇམ་དཔལ་དཔའ་

བོའི་རིམ་གཉིས་གྲུབ་རྫིངས་ལ། །བརྟེན་ནས་སྐུ་གསུམ་རིན་ཆེན་ལེན་པའི་

གེགས། །དཔལ་ལྡན་རྡོ་རྗེའི་ཐེག་པའི་དམ་ཚིག་ཚོགས། །ཇི་སྙེད་འགལ་བ་

མ་ལུས་མཐོལ་ལོ་བཤགས། །ལྷ་ཆེན་ཆོས་ཀྱི་རྒྱལ་པོ་འཁོར་བཅས་ཀྱིས། ། 

བདག་ཅག་གཡེལ་མེད་བུ་ལྟར་བསྐྱངས་པ་ལ། །བསྙེན་ཅིང་བསྒྲུབ་དང་

མཆོད་གཏོར་རིམ་པ་ཡིས། །གཏང་རག་དུས་སུ་མ་བཏང་མཐོལ་ལ་ོབཤགས།། 

བློ་བཟང་རྒྱལ་བ་གཉིས་པའི་བསྟན་པ་ལ། །ལོག་པར་འཁུ་བའི་གདུག་པའི་

བསམ་པ་ཅན། །འཕྲིན་ལས་དྲག་པོའི་སྟོབས་ཀྱིས་མ་བཅོམ་པར། །དབང་

བསྐུར་བྱིན་གྱིས་བརླབས་པ་མཐོལ་ལོ་བཤགས། །བཤགས་དང་བཤགས་

བྱའི་མཚན་མ་ཀུན་བྲལ་ཡང༌། །བདེན་འཛིན་བག་ཆགས་བཅས་པ་དག་བྱའི་

ཕྱིར། །བླ་མ་ཡི་དམ་དམ་ཅན་ཚོགས་རྣམས་ལ། །བཤགས་པས་སྒོ་གསུམ་

དྲི་མ་དག་གྱུར་ཅིག །འདི་རྗེ་དྷརྨ་དྷ་ཛའི་གསུང་ངོ། ། 

ཧཱུཾ  བླ་མ་མཆོག་དང་དཀྱིལ་འཁོར་ལྷ་ཚོགས་དང༌། །བཀའ་སྡོད་སྲུང་

མར་བཅས་པ་དགོངས་སུ་གསོལ། །རྩ་བརྒྱུད་བླ་མ་ཆོས་སྐུར་མ་རྟོགས་

པར། །ཉོན་མོངས་དབང་གིས་ལོག་ལྟ་བགྱིས་པ་དང༌། །རྩ་བ་ཡན་ལག་དམ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཚིག་མ་བསྲུང་དང༌། །སྐུ་གསུང་ཐུགས་དང་ཕྱི་ནང་གསང་བ་ཡི། །དམ་ཚིག་

ལས་འདས་བསྙེན་སྒྲུབ་གཡེལ་བ་དང༌། །མཆོད་གཏོར་དམན་དང་དམ་རྫས་

སྦགས་པ་སོགས། །མདོར་ན་སྒོ་གསུམ་སྒོ་ནས་ཉེས་པའི་ཚོགས། །ཐུགས་

དང་འགལ་བར་གྱུར་པ་ཇི་མཆིས་པ། །བླ་མ་ཡི་དམ་སྲུང་མར་བཅས་པ་ལ། ། 

སྤྲོས་བྲལ་ཆོས་དབྱིངས་ངང་དུ་བཤགས་པར་བགྱི། །

བསྐང་རྫས་བྱིན་གྱིས་བརླབས་པ་ནི། ༈   ཨོཾ་ཧྲཱིཿཥྚྲཱིཿས་བསང༌། སྭ་བྷཱ་ཝས་སྦྱངས། 

སྟོང་པ་ཉིད་དུ་གྱུར། སྟོང་པའི་ངང་ལས། རང་རང་གི་མིང་ཡིག་དང་པོ་ཐིག་

ལེས་བརྒྱན་པ་ཞུ་བ་ལས་བྱུང་བའི་བླ་མ་ཡི་དམ་དམ་ཅན་ཆོས་ཀྱི་རྒྱལ་པོ་

ཡབ་ཡུམ་འཁོར་དང་བཅས་པ་རྣམས་མཉེས་པར་བྱེད་པའི་དམ་རྫས་སྤྱན་

གཟིགས་མཆོད་པའི་བྱེ་བྲག་བསམ་གྱིས་མི་ཁྱབ་པ་ཞིག བླ ་མ་ཡི་དམ་དམ་

ཅན་ཆོས་ཀྱི་རྒྱལ་པོ་ཡབ་ཡུམ་འཁོར་དང་བཅས་པ་རྣམས་ཀྱི་སྤྱན་ལམ་དུ་

འབྱུང་ཞིང་རྒྱས་པར་གྱུར་ཅིག །ཨོཾ་སརྦ་བིད་པཱུ་ར་པཱུ་ར་སཱུ་ར་སཱུ་ར་ཨཱ་ཝརྟ་

ཡ་ཨཱ་ཝརྟ་ཡ་ཧོ་བཛྲ་སྥ་ར་ཎ་ཁཾ། ཞེས་སོགས་ནམ་མཁའ་མཛོད་ཀྱི་སྔགས་བརྗོད་ཅིང། 

ཨོཾ་ཨརྒྷཾ་ཨཱཿཧཱུཾ།  པཱ་དྱཾ། པུཥྤེ། དྷཱུཔྤེ། ཨཱ་ལོ་ཀེ། གནྡྷེ། ནཻ་ཝིདྱ། ཤཔྟ། རཱུ་པ། 

ཤཔྟ། གནྡྷེ། ར་ས། སྤརྴ་ཨཱཿཧཱུཾ། སྔགས་དྲུག་ཕྱག་དྲུག་ནི། 

༈  ཨོཾ་སྭ་བྷཱ་ཝ་བི་ཤུདྡྷེ་དྷརྨཱཿཏེ་བཛྲ་སིདྡྷི་ཧཱུཾ། ན་མཿསརྦ་ཏ་ཐཱ་ག་ཏ་བྷྱོ་

བི་ཤྭ་མུ་ཁེ་བྷྱ་སརྦ་ཏད་ཁཾ་ཨུངྒ་ཏེ་སྥ་ར་ཎ་ཨི་མཾ་ག་ག་ན་ཁཾ་སྭཱཧཱ། ཨོཾ་ཨ་མྲི་ཏེ་ཧཱུཾ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཕཊ། ཨོཾ་ཨ་ཀཱ་རོ་མུ་ཁཾ་སརྦ་དྷརྨཱཿཎཱཾ་ཨ་ཏྱ་ནུདྤནྣ་ཏྭ་ད། ན་མཿསརྦ་ཏ་ཐཱ་ག་ཏ། 

ཨ་བ་ལོ་ཀི་ཏེ་སམྦྷ་ར་སམྦྷ་ར་ཧཱུཾ། ཨོཾ་རུ་རུ་སྥུ་རུ་ཛྭཱ་ལ་ཏིཥྠ་སིདྡྷི་ལོ་ཙ་ན་སརྦ་

ཨརྠ་ས་དྷ་ནི་སྭཱཧཱ། ༈ བདག་གིས་བསམ་པའི་སྟོབས་དང་ནི། །དེ་བཞིན་གཤེགས་

པའི་སྦྱིན་སྟོབས་དང། །ཆོས་ཀྱི་དབྱིངས་ཀྱི་སྟོབས་རྣམས་ཀྱིས། །དོན་

རྣམས་གང་དག་བསམ་པ་ཀུན། །དེ་དག་ཐམས་ཅད་ཅི་རིགས་པ། །ཐོགས་

པ་མེད་པར་འབྱུང་གྱུར་ཅིག །ཞེས་སོགས་བདེན་སྟོབས་བརྗོད།  

བསྐང་བ་བྱ་བ་ནི། ༈ ཧཱུཾ  ཛཿ ལྷུན་གྲུབ་བདེ་བ་ཆེན་པོའི་རྣམ་རོལ་ལས། ། 

འདོད་དགུའི་དམ་རྫས་ཕྱི་ནང་མཆོད་སྤྲིན་ཚོགས། །རབ་འབྱམས་ས་དང་

བར་སྣང་ཁྱོན་གང་བས། །དམ་ཅན་འཁོར་བཅས་དགྱེས་པ་བསྐྱེད་གྱུར་ཅིག། 

དམ་ཉམས་དགྲ་བགེགས་སྙིང་གི་ཁྲག་དྲོན་ཚོགས། །གངྒཱའི་རྒྱུན་ལྟར་འབབ་

པ་འཁྱིལ་བ་ལས། །ཁྲག་ཞག་རྒྱ་མཚོ་གཡོ་བའི་རྦ་ཀློང་གིས། །ནམ་མཁའི་

ཁྱོན་ཀུན་ཅིག་ཅར་འགེངས་པ་འདི། །བླ་མ་ཡི་དམ་འཁོར་བཅས་ཐུགས་དམ་

བསྐང༌། །དམ་ཅན་ཆོས་རྒྱལ་ཡབ་ཡུམ་ཐུགས་དམ་བསྐང་། །འཁོར་ཚོགས་

དམ་ཅན་རྒྱ་མཚོའི་ཐུགས་དམ་བསྐང་། །ཐུགས་དམ་བསྐང་ཞིང་ཉམས་ཆག་

སོས་གྱུར་ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །པདྨ་ཨུཏྤལ་

ཀུ་མུ་ད་ལ་སོགས། །མཛེས་པའི་མེ་ཏོག་བར་སྣང་ཁྱོན་གང་ཞིང༌། །དགྲ་

བགེགས་དབང་པོའི་མེ་ཏོག་རི་རབ་ལྟར། །མཐོར་བརྩེགས་སྲིད་པའི་རྩེ་མོར་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

བསྙེགས་པ་འདི། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་ཅན་

ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་མཚོའི་

ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་ནས། ། 

བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །བསྐལ་པའི་མེ་དཔུང་ལ་

འགྲན་དུར་ཁྲོད་མེར། །ཤ་ཆེན་ཚིལ་ཆེན་གུ་གུལ་ནག་པོ་སོགས། །བསྲེགས་

པའི་དུད་སྤྲིན་དབྱར་སྐྱེས་ཆུ་འཛིན་ལྟར། །ནམ་མཁའི་ཁམས་ཀུན་ཡོངས་སུ་

གང་བ་འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་ཅན་

ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་མཚོའི་

ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་ནས། ། 

བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །དགྲ་བགེགས་ཞུན་ཆེན་མཚོ་

ལྟར་འཁྱིལ་བའི་དབུས། །དམ་ཉམས་གཟུགས་ཕུང་སྦར་བ་ལས་བྱུང་བའི། ། 

མེ་ལྕེ་ཕྱོགས་ཀུན་གསལ་བའི་འོད་ཟེར་ཅན། །བཙོ་མའི་གསེར་ཞུན་ཁུ་བ་

འཐོར་འདྲ་འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་

ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་

མཚོའི་ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་

ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །ག་བུར་ཙནྡན་གུ་གུལ་

ལ་སོགས་པའི། །དྲི་བཟང་གིས་བསྒོས་འཇིགས་རུང་ཁྲག་གི་མཚོ། །དྲག་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

པོའི་སྒྲ་སྒྲོག་འཇིགས་པའི་རླབས་གཡོ་ཞིང༌། །ཞིང་ཀུན་དམར་ཆལ་གྱིས་

འགེངས་དྲི་ཆབ་འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། ། 

དམ་ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་

རྒྱ་མཚོའི་ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་

གྱུར་ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །བསྒྲལ་བའི་ཞིང་

བཅུ་ཚང་བ་ལས་བྱུང་བའི། །ཤ་ཁྲག་རུས་པའི་ཚོགས་ཀྱིས་ས་གཞི་གང༌། ། 

ལྷ་དང་མི་ཡི་བཟའ་བཅའ་ལྷུན་པོར་སྤུངས། །རོ་བརྒྱ་ལྡན་པའི་གསེར་སྐྱེམས་

རྒྱ་མཚོ་འདིས།  །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་ཅན་

ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་མཚོའི་

ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་ནས། ། 

བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །སྡིག་ཅན་རྐང་གླིང་ཐོད་པའི་

ཅང་ཏེའུ་སོགས། །སྙན་བརྗིད་འགྱུར་པའི་རོལ་མོ་སྣ་ཚོགས་པ། །ས་གསུམ་

ཅིག་ཅར་འགེངས་པའི་སྒྲ་དབྱངས་ཅན། །དབྱར་སྐྱེས་རྔ་གསང་སྟོང་གི་སྒྲ་

ལྡན་འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་ཅན་ཆོས་

རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་མཚོའི་

ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་ནས། ། 

བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །སྟོང་གསུམ་ཡུད་ཀྱིས་མྱུལ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

བའི་ཤུགས་འཆང་ཞིང༌། །རྒྱུ་སྐར་ཚོམ་བུ་ལ་འགྲན་རུས་པས་མཛེས། །ཆར་

སྤྲིན་ལྟར་ནག་འཇིགས་པའི་ང་རོ་ཅན། །དགྲ་བགེགས་སྲོག་འཕྲོག་མ་ཧེ་

ཚོགས་རྣམས་ཀྱིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་

ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་

མཚོའི་ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་

ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །མིག་སྨན་མདངས་

ཆགས་ཟླ་བའི་མདོངས་ལྡན་པའི། །རྟ་ནག་རྟིང་དཀར་གློག་བཞིན་རྒྱུ་བ་དང༌།། 

དྲག་པོའི་ངར་སྒྲས་དགྲ་བོའི་སྙིང་འགས་པའི། །གཡག་རོག་ཞོལ་ཆེན་སྤྲིན་

ལྟར་འཐིབས་པ་འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། ། 

དམ་ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་

རྒྱ་མཚོའི་ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་

གྱུར་ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །དབང་སྔོན་

མདོག་ཅན་ཟླ་བས་སྤྱི་གཙུག་མཛེས། །དར་གྱི་ཅོད་པན་བཞད་པའི་ལུག་

ནག་དང༌། །རྡོ་རྗེའི་མཆུ་སྡེར་འཇིགས་པའི་གཤོག་སྒྲ་ཅན། །དགྲ་བགེགས་

ཀླད་ལ་ལྡིང་བའི་བྱ་ནག་འདིས། །བླ་མ་ཡི་དམ་འཁོར་བཅས་ཐུགས་དམ་

བསྐང༌། །དམ་ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་

དམ་ཅན་རྒྱ་མཚོའི་ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

སོས་གྱུར་ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །ཁྲོས་པའི་

ཁ་གདངས་འབར་བའི་མཆེ་བ་གཙིགས། །ཁྱི་ནག་སྙིང་དཀར་དོམ་ལྟར་འཕྱོ་

བ་དང༌། །དབང་པོའི་གཞུ་ལྟར་བཀྲ་བའི་རི་མོ་ཅན། །ལྷ་རྫས་བླ་བྲེ་མཛེས་

པའི་རུ་མཚོན་འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། ། 

དམ་ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་

རྒྱ་མཚོའི་ཐུགས་དམ་སྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་

ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །ཁྲག་ཆེན་ཞམ་ཆུ་

འབབ་པའི་གཡང་གཞི་དང༌། །མགོ་རློན་དོ་ཤལ་རྒྱུ་སྐར་འཕྲེང་བ་ལ། །འཁུ་

ལྡན་འོད་ཆགས་རུས་ཆེན་ལས་གྲུབ་པའི། །དཔའ་བོའི་རྒྱན་དང་དྲག་པོའི་

ཆས་རྣམས་ཀྱིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་

ཅན་ཆོས་རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་

མཚོའི་ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་

ནས། །བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། 

 ཛཿ སྟོང་གསུམ་ཁྱོན་ལྟར་ཡངས་པའི་ཐོད་པའི་ནང༌། །ཤ་ཁྲག་དམར་

ཆེན་གཏོར་མ་རི་ལྟར་སྤུངས། །མཐིང་ནག་དར་གྱི་ཅོད་པན་གྱིས་མཛེས་

ཤིང༌། །སྦྱངས་རྟོགས་སྦར་བྱས་བདུད་རྩིའི་རྒྱ་མཚོ་འདིས། །བླ་མ་ཡི་དམ་

འཁོར་བཅས་ཐུགས་དམ་བསྐང༌། །དམ་ཅན་ཆོས་རྒྱལ་ཡབ་ཡུམ་ཐུགས་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

དམ་བསྐང༌། །འཁོར་ཚོགས་དམ་ཅན་རྒྱ་མཚོའི་ཐུགས་དམ་བསྐང༌། །ཐུགས་

དམ་བསྐང་ཞིང་ཉམས་ཆག་སོས་གྱུར་ནས། །བར་ཆད་ཀུན་སེལ་མཐུན་

རྐྱེན་མ་ལུས་སྒྲུབ། །དགྲ་བགེགས་སྲོག་ལ་མཐར་བྱེད་མངོན་སུམ་བཞིན། ། 

དྲག་པོའི་རྡོ་རྗེས་མཚན་པའི་ཐོད་དབྱུག་དང༌། །བཏབ་པ་ཙམ་གྱིས་སྡིག་ཅན་

མ་ལུས་པ། །འཆིང་བྱེད་མི་བཟད་དུས་ཀྱི་ཞགས་པ་འདིས། །བླ་མ་ཡི་དམ་

འཁོར་བཅས་ཐུགས་དམ་བསྐང༌། །དམ་ཅན་ཆོས་རྒྱལ་ཡབ་ཡུམ་ཐུགས་

དམ་སྐང༌། །འཁོར་ཚོགས་དམ་ཅན་རྒྱ་མཚོའི་ཐུགས་དམ་བསྐང༌། །ཐུགས་

དམ་བསྐང་ཞིང་ཉམས་ཆག་སོས་གྱུར་ནས། །བར་ཆད་ཀུན་སེལ་མཐུན་

རྐྱེན་མ་ལུས་སྒྲུབ། །རྡོ་རྗེའི་གོ་ཁྲབ་སྣ་ཚོགས་མཚོན་ཆ་དང༌། །མི་དབང་ལ་

འོས་མཛེས་པའི་རིན་ཆེན་བདུན། །དངོས་བཤམས་ཡིད་ཀྱི་སྤྲུལ་པ་ལས་

བྱུང་བའི། །འཇིག་རྟེན་འཇིག་རྟེན་འདས་པའི་མཆོད་སྤྲིན་འདིས། །བླ་མ་ཡི་

དམ་འཁོར་བཅས་ཐུགས་དམ་བསྐང་། །དམ་ཅན་ཆོས་རྒྱལ་ཡབ་ཡུམ་

ཐུགས་དམ་བསྐང༌། །འཁོར་ཚོགས་དམ་ཅན་རྒྱ་མཚོའི་ཐུགས་དམ་བསྐང༌།། 

ཐུགས་དམ་བསྐང་ཞིང་ཉམས་ཆག་སོས་གྱུར་ནས། །བར་ཆད་ཀུན་སེལ་

མཐུན་རྐྱེན་མ་ལུས་སྒྲུབ། །རྒྱལ་བའི་ཡབ་གཅིག་རྗེ་བཙུན་འཇམ་པའི་

དབྱངས། །མ་རུངས་འདུལ་ཕྱིར་གཤིན་རྗེའི་སྐུར་བསྟན་ཡང༌། །རྩ་བརྒྱུད་བླ་

མ་སྐུ་བཞིའི་བདག་ཉིད་དུ། །ཡིད་ཆེས་གསོལ་འདེབས་བླ་མེད་རྟེན་མཆོག་



22

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

འདིས། །བླ་མ་ཡི་དམ་འཁོར་བཅས་ཐུགས་དམ་བསྐང༌། །དམ་ཅན་ཆོས་

རྒྱལ་ཡབ་ཡུམ་ཐུགས་དམ་བསྐང༌། །འཁོར་ཚོགས་དམ་ཅན་རྒྱ་མཚོའི་

ཐུགས་དམ་བསྐང༌། །ཐུགས་དམ་བསྐང་ཞིང་ཉམས་ཆག་སོས་གྱུར་ནས། ། 

བར་ཆད་ཀུན་སེལ་མཐུན་རྐྱེན་མ་ལུས་སྒྲུབ། །

བསྐང་བ་བསྡུས་པ་ནི། ཧཱུཾ  བདེ་ཆེན་ལྷུན་གྲུབ་གདོད་མའི་རང་བཞིན་ལས།། 

སྣ་ཚོགས་མཆོད་པའི་བྱེ་བྲག་མཐའ་ཡས་པ། །ཆོས་ཀྱི་རྒྱལ་པོ་ཡབ་ཡུམ་

སྤྱན་ལམ་དུ། །ལེགས་པར་འབྱུང་བས་དགྱེས་པ་བསྐྱེད་གྱུར་ཅིག །དམར་

ཆེན་ཁྲག་གི་མཆོད་ཡོན་དགྲ་བགེགས་ཀྱི། །དབང་པོའི་མེ་ཏོག་ཤ་སྣའི་དུད་

སྤྲིན་དང༌། །ཚིལ་ཆེན་མར་མེ་ཞག་ཆེན་དྲི་ཆབ་དང༌། །ཤ་རུས་ཞལ་ཟས་སྣ་

ཚོགས་རོལ་མོ་འདིས། །ཆོས་ཀྱི་རྒྱལ་པོ་ཡབ་ཡུམ་ཐུགས་དམ་བསྐང༌། ། 

དྲེགས་པ་ཕོ་བརྒྱད་མོ་བརྒྱད་ལ་སོགས་པའི། །བཀའ་སྡོད་ལས་བྱེད་ཐུགས་

དམ་སྐོངས་གྱུར་ནས། །རྣལ་འབྱོར་བཅོལ་བའི་འཕྲིན་ལས་བསྒྲུབ་པར་

མཛོད། །རླུང་ལྟར་མྱུར་མགྱོགས་རྟ་ནག་ཚོགས་རྣམས་དང༌། །མིག་སྨན་

མདངས་ཆགས་སྟོབས་ལྡན་ར་དང་ལུག །རྔམས་བརྗིད་གཡག་རྒོད་དགྲ་

འཇོམས་གཅན་གཟན་དང༌། །འཕུར་ལྡིང་རོལ་པའི་བྱ་ནག་ཚོགས་རྣམས་

ཀྱིས། །ཆོས་ཀྱི་རྒྱལ་པོ་ཡབ་ཡུམ་ཐུགས་དམ་བསྐང༌། །དྲེགས་པ་ཕོ་བརྒྱད་

མོ་བརྒྱད་ལ་སོགས་པའི། །བཀའ་སྡོད་ལས་བྱེད་ཐུགས་དམ་སྐོངས་གྱུར་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ནས། །རྣལ་འབྱོར་བཅོལ་བའི་འཕྲིན་ལས་བསྒྲུབ་པར་མཛོད། །ཆར་སྤྲིན་

ལྟར་ནག་དྲག་པོའི་ང་རོ་ཅན། །རྔམས་པའི་ཁ་རླངས་དུས་ཀྱི་སྤྲིན་ལྟར་གཡོ།། 

རྡོ་རྗེའི་རྭ་ལྡན་དགྲ་བགེགས་སྲོག་ལ་རོལ། །རབ་བརྗིད་མཛེས་པའི་མ་ཧེའི་

ཚོགས་རྣམས་ཀྱིས། །ཆོས་ཀྱི་རྒྱལ་པོ་ཡབ་ཡུམ་ཐུགས་དམ་བསྐང༌། ། 

དྲེགས་པ་ཕོ་བརྒྱད་མོ་བརྒྱད་ལ་སོགས་པའི། །བཀའ་སྡོད་ལས་བྱེད་ཐུགས་

དམ་སྐོངས་གྱུར་ནས། །རྣལ་འབྱོར་བཅོལ་བའི་འཕྲིན་ལས་བསྒྲུབ་པར་

མཛོད། །དམ་ཉམས་ཀླད་ལ་རྔམས་པའི་ཐོད་དབྱུག་དང༌། །དགྲ་བགེགས་

འཆིང་བྱེད་དུས་ཀྱི་ཞགས་པ་དང༌། །སྲོག་འཕྲོག་མཚོན་ཆ་ཁྲམ་བམ་ཐོད་

ཁྲག་སོགས། །བསྟན་དགྲ་འཇོམས་པའི་ཆ་རྐྱེན་དམ་པ་འདིས། །ཆོས་ཀྱི་

རྒྱལ་པོ་ཡབ་ཡུམ་ཐུགས་དམ་བསྐང༌། །དྲེགས་པ་ཕོ་བརྒྱད་མོ་བརྒྱད་ལ་

སོགས་པའི། །བཀའ་སྡོད་ལས་བྱེད་ཐུགས་དམ་སྐོངས་གྱུར་ནས། །རྣལ་

འབྱོར་བཅོལ་བའི་འཕྲིན་ལས་བསྒྲུབ་པར་མཛོད། །ཞིང་ཆེན་གཡང་གཞི་

མགོ་འཕྲེང་དོ་ཤལ་དང༌། །རྡོ་རྗེའི་གོ་མཚོན་དམར་ཆེན་གཏོར་མའི་ཚོགས།། 

འདོད་ཡོན་སྣ་ལྔ་ལྷུན་པོ་གླིང་བཞིར་བཅས། །ཕྱི་ནང་གསང་རྟེན་མ་ཚང་མེད་

པ་འདིས། །ཆོས་ཀྱི་རྒྱལ་པོ་ཡབ་ཡུམ་ཐུགས་དམ་བསྐང༌། །དྲེགས་པ་ཕོ་

བརྒྱད་མོ་བརྒྱད་ལ་སོགས་པའི། །བཀའ་སྡོད་ལས་བྱེད་ཐུགས་དམ་སྐོངས་

གྱུར་ནས། །རྣལ་འབྱོར་བཅོལ་བའི་འཕྲིན་ལས་བསྒྲུབ་པར་མཛོད། །སྟོབས་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཆེན་གཤིན་རྗེའི་རྒྱལ་པོ་འཁོར་དང་བཅས། །ཨ་ཏི་ཤ་དང་བློ་བཟང་གྲགས་

པ་ཡིས། །བསྟན་ལ་གནོད་པའི་དགྲ་དགེགས་ཚར་གཅོད་ལ། །བསྟན་དང་

བསྟན་འཛིན་བུ་བཞིན་སྐྱོང་བར་མཛོད། 

བཟློག་པ། ༈ ཧཱུཾ   ཆོས་སྐུ་ཡངས་པའི་ཕོ་བྲང་ནས། །ཆོས་རྒྱལ་ཡབ་

ཡུམ་འཁོར་བཅས་ལ། །མཐུན་པའི་དམ་རྗས་འདི་བཞེས་ལ། །རྣལ་འབྱོར་

དཔོན་སློབ་འཁོར་བཅས་ལ། །གཞན་གྱི་བསམ་སྦྱོར་ངན་པ་དང། །ཚེ་ཟོར་

ཡུངས་ཟོར་འཕེན་པ་བཟློག །འབྱུང་པོའི་ཐོད་ཟོར་འཕེན་པ་བཟློག །གཤིན་

རྗེའི་འཁོར་ལོ་བསྐོར་བ་བཟློག །བདུད་ཀྱི་ཁྲམ་ཁ་བསྟན་པ་བཟློག །མ་མོའི་ཁྲག་ཟོར་

འཕེན་པ་བཟློག །ཞང་ཞུང་བཙོ་དམར་འཕེན་པ་བཟློག །སུམ་པ་གླང་ཟོར་འཕེན་པ་

བཟློག །བན་དྷེ་སྔགས་ཟོར་འཕེན་པ་བཟློག །སྔགས་པ་སྒོང་ཟོར་འཕེན་པ་

བཟློག །སྐྱེས་པ་མདའ་ཟོར་འཕེན་པ་བཟློག །བུད་མེད་དམོད་ཟོར་འཕེན་པ་

བཟློག །མུ་སྟེགས་བར་ཆད་བྱེད་པ་བཟློག །ངན་སྔགས་གདུག་པའི་རྦོད་

སྟོང་བཟློག །ཀླུ་ཡི་བྱད་དུ་བཅུག་པ་བཟློག །ཐེའུ་རང་སྲི་ལ་རྐུ་བ་བཟློག ། 

རྒྱལ་པོའི་སྨྱོ་འབོག་གཏོང་བ་བཟློག །དྲང་སྲོང་གཟའ་ཡི་ཀི་ཀཾ་བཟློག །ལྟས་

ངན་བརྒྱད་ཅུ་རྩ་བཞི་བཟློག །ཡེ་འབྲོག་སུམ་བརྒྱ་དྲུག་ཅུ་བཟློག །རྨི་ལམ་

ངན་དང་མཚན་མ་ངན། །ལོ་སྐེག་ཟླ་སྐེག་ཞག་སྐེག་དང་། །ནད་རིགས་བཞི་

བརྒྱ་རྩ་བཞི་བཟློག །མཁའ་འགྲོ་མ་དང་རོ་ལངས་དང་། །རྒྱལ་བསེན་བར་

ཆད་བྱེད་པ་བཟློག །དེ་ལ་སོགས་པའི་གདུག་སེམས་རྣམས། །ཐམས་ཅད་

སྡང་བའི་དགྲ་ལ་བྷྱོཿ ཐམས་ཅད་གནོད་པའི་བགེགས་ལ་བྷྱོཿ 

༈  ཧཱུཾ  མཐུན་པའི་དངོས་གྲུབ་མ་ལུས་པ། །དུས་འདིར་བདག་ལ་སྩལ་

དུ་གསོལ། །འཁོར་དང་བསྟན་པ་ལོངས་སྤྱོད་རྣམས། །རྒྱས་པར་མཛོད་ཀྱི་

སྲུང་མའི་ཚོགས། སླར་ཡང་། ཡིག་བརྒྱ་ཉེར་གཅིག བཤགས་པ་རྒྱས་བསྡུས་གཉིས། བསྐང་

རྫས་བྱིན་རླབས། བསྐང་བ་རྒྱས་བསྡུས་གཉིས། ཆོས་སྐུ་མའི་བཟློག་པ། མཐུན་གྲུབ་མའི་བར་ཆ་ཚང་

ཚར་གཉིས་གསུངས། ཚར་གསུམ་པའི་བསྐང་བའི་མཇུག་ཆོས་སྐུ་མའི་བཟློག་པ་མི་དགོས་པ་སྙན་

གསན་དུ་འཇུག །

༈ ཧཱུཾ བླ ་མ་ཡི་དམ་སྲུང་མའི་ཚོགས་རྣམས་ཀྱིས། །སྔོན་གྱི་ཞལ་

བཞེས་དམ་བཅའ་མ་གཡེལ་བར། །རྣལ་འབྱོར་དཔོན་སློབ་དགོན་གནས་

དགེ་འདུན་སྡེ། །སྲུང་སྐྱོབ་མཐུན་རྐྱེན་སྒྲུབ་པའི་དུས་ལ་བབ། ཞེས་ལན་གསུམ། 

དེ་ནས་བསྐུལ་རྒྱས་པ་ནི། བདག་ཉིད་གཤིན་རྗེའི་གཤེད་ཀྱི་ང་རྒྱལ་བརྟན་པོ་ལ་གནས་ཏེ།  

༈ ཧཱུཾ  བཅོམ་ལྡན་གཤིན་རྗེའི་གཤེད་པོའི་བཀའ། །ཆོས་ཀྱི་རྒྱལ་པོ་དགོངས་

སུ་གསོལ། །དེ་རིང་དྲག་པོའི་འཕྲིན་ལས་འདི། །ཁྱོད་ཀྱི་ལས་སུ་འོས་པ་

ཡིན། ༈ །ལྷ་དང་བཅས་པའི་འཇིག་རྟེན་ན། །ལེགས་ཉེས་ཆོས་བཞིན་གཅོད་

པ་ཁྱོད། །གཤིན་རྗེའི་གཤེད་ཀྱི་བཀའ་འཁོར་ན། །བཀའ་ཉན་དམ་ཚིག་

བསྲུང་བ་ཁྱོད། །ལས་དང་རྐྱེན་གྱིས་འཆི་བ་ཡི། །སྲོག་ལ་དབང་བྱེད་བདག་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

པོ་ཁྱོད། །དེའི་ཕྱིར་ལས་འདི་ཁྱོད་ལ་གཏད། ༈ །ཁྱོད་ཀྱི་འཁོར་ནི་མི་བསྲུན་

ཏེ། །ཐ་མལ་སེམས་ཅན་ཉེས་མེད་ཅིང༌། །གཞན་གྱིས་བསྐུལ་བར་མ་བྱས་

པར། །གློ་བུར་ཕྲད་པའང་འཛིན་བྱེད་ན། །ང་ཡིས་གཏད་པའི་ལས་འདི་

རྣམས། །འཇམ་དཔལ་གཞོན་ནུའི་བཀའ་བཞིན་དུ། །དམ་ཚིག་ཕྱག་རྒྱ་མིག་

ལ་བསྟན།   །དམ་ཚིག་སྙིང་པོ་རྣ་བར་བསྒྲགས།   །རྡོ་རྗེའི་ཐ་ཚིག་སྙིང་ལ་

བཞག །དམ་རྫས་མཆོད་པ་ཕུལ་ནས་ཀྱང༌། །དམ་ཚིག་འཕྲིན་ལས་གཉེར་དུ་

གཏད། །ལས་འདི་སྔོན་དུ་བསྒྲུབ་པར་རིགས། ༈ །ཁྱོད་ཀྱིས་ལས་འདི་མ་

བསྒྲུབས་ན། །དཀོན་མཆོག་གསུམ་གྱི་བཀའ་ཡང་བཅག །གཤིན་རྗེའི་

གཤེད་ཀྱི་དམ་ཡང་བྲལ། །རང་གི་ཐ་ཚིག་རང་གིས་བསླུས། །དམ་ཚིག་

གྲོགས་པོ་བདག་ཅག་གི །རེ་བའི་བསམ་པ་གཏིང་ནས་བཅད། །དེ་བས་ལས་

འདི་བསྒྲུབ་པར་གྱིས། ༈ །ཁྱོད་ཀྱི་འཁོར་གྱི་དཀྱིལ་འཁོར་ན། །ཡ་མ་དཱུ་ཏཱི་

ཞེས་བྱ་བ། །ལག་ན་ལྕགས་ཀྱུ་ནག་པོ་ཐོགས། །གང་ཞིག་བཟུང་བར་འདོད་

པ་དེ།  །དབྱུགས་པ་ཙམ་གྱིས་འཛིན་པར་བྱེད། །ཁྱོད་ལ་གཉེར་དུ་གཏད་པ་

ནི། །རྣལ་འབྱོར་དཔོན་སློབ་འཁོར་བཅས་ལ། །སྡང་བའི་དགྲ་དང་གནོད་པའི་

བགེགས། །བདུད་དང་བར་དུ་གཅོད་པའི་ཚོགས། །འདི་དག་འཁོར་དང་

བཅས་པ་ཀུན། །ཁྱོད་ཀྱིས་དེ་རིང་བཟུང་བར་གྱིས། ༈ །གཞན་ཡང་འཁོར་

གྱི་དཀྱིལ་འཁོར་ན། །ཀཱ་ལ་པཱ་ཤ་ཞེས་བྱ་བ། །ལག་ན་དུས་ཀྱི་ཞགས་པ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཐོགས། །གང་ཞིག་བཅིང་བར་འདོད་པ་དེ། །བཏབ་པ་ཙམ་གྱིས་འཆིང་བར་

བྱེད། །ཁྱོད་ལ་གཉེར་དུ་གཏད་པ་ནི། །རྣལ་འབྱོར་དཔོན་སློབ་འཁོར་བཅས་

ལ། །སྡང་བའི་དགྲ་དང་གནོད་པའི་བགེགས། །བདུད་དང་བར་དུ་གཅོད་པའི་

ཚོགས། །འདི་དག་འཁོར་དང་བཅས་པ་ཀུན། ཁྱོད་ཀྱིས་དེ་རིང་བཅིང་བར་

གྱིས། ༈ །གཞན་ཡང་འཁོར་གྱི་དཀྱིལ་འཁོར་ན། །ཡ་མ་དཎྜི་ཞེས་བྱ་བ། ། 

ལག་ན་བེ་ཅོན་ནག་པོ་ཐོགས། །གང་ཞིག་བསད་པར་འདོད་པ་དེ། །འཕྱར་བ་

ཙམ་གྱིས་འཆི་བར་བྱེད། ཁྱོད་ལ་གཉེར་དུ་གཏད་པ་ནི། །རྣལ་འབྱོར་དཔོན་

སློབ་འཁོར་བཅས་ལ། །སྡང་བའི་དགྲ་དང་གནོད་པའི་བགེགས། །བདུད་དང་

བར་དུ་གཅོད་པའི་ཚོགས། །འདི་དག་འཁོར་དང་བཅས་པ་ཀུན། ཁྱོད་ཀྱིས་

དེ་རིང་བསད་པར་གྱིས།  ༈ །གཞན་ཡང་འཁོར་གྱི་དཀྱིལ་འཁོར་ན། །ཡ་མ་

དཾཥྚཱི་ཞེས་བྱ་བ། །ཟ་བྱེད་མཆེ་བ་འབར་བ་ཅན། །གང་ཞིག་ཟ་བར་འདོད་པ་

དེ། །གཙིགས་པ་ཙམ་གྱིས་ཟ་བར་བྱེད། །ཁྱོད་ལ་གཉེར་དུ་གཏད་པ་ནི། ། 

རྣལ་འབྱོར་དཔོན་སློབ་འཁོར་བཅས་ལ། །སྡང་བའི་དགྲ་དང་གནོད་པའི་

བགེགས། །བདུད་དང་བར་དུ་གཅོད་པའི་ཚོགས། །འདི་དག་འཁོར་དང་

བཅས་པ་ཀུན། ཁྱོད་ཀྱི་དེ་རིང་ཟ་བར་གྱིས། ༈ །གཞན་ཡང་འཁོར་གྱི་དཀྱིལ་

འཁོར་ན། །ཀཱ་ལ་ར་ཏྲི་ལ་སོགས་པ། །གསོད་པ་མོ་དང་ནག་མོ་དང༌། །ནམ་

གྲུ་ཤ་ཀ་ལི་ལ་སོགས། །བུད་མེད་ཚོགས་ཀྱིས་བསྐོར་བ་ནི། །ལ་ལ་ལས་ཀྱི་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

མེ་ལོང་ཅན། །ལ་ལ་ནད་ཀྱི་རྐྱལ་པ་ཅན། །ལ་ལ་མཚོན་གྱི་གྲུ་གུ་ཅན། །ལ་ལ་

བདུད་ཀྱི་ཁྲམ་བམ་ཅན། །ལ་ལ་ཤོ་རྡེ་དཀར་ནག་ཅན། །ལ་ལ་ལྕགས་ཀྱི་དྲེའུ་

རྟ་ཅན། །ལ་ལ་བོང་བུ་གྭ་པ་ཞོན། །ལ་ལ་རླུང་ནག་འཚུབ་མ་ཞོན། །ལ་ལ་ཆུ་

བྱ་ནག་མོ་ཞོན། །ལ་ལ་ནམ་གྱི་གུང་ལ་རྒྱུག །ལ་ལ་ཆུ་བོའི་གཞུང་ལ་རྒྱུག ། 

ལ་ལ་ཉི་མའི་ཟེར་ལ་རྒྱུག །ཀུན་ཀྱང་གཞན་སྲོག་འཕྲོག་པར་བྱེད། །ཁྱོད་ལ་

གཉེར་དུ་གཏད་པ་ནི། །རྣལ་འབྱོར་དཔོན་སློབ་འཁོར་བཅས་ལ། །སྡང་བའི་

དགྲ་དང་གནོད་པའི་བགེགས། །བདུད་དང་བར་དུ་གཅོད་པའི་ཚོགས། །འདི་

དག་འཁོར་དང་བཅས་པ་ཀུན། །ཁྱོད་ཀྱིས་དེ་རིང་བརླག་པར་གྱིས། ༈ ། 

གཞན་ཡང་ནང་གི་དཀྱིལ་འཁོར་ན། །ཡ་བ་ཏི་དང་ཕྱ་གསང་དང༌། །རྨིག་པ་

རལ་པ་ཚར་དགུ་སོགས། །ལ་ལ་རྒྱལ་པོའི་ཚུལ་དུ་གནས། །ལ་ལ་བློན་པོའི་

ཚུལ་དུ་གནས། །ཁ་ཅིག་དག་ནི་སྡེ་དཔོན་ཚུལ། །ལ་ལ་ཕོ་ཉའི་ཚུལ་དུ་

གནས། །ལག་ན་བེ་ཅོན་འཁོར་ལོ་དང༌། །གསལ་ཤིང་མདུང་སོགས་མཚོན་

ཆ་ཐོགས། །སོ་སོའི་སྡེ་དཔོན་མངགས་པ་དང༌། །ཕོ་ཉ་ཕྱག་བརྙན་བཅས་པ་

ལ། །འཕྲིན་ལས་གཉེར་དུ་གཏད་པ་ནི། །རྣལ་འབྱོར་དཔོན་སློབ་འཁོར་བཅས་

ལ། །སྡང་བའི་དགྲ་དང་གནོད་པའི་བགེགས། །བདུད་དང་བར་དུ་གཅོད་པའི་

ཚོགས། །འདི་དག་འཁོར་དང་བཅས་པ་ཀུན། །ཁྱོད་ཀྱིས་དེ་རིང་ཚར་གཅོད་

ཅིག །དེ་ནས་བཟློག་པ་བྱ་བ་ནི། ༈ ཧཱུཾ ། ཛཿ བླ་མ་ཡི་དམ་གཤིན་རྗེའི་གཤེད་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

29

པོ་དང༌། །ལྷ་ཆེན་ཆོས་ཀྱི་རྒྱལ་པོ་འཁོར་དང་བཅས། །བཀའ་སྡོད་དམ་ཅན་

རྒྱ་མཚོའི་དམག་ཚོགས་ཀྱིས། །དམ་རྫས་དམར་ཆེན་གཏོར་མ་འདི་བཞེས་

ལ། ༈ །རྗེ་བཙུན་བླ་མའི་སྐུ་ཚེ་འཕྲིན་ལས་ཀྱི། །བར་གཅོད་གདོན་རིགས་

འབྱུང་པོའི་གནོད་པ་བཟློག །བློ་བཟང་རྒྱལ་བ་གཉིས་པའི་མདོ་སྔགས་ཀྱི། ། 

བསྟན་པ་རིན་ཆེན་རྒྱས་པའི་འགལ་རྐྱེན་བཟློག །རྣལ་འབྱོར་དཔོན་སློབ་དགོན་

གནས་བཅས་པ་ལ། །ཕ་རོལ་རྒོལ་བའི་བསམ་ངན་སྦྱོར་རྩུབ་བཟློག །སྣ་

ཚོགས་རྫས་དང་རྟེན་འབྲེལ་སྔགས་སོགས་ཀྱི། །མི་ཟད་དྲག་པོའི་ཟོར་རྣམས་

འཕེན་པ་བཟློག །གཞན་གྱི་མནན་གཏད་བྱད་ཁ་ཕུར་ཁ་དང༌། །མཐུ་དང་ངན་

སྔགས་དྲག་པོའི་རྦོད་གཏོང་བཟློག །ཡས་ཀྱི་བདུད་གཡོས་མས་ཀྱི་སྲི་

ལངས་དང༌། །འབངས་ཀྱི་སྙིང་ངན་ཉེ་བའི་བྱོལ་ཁ་ཟློག།གདོན་དང་བགེགས་

རིགས་སྟོང་ཕྲག་བརྒྱད་ཅུ་དང༌། །གློ་བུར་ཡེ་འབྲོག་སུམ་བརྒྱ་དྲུག་ཅུ་བཟློག། 

མ་མོའི་དལ་ཡམས་ཁ་རླངས་གཏོང་བ་དང༌། །རིམས་དང་བཞི་བརྒྱ་རྩ་

བཞིའི་ནད་རྣམས་བཟློག །བདུད་ཀྱི་ཁྲམ་བམ་ཞགས་པ་འདེབས་པ་དང༌། ། 

འབྱུང་པོ་གཤིན་རྗེའི་འཁོར་ལོ་བསྐོར་བ་ཟློག །སྡིག་པའི་རྨི་ལམ་མཚན་མ་

ངན་པ་དང༌། །མི་ཤིས་ལྟས་ངན་བརྒྱད་ཅུ་རྩ་བཞི་བཟློག །ལོ་སྐེག་ཟླ་སྐེག་

ཞག་སྐེག་དུས་སྐེག་དང༌། །ཆོ་འཕྲུལ་ངན་པའི་ཕོ་ཉ་འགྱེད་པ་བཟློག །གཟའ་

དང་རྒྱུ་སྐར་ཀླུ་ཡི་གནོད་པ་དང༌། །བཙན་དང་རྒྱལ་སེན་སྨྱོ་འབོག་གཏོང་བ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

བཟློག ཁྱད་པར་རྣལ་འབྱོར་དམ་ཆོས་བསྒྲུབ་པའི་བགེགས། །ཕྱི་དང་ནང་གི་

བར་གཅོད་མ་ལུས་བཟློག །བཟློག་བསྒྱུར་དམ་ཉམས་དགྲ་དང་བགེགས་ལ་

བྷྱོཿ  བྷྱོཿ བཟློག་དུས་ལ་བབ་བོ་ས་མ་ཡ། 

༈ ཧཱུཾ  རྣལ་འབྱོར་དཔོན་སློབ་ཡོན་མཆོད་འཁོར་བཅས་ཀྱི། །ཚེ་དང་

བསོད་ནམས་དཔལ་འབྱོར་སྙན་གྲགས་དང༌། །འཁོར་དང་བཤད་སྒྲུབ་བསྟན་

པའི་བྱ་བ་རྣམས། །རྒྱས་པར་མཛོད་ཅིག་བླ་མ་ལྷ་སྲུང་རྣམས། །

དེ་ནས་བཟླས་པ་བྱ་བ་ནི། ཨོཾ་ཀཱ་ལ་རཱུ་པ་ཧཱུཾ་ཕཊ། ཨོཾ་ཙ་མུཎྜི་ཧཱུཾ་ཕཊ། བཅས་

གང་མང་བཟླས་མཐར་ཡིག་བརྒྱ་བརྗོད། དེ་ནས་གཏོར་མ་འབུལ་བ་ནི། གཏོར་མ་ནང་མཆོད་ལྟར་

བྱིན་གྱིས་བརླབས། ཆོས་ཀྱི་རྒྱལ་པོ་ཡབ་ཡུམ་འཁོར་དང་བཅས་པ་རྣམས་ཀྱི་

ལྗགས་ཧཱུཾ་ལས་སྐྱེས་པའི་རྡོ་རྗེ་རྩེ་གཅིག་པ་དམར་པོ་འོད་ཀྱི་སྦུ་གུ་ཅན་གྱིས་

གཏོར་མའི་བཅུད་ཐམས་ཅད་དྲངས་ཏེ་གསོལ་བར་གྱུར། པར་བསམས་ལ། ཨོཾ་

ཀཱ་ལ་རཱུ་པ་ས་པ་རི་ཝ་ར་སརྦ་བིགྷྣན་ཤ་ཏྲུཾ་མཱ་ར་ཡ་ཨི་དཾ་བཱ་ལིངྟ་ཁ་ཁ་ལན་

གསུམ་གྱི་མཐར། ཁཱ་ཧི་ཁཱ་ཧི། ཨོཾ་ཙ་མུནྜི་ས་པ་རི་ཝཱ་ར་སརྦ་བིགྷྣཱན་ཤ་ཏྲུཾ་མཱ་ར་

ཡ་ཨི་དཾ་བཱ་ལིངྟ་ཁ་ཁ་ལན་གསུམ་གྱི་མཐར།	ཁཱ་ཧི་ཁཱ་ཧི། ཡ་བ་ཏི་ལ་སོགས་པའི་

གཤིན་རྗེ་ཕོ་མོའི་ཚོགས་འཁོར་དང་བཅས་པ་རྣམས་ཀྱི་ཞལ་དུ་སརྦ་བིགྷྣཱན་

ཤ་ཏྲུཾ་མཱ་ར་ཡ་ཨི་དཾ་བཱ་ལིངྟ་ཁ་ཁ་ལན་གསུམ་གྱི་མཐར། ཁཱ་ཧི་ཁཱ་ཧི། ཨོཾ་ཀཱ་ལ་རཱུ་

པ་ས་པ་རི་ཝཱ་ར་ཨརྒྷཾ་པྲ་ཏཱིཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱིཙྪ་ཧཱུཾ་སྭཱཧཱ། ཞེས་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

པའི་བར་གྱིས་མཆོད། ཨོཾ་ཀཱ་ལ་རཱུ་པའི་ཞལ་དུ་ཨོཾ་ཨཱཿཧཱུཾ། ཨོཾ་ཙ་མུཎྜིའི་ཞལ་དུ་ཨོཾ་

ཨཱཿཧཱུཾ། ཡ་བ་ཏི་ལ་སོགས་པའི་གཤིན་རྗེ་ཕོ་མོའི་ཚོགས་འཁོར་དང་བཅས་

པ་རྣམས་ཀྱི་ཞལ་དུ་ཨོཾ་ཨཱཿཧཱུཾ། གཏོར་རྫོངས།  ཆོས་རྒྱལ་ཡབ་ཡུམ་འཁོར་བཅས་

ལ། །བདག་གིས་མཆོད་གཏོར་ཕུལ་བ་ཡིས། །དཀོན་མཆོག་དབུ་འཕང་སྨོད་པ་

དང། །ཐེག་པ་ཆེན་པོ་སུན་འབྱིན་དང། །བསྟན་པ་འཛིན་དང་དབྱེན་བྱེད་དང། 

བླ་མའི་སྐུ་ལ་བསྡོ་བ་དང། །རྣལ་འབྱོར་བདག་ལ་སྡང་བ་རྣམས། །དེ་དག་

ཆོས་རྒྱལ་ཡབ་ཡུམ་སྒྲོལ། །དགྲ་བགེགས་ཨ་མུ་ཀ་མཱ་ར་ཡ་ཕཊ། །གཞི་བདག་

གཏོར་མ་བསྔོ།

དེ་ནས་བསྟོད་པ་བྱ་བ་ནི། ༈ ཧཱུཾ ཀཱ་ལ་རཱུ་པ་རབ་བརྗིད་དྲག་པོའི་སྐུ། །ཁ་ནས་

ཁྲག་འཛག་མི་མགོའི་ཕྲེང་བ་ཡི། །ག་ཤ་རབ་འཕྱང་མི་བཟད་བདུད་དཔུང་གི། 

ང་རྒྱལ་དྲེགས་པ་འཇོམས་པ་ཁྱོད་ལ་བསྟོད། །ཅ་ཅོ་ཆེ་ལྡན་རྡོ་རྗེའི་གླུ་དབྱངས་

དང༌། །ཆ་ཤས་ཡོངས་སུ་རྫོགས་པའི་གཏོར་མ་ནི། །ཇ་ཆང་ཕུད་དང་དགྲ་

བགེགས་བསྒྲོལ་བའི་ཤ། །ཉ་ཤ་ཁྲག་ཞག་རྒྱ་མཚོས་བརྒྱན་པ་འབུལ། །ཏ་ཐཱ་

ག་ཏའི་བསྟན་ལ་གནོད་བྱེད་པའི། །ཐ་ཆད་དགྲ་བགེགས་རྡུལ་དུ་རློག་པ་

དང༌། །ད་ནས་བཟུང་སྟེ་རྣལ་འབྱོར་བདག་ཅག་གི  །ན་རྒ་འཆི་བའི་འཇིགས་

པ་འཇོམས་ལ་བསྟོད། །པ་བ་སངས་ལྟར་རབ་དཀར་མཆེ་བ་གཙིགས། །ཕ་

རོལ་འཇོམས་པའི་སྤྱན་རྩ་གློག་ལྟར་འཁྱུག །བ་སྤུ་དུས་མཐའི་མེ་ཆེན་འབར་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

བ་ཡིས། །མ་ལུས་བགེགས་དཔུང་སྲེག་པ་ཁྱོད་ལ་བསྟོད། །ཙ་མུཎྜི་སོགས་

མ་མོ་ཀུན་གྱི་བདག །ཚ་ཟེར་རབ་ཏུ་རྒྱས་པའི་གཟི་བརྗིད་ཅན། །ཛ་ཞེས་

འཕྲིན་ལས་བསྒྲུབ་ལ་བོས་པའི་ཚེ། །ཝ་སྐྱེས་ལྟ་བུའི་བགེགས་འཇོམས་ཁྱོད་

ལ་བསྟོད། །ཞྭ་ལྟར་འབྱུང་པོ་ཀུན་གྱིས་སྤྱི་བོས་བསྟེན། །ཟ་བྱེད་མ་ཧེ་ཁྲོས་

པའི་ཞལ་གདངས་ཤིང༌། །འ་འུར་དར་དིར་སྒྲོག་པས་ས་ཆེན་གཡོ། །ཡ་ལས་

སྐྱེས་པའི་ཐོད་དབྱུག་འཛིན་ལ་བསྟོད། །རྭ་དང་རྨིག་པ་རྣོ་བའི་མ་ཧེ་དང༌། ། 

ལ་ལ་རླུང་ནག་འཚུབ་མ་ཞོན་པའི་འཁོར། །ཤ་ཀ་ལི་དང་གཤིན་རྗེ་འབེབས་

མ་སོགས། །ས་གསུམ་འབྱུང་པོའི་འཁོར་གྱིས་བསྐོར་ལ་བསྟོད། །ཧ་ཧ་དྲག་

ཏུ་བཞད་པའི་དཔལ་ཡོན་ཅན། །ཨརྒྷཾ་ལ་སོགས་མཆོད་པ་བཞེས་ནས་ཀྱང༌།། 

དཔལ་ལྡན་གཤིན་རྗེའི་གཤེད་ཀྱི་སྤྱན་སྔ་རུ། །ཞལ་བཞེས་དམ་བཅའ་གཡེལ་

བ་མེད་པར་མཛོད།   །

བྷྱོཿ མ་སྐྱེས་མི་འགགས་ཆོས་དབྱིངས་ཀློང་ཡངས་ནས། །མཧཱ་ཀཱ་ལཱི་

སྲིན་མོ་ཁྲོས་པའི་སྐུ། །མ་རུང་འདུལ་ཕྱིར་རྩེ་གསུམ་ཐོད་ཁྲག་འཛིན། །མ་མོ་

ཆེན་མོ་ཙཱ་མུཎྜི་ལ་བསྟོད། །མ་ཧེའི་གདོང་ཅན་གཤིན་རྗེའི་དགའ་མ་ཁྱོད། ། 

མ་རུང་དགྲ་ལ་ཁ་གདངས་མཆེ་བ་གཙིགས། །མ་ལུས་བདུད་ཀྱི་སྲོག་གཅོད་

བཤན་པ་མོ། །མ་ཡེངས་བསྟན་པའི་སྲུང་མ་ཁྱོད་ལ་བསྟོད། །མ་གཅིག་འདོད་

པའི་ཁམས་ལ་དབང་སྒྱུར་མ། །མ་མོ་མཁའ་འགྲོ་སྡེ་བརྒྱད་འཁོར་དང་བཅས།། 



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

མ་མོའ་ིདལ་ཡམས་ལ་སོགས་ཆ་ོའཕྲུལ་གྱིས། །མ་དུལ་གདུལ་དཀའ་འཇོམས་

པ་ཁྱོད་ལ་བསྟོད།   །མ་བཅོས་རང་བཞིན་དག་པའི་ཆོས་ཀྱི་དབྱིངས། །མ་

རྟོགས་བདུད་ཀྱི་ཆོ་འཕྲུལ་ཅི་བྱུང་ཡང༌། །མ་ཆེན་ཁྱོད་ཀྱི་མིང་ནས་བོས་པའི་

ཚེ། །མ་གཡེལ་མྱུར་དུ་བྱོན་ལ་མཐུ་རྩལ་སྐྱེད། །མ་རུང་རྣམས་ལ་རབ་ཏུ་

ཁྲོས་གྱུར་ཀྱང༌། །མ་ལྟར་བརྩེ་བས་བསྟན་འཛིན་སྐྱོང་བ་ཁྱོད། །མ་སྲིང་ཆུང་

མ་བྲན་མོའི་ཚུལ་བཟུང་ནས། །མ་བསྐུལ་བར་ཡང་མཐུན་པའི་ལས་ཀུན་

སྒྲུབས། །མ་ནོར་ལམ་མཆོག་སྟོན་པའི་བླ་མ་དང༌། །མ་རིག་མུན་སེལ་རྒྱལ་

བའི་བསྟན་པ་ལ། །མ་དད་ལོག་པར་བསྒྲུབ་པའི་གདོན་དང་བགེགས། །མ་

བསྒྲལ་བ་རྣམས་ཆོས་ཀྱི་དབྱིངས་སུ་སྒྲོལ། །མ་ལུས་འགྲོ་བའི་དོན་དུ་རྣལ་

འབྱོར་ངས། །མཉྫུ་གྷོ་ཥཱའི་གོ་འཕང་དམ་པ་དེ། །མ་ཐོབ་དེ་སྲིད་ནག་མོ་ཆེན་

མོ་ཁྱོད། །མ་གཡེལ་མ་གཡེལ་འཕྲིན་ལས་ཚུལ་བཞིན་སྒྲུབས། །མ་མོ་ཆེན་

མོ་བསྟོད་ཅིང་བསྐུལ་བས་བདག །མ་རིག་འཁྲུལ་པས་བསྐྱེད་པའི་འཁོར་བ་

འདི། །མ་སྟོང་བར་དུ་བསྟན་པ་འཛིན་པ་ལ། །མཧཱ་ཀཱ་ལཱིས་རྟག་ཏུ་གྲོགས་

བྱེད་ཤོག །

གསེར་སྐྱེམས་ནང་མཆོད་ལྟར་བྱིན་གྱིས་བརླབས་ལ། ༈ ཧཱུཾ་བླ་མ་ཡི་དམ་དཀོན་

མཆོག་གསུམ། །རྒྱུད་སྡེ་བཞི་ཡི་ལྷ་ཚོགས་དང༌། །ཁྱད་པར་བཅོམ་ལྡན་

གཤིན་རྗེའི་གཤེད། །གསེར་སྐྱེམས་མཆོད་པ་འདི་བཞེས་ལ། །བདག་གི་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

གཟུ་དང་དཔང་མཛོད་ཅིག །དམ་ཉམས་འདི་ཡི་སྐྱབས་མ་མཛོད། ༈ །གཤིན་

རྗེ་གཤེད་ཀྱི་བཀའ་སྡོད་མཆོག །ཆོས་ཀྱི་རྒྱལ་པོ་འཁོར་དང་བཅས། །གཞན་

ཡང་དམ་ཅན་རྒྱ་མཚོའི་ཚོགས། །གསེར་སྐྱེམས་མཆོད་པ་འདི་བཞེས་ལ། ། 

བདག་གི་གཟུ་དང་དཔང་མཛོད་ཅིག །དམ་ཉམས་འདི་ཡི་སྐྱབས་མ་མཛོད།། 

༈ དབྱུ་གུ་དྲུག་ཅུ་རྩ་བཞི་སོགས། །ལོ་ཟླ་ཞག་དུས་ལྷ་རྣམས་དང༌། །ཁྱད་པར་

ཡུལ་ཕྱོགས་འདིར་གནས་པའི། །ལྷ་ཀླུ་གཞི་བདག་འཁོར་བཅས་རྣམས། ། 

གསེར་སྐྱེམས་མཆོད་པ་འདི་བཞེས་ལ། །བདག་གི་གཟུ་དང་དཔང་མཛོད་

ཅིག །དམ་ཉམས་འདི་ཡི་སྐྱབས་མ་མཛོད ། ༈  །གཟུ་དང་དཔང་ལས་མཐོ་

བ་མེད། །རྣམ་པར་དག་པའི་ཐུགས་ཀྱི་གཟིགས། །གསེར་སྐྱེམས་མཆོད་པ་

རྒྱ་རེ་ཆེ། །འབྲུ་སྨན་སྣ་ཚོགས་རིན་ཆེ་བས། །དེ་རིང་བདག་གི་གྲོགས་མཛོད་

ཅིག །༈ ཧཱུཾ  དགེ་སྡིག་ཤན་འབྱེད་དམ་ཉམས་སྲོག་གི་བདུད། །ཆོས་ཀྱི་རྒྱལ་

པོ་ཡབ་ཡུམ་ལས་མཛོད་ཅིག། །དམ་ཅན་བཀའ་ཉན་ཡ་བ་ཏི་ལ་སོགས། ། 

སྲོག་གཅོད་གཤིན་རྗེའི་ཚོགས་ཀྱིས་ལས་མཛོད་ཅིག །དམ་ཅན་བཀའ་ཉན་ཕོ་

ཉ་མོ་ལ་སོགས། །ནད་བདག་མ་མོའི་ཚོགས་ཀྱིས་ལས་མཛོད་ཅིག །དམ་ཅན་

བཀའ་ཉན་རྔམས་ཤིང་འཇིགས་པའི་གཟུགས། །ཕྱོགས་སྐྱོང་འཁོར་ཚོགས་

རྒྱ་མཚོས་ལས་མཛོད་ཅིག །

དེ་ནས་འབྲུབ་ཁུང་བསྐྱེད་ཆོག ༈ ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཧཱུཾ་ཕཊ། ཨོཾ་སྭ་བྷཱ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཝསྦྱངས། སྟོང་པ་ཉིད་དུ་གྱུར། སྟོང་པའི་ངང་ལས་བསད་ཁུང་འདི་ཉིད་ཧཱུཾ་

ནག་པོ་ཞུ་བ་ལས་བྱུང་བའི་བྲུབ་ཁུང་ཁ་དོག་ནག་ཅིང༌། གཏིང་ཡངས་པ། 

གཤིན་རྗེའི་བསད་ཁུང༌། མ་མོའི་དུར་ས། མ་རིག་པའི་མུན་པ་འཐིབས་པ། 

ནད་ཀྱི་བུ་ཡུག་འཚུབས་ཤིང་འཇིགས་པའི་སྒྲ་སྒྲོགས་པ། མཚོན་ཆའི་ཆར་

འབེབས་པ། ལྕགས་ཁར་སྒོ་མེད་མེ་རབ་ཏུ་འབར་བའི་ནང་དུ་ཎི་ལས་དམ་

ཚིག་ཉམས་པའི་དགྲ་བོའི་ལུས་རྨ་དང་ཕོལ་མིག་གིས་གང་བ། མིག་ནས་

མཆི་མ་འབྱུང་བ་ཁ་ནས་ཁྲག་འཛག་ཅིང་སིད་ཀྱི་སྒྲ་འབྱིན་པ་དྲི་ཆེན་དང་དྲི་

ཆུ་དབང་མེད་ལྷུག་པར་འཆོར་བ། མཚན་མ་འཕྱང་བ། ཡན་ལག་རྡོས་ཀྱིས་

བསྡམས་པར་གྱུར། རང་གི་སྙིང་ག་ནས་ཁྲོ་བོ་ལྕགས་ཀྱུ་དང་ཞགས་པ་ཐོ་བ་

ཐོགས་པ་དཔག་ཏུ་མེད་པ་སྤྲོས། དགྲ་བགེགས་རྣམས་ཀྱི་མགྲིན་པ་ནས་

ཞགས་པས་བཅིངས། སྙིང་ག་ནས་ལྕགས་ཀྱུས་བཀུག རླུང་གི་རྔ་མོང་གི་

སྟེང་དུ་བཞག རྒྱབ་ནས་ཁྲོ་བོ་ཐོ་བ་དང་མཚོན་ཆ་སྣ་ཚོགས་པ་ཐོགས་པ་

རྣམས་ཀྱིས་དེད་ནས་ལིངྒ་ལ་བཅུག་པར་གྱུར། རྡོར་དྲིལ་འཛིན་པས་འདོད་རྒྱལ་གྱི་

ཕྱག་རྒྱ་བཅས། 

༈ ན་མོ། རྗེ་བཙུན་རྩ་བ་དང་བརྒྱུད་པར་བཅས་པའི་དཔལ་ལྡན་བླ་མ་

རྣམས་ཀྱི་བཀའ་བདེན་པ་དང༌། སངས་རྒྱས་ཀྱི་བཀའ་བདེན་པ་དང༌། ཆོས་

ཀྱི་བཀའ་བདེན་པ་དང༌། དགེ་འདུན་གྱི་བཀའ་བདེན་པ་དང༌། དཔལ་རྡོ་རྗེ་



36

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

འཇིགས་བྱེད་ཆེན་པོའི་བཀའ་བདེན་པ་དང༌། ཆོས་སྐྱོང་སྲུང་མ་རྣམས་ཀྱི་

བཀའ་བདེན་པ་དང༌། ཆོས་ཉིད་རྣམ་པར་དག་ཅིང་ཀུན་རྫོབ་རྒྱུ་འབྲས་བསླུ་

བ་མེད་པའི་སྟོབས་ཀྱིས་སངས་རྒྱས་ཀྱི་བསྟན་དགྲ།   དཀོན་མཆོག་གི་སྤྱི་

དགྲ། བླ ་མ་རྣམས་ཀྱི་སྐུ་དགྲ། དགེ་འདུན་ཡོངས་ཀྱི་དགྲ་བོ། སྔགས་འཆང་

རྣལ་འབྱོར་པ་བདག་ཅག་དཔོན་སློབ་མི་ནོར་དགོན་གནས་དང་བཅས་པ་

རྣམས་ལ་གནོད་ཅིང་འཚེ་བར་བྱེད་པའི་རྣལ་འབྱོར་པའི་སྒོས་དགྲ །ངན་

ལས་ཀྱིས་ཕོད་བཙུགས་པ། དོ་བསྡོས་པ། ངན་འགྲན་བྱས་པ། བསམ་པ་ངན་

པ། སྦྱོར་བ་རྩུབ་པ། སྔ་དགྲ་བྱས་པ། ཕྱི་དགྲ་སེམས་པ། ད་དགྲ་གཤོམ་པ་ལ་

སོགས་པའི་དམ་ཉམས་པའི་དགྲ་བོ་འདིའི་རྣམ་པར་ཤེས་པ་ས་འོག་ས་སྟེང་

ས་བླ་མཐོ་སྲིད་པའི་རྩེ་མོ་ནས། དམའ་དམྱལ་ཁམས་བཅོ་བརྒྱད་ཀྱི་གཏིང་

ཕྱོགས་བཞི་མཚམས་བརྒྱད་གང་ན་གནས་ཀྱང་ལིངྒ་འདི་ཉིད་ལ་མཆིས་

པར་གྱུར། ཞེས་དགུག་གཞུག་ལན་གསུམ་བྱེད། ༈ བཛྲ་མུངྒ་ར་ཛཿ   བཛྲ་དཎྜ་ཧཱུཾ། 

བཛྲ་པདྨ་བཾ། བཛྲ་ཁངྒ་ཧོཿ 

༈ ཧཱུཾ ཛཿ གཟའ་བཞིན་ཕྱོགས་བཅུར་སྤྲོས་ནས་ནི། །ཊཀྐི་རཱ་ཛས་མྱུར་

དུ་ཁུག །རྡོ་རྗེ་ལྕགས་ཀྱུའི་ཚོགས་སྤྲོས་ནས། །ཁུག་ཅིག་བཛྲ་ཨང་ཀུ་ཤ།  ། 

རྡོ་རྗེ་ཞགས་པའི་ཚོགས་སྤྲོས་ནས། །དྲོངས་ཤིག་བཛྲ་པཱ་ཤ་ཧཱུཾ། །རྡོ་རྗེ་

ལྕགས་སྒྲོག་ཚོགས་སྤྲོས་ནས། །སྡོམས་ཤིག་བཛྲ་སྥོ་ཊ་བཾ། །རྡོ་རྗེ་དྲིལ་བུའི་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཚོགས་སྤྲོས་ནས། །ཕོབ་ཅིག་བཛྲ་གྷཎྜེ་ཧོཿ །རྡོ་རྗེ་ཐོ་བའི་ཚོགས་སྤྲོས་ནས། 

།རྡུངས་ཤིག་བཛྲ་མུངྒ་ར། །རྡོ་རྗེ་དགྲ་སྟའི་ཚོགས་སྤྲོས་ནས། །ཁོས་ཤིག་

བཛྲ་པ་ར་ཤུ། །རྡོ་རྗེ་རྩེ་གསུམ་ཚོགས་སྤྲོས་ནས། །གཟེར་ཅིག་བཛྲ་ཏྲི་ཤཱུ་

ལ། །རྡོ་རྗེ་ཕུར་བུའི་ཚོགས་སྤྲོས་ནས། །ཐོབ་ཅིག་བཛྲ་ཀཱི་ལ་ཡ། །རྡོ་རྗེ་རལ་

གྲིའི་ཚོགས་སྤྲོས་ནས། །གཏུབས་ཤིག་བཛྲ་ཁངྒ་ཧོཿ  ༈  གཟུ་དང་དཔང་དུ་

དཀོན་མཆོག་བཞུགས། །ཞལ་ལྕེ་ལྷ་འདྲེ་ཡོངས་ཀྱིས་མཆོད། །བདག་གི་

དགྲ་བོ་བདེན་བྲལ་འདིས། །བླ་མ་སྨོད་ཅིང་སེམས་ཅན་འཚེ། །བསྟན་པ་

བཤིག་ཅིང་དབུ་འཕང་སྨད། །དབེན་གནས་བཤིག་ཅིང་ཆོས་འཁོར་བཅོམ།། 

རྟེན་མཆོག་དྲུང་ནས་དཀོར་རྣམས་བརྐུས། །དགེ་འདུན་རྣམས་ལ་གཤེ་སྐུར་

བཏབ། །ཁྱད་པར་དགོན་གནས་འདི་ལ་བསྡོས། །དམ་ཉམས་འདི་ལས་ཉེས་

ཆེ་མེད། །ལོ་དང་ཟླ་བ་མ་འགྱངས་ཤིང༌། །ཞག་དང་ཟ་མར་མ་བཞག་པར། །ད་ལྟ་

ཁུག་ལ་མྱུར་དུ་སྒྲོལ། ༈ །གཤིན་རྗེ་དང་མ་མོ་དང་བདུད་སྤྲུལ་རྣམས་ཀྱིས་དུག་

མཚོན་གྱི་ཆར་ཕབ་པར་གྱུར། པར་བསམ་ཞིང༌། ༈ ཡུངས་ཀར་རྒྱལ་པོ་ཁྲོ་བོའི་

ཐུན། །སྐེ་ཚེ་དུག་ཁྲག་ལྕགས་རྡོའི་ཕྱེ། །དྲག་པོའི་སྔགས་ཀྱིས་ངར་བཏབ་

པས། །གནམ་ལྕགས་སེར་ཆེན་ལྟ་བུའི་ཟོར། །དགྲ་བོའི་ལུས་ལ་བཏབ་པ་

ཡིས། །དགྲ་བགེགས་རྡུལ་ཕྲན་བཞིན་དུ་ཆོམ། ༈ །ཁྲག་སྣ་འབུམ་དང་དུག་

སྣ་སྟོང༌། །ཐང་ཁྲོམ་དུག་གི་ཁུ་བ་ལ། །དྲག་པོའི་སྔགས་ཀྱིས་ངར་བཏབ་པའི།། 

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

བརླན་ཞིང་གཤེར་བའི་ཐུན་ཟོར་འདི། །དགྲ་བོའི་ལུས་ལ་བཏབ་པ་ཡིས། ། 

དྲན་པ་ཉམས་ཞིང་མྱོས་པར་གྱུར། ༈ །ཡུངས་ཀར་རྒྱལ་པོ་ཁྲོ་བོའི་ཐུན། ། 

དུག་སྣ་སྣ་ཚོགས་ཁྲོ་མོའི་ཐུན། །སྐམ་ཐུན་རློན་ཐུན་ཐུན་བྲབ་པས། །ཁྲོ་བོ་

ཁྲོ་མོས་ལས་མཛོད་ཅིག ༈   །དཀོན་མཆོག་གསུམ་ལ་གནོད་པ། བླ ་མ་ལ་

སྨོད་པ། བསྟན་པ་ལ་སྡང་བ། སེམས་ཅན་ལ་འཚེ་བ། སྒྲུབ་པ་པོ་ལ་བསམ་

སྦྱོར་ལོག་པར་ལྟ་བར་བྱེད་པའི་དམ་ཉམས་པའི་དགྲ་བོ་འདི་ལ་རྒྱོབ་ཅིག་

སོད་ཅིག །ལྷན་ཅིག་སྐྱེས་པའི་ལྷ་དང་ཕྱེས་ཤིག །མཉམ་པོར་འོངས་པའི་

བདུད་དང་སྤྲོད་ཅིག ཕོ་ལྷ་དང་ཕྱེས་ཤིག མོ་ལྷ་དང་ཕྱེས་ཤིག ལེའུ་ལྷ་དང་

ཕྱེས་ཤིག ཞང་ལྷ་དང་ཕྱེས་ཤིག ཕྲག་ལྷ་དང་ཕྱེས་ཤིག འགོ་བའི་ལྷ་དང་ཕྱེས་

ཤིག བརྟེན་པའི་ལྷ་དང་ཕྱེས་ཤིག ལས་མཁན་རྣམས་ཀྱིས་ཁྲིད་དེད་འཚོག་

བརྡུང་ལ་སོགས་པ་གྱིས་ཤིག  ༈  ཧཱུཾ་རྡོ་རྗེ་འཆང་སོགས་སངས་རྒྱས་དང༌།། 

བྱང་ཆུབ་སེམས་དཔའ་ཐམས་ཅད་དང༌། །ཆོས་ཀྱི་རྒྱལ་པོའི་ཚོགས་རྣམས་དང༌། ། 

མ་མོ་ནག་མོ་འཁོར་བཅས་སོགས། ༈ །སྔོན་གྱི་ཐུགས་དམ་རྗེས་དགོངས་

ལ། །དགྲ་བོ་ལས་ངན་སྡིག་ཅན་འདིའི། །མགོན་སྐྱབས་དཔུང་གཉེན་མ་

མཛད་པར། །མཐུ་དང་རྫུ་འཕྲུལ་ཀུན་ཆོམས་ལ། །བདག་གི་མགོན་དང་

སྐྱབས་མཛོད་ཅིག ༈  །དུས་འདིར་སངས་རྒྱས་བསྟན་པ་སྲུངས། །དམ་ལས་

མ་འདའ་འཕྲིན་ལས་མཛོད། །རྣམ་ལྔ་བདུད་རྩིའི་མཆོད་པ་བཞེས། །བསྲུང་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

འཁོར་སྔགས་མདུད་ཚེ་མདོག་སྟོབས། །སྐྱོབ་བྱེད་རིན་ཆེན་རྫས་ལ་སོགས།། 

མ་ལུས་དྲངས་ཏེ་གཡོན་ཕྱོགས་སུ། །ཆོས་འབྱུང་ནང་དུ་གནས་པར་གྱུར། ། 

༈ ཨོཾ་ཧྲཱིཿ ཥྚྲཱིཿཝི་ཀྲི་ཏཱ་ན་ན་དགྲ་བགེགས་ཀྵ་སཾ་པུ་ཊ་དཾ་རཀྵ་མནྟྲ་དེ་ཝ་ཏེཥྩ་

ཨཱ་ཀརྵ་ཡ་ཛཿ རང་གི་སྙིང་ག་ནས་ཁྲོ་བོ་ཕུར་བུའི་གཟུགས་སྤྲོས་པས་

བཏབ་པར་གྱུར་པར་བསམ་ལ་ངག་ཏུ། ༈ ཨོཾ་གྷཱ་གྷཱ་གྷཱ་ཏ་ཡ་གྷཱ་ཏ་ཡ། སརྦ་དུཥྚན་

ཕཊ་ཕཊ། ཀཱི་ལི་ཀཱི་ལ་ཡ། སརྦ་པཱ་པཾ་ཕཊ་ཕཊ། ཧཱུཾ་ཧཱུཾ་ཧཱུཾ། བཛྲ་ཀཱི་ལ་ཡ། བཛྲ་

དྷ་ར་ཨཛྙཱ་པ་ཡ་ཏི། སརྦ་བིགྷྣཱན་ཀཱ་ཡ་ཝཀྩི་ཏ་དགྲ་བགེགས་ཀྵ་སཾ་པུ་ཊ་དཾ་

རཀྵ་མནྟྲ་དེ་ཝ་ཏཱིཥྩ་བཛྲ་ཀི་ལ་ཡ་ཧཱུཾ་ཧཱུཾ་ཕཊ། མང་དུ་བརྗོད་ལ་ལན་གསུམ་ལ་ཕུར་བུས་

བཏབ་ཅིང་འཇིག་རྟེན་པའི་ལྷ་དང་བྲལ། 

༈ ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་བཛྲ་བྷཻ་ར་ཝ་ཡ་སརྦ་དེ་ཝ་རཀྵ་ཛྙཱ་ན་ཨ་

ཀརྵ་ཡ་ཛཿཛཿ ཛཿཧཱུཾ་བཾ་ཧོཿ        ཞེས་བརྗོད་ནས་ཡེ་ཤེས་པའི་ལྷ་སྲུང་རྣམས་རང་ལ་བསྟིམ།   

༈ རྣམ་པར་མི་རྟོག་ཐུགས་ཀྱི་བདག །ལུས་ངན་འདི་ལ་མ་ཞུགས་པར། །རང་

བཞིན་འོད་གསལ་ཆོས་ཀྱི་དབྱིངས། །དྲི་མའི་སྦུབས་ནས་གཤེགས་སུ་

གསོལ། ༈ །ཨོཾ་ཡ་མཱནྟ་ཀ་སུ་ག་ཏ་ཧྲི་ད་ཡ་བུདྡྷ་བཛྲ་མུཿ སེམས་རང་བཞིན་

གྱིས་འོད་གསལ་བ་དེ་དྲི་མ་དང་བྲལ་ནས་སངས་རྒྱས་ཀྱི་ཞིང་དུ་གཤེགས་

པར་གྱུར། ལས་མཁན་རྣམས་ཀྱིས་རལ་གྲི་ལ་སོགས་པའི་མཚོན་ཆས་

བསྡིགས་ཏེ་བཅིངས། ཤ་ཟོས། ཁྲག་འཐུང༌ ། རྒྱུ་མ་དྲོངས། ཡན་ལག་དང་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

མགོ་བོ་བཅད། པགས་པ་བཤུས། ཚར་བཅད་པར་གྱུར། ཟན་ལིང་དུམ་བུ་དགུར་

གཏུབ་པ་ལས་ཀྱི་རྡོ་རྗེས་གཏོར་ཆེན་གྱི་མདུན་དུ་བཏེགས་ལ། ཞལ་དུ་བསྟབ་པ་ནི། ཧོཿ ཁམས་

གསུམ་ཟ་བར་ནུས་པ་ཡི། །འཇིགས་མཛད་ཁྲོ་བོའི་རྒྱལ་པོ་དང༌། །ལས་བྱེད་

འཆི་བདག་གཤིན་རྗེའི་གཤེད། །འཁོར་བཅས་དེང་འདིར་བདག་ལ་དགོངས། 

༈ །སངས་རྒྱས་བསྟན་དགྲ་མཆོག་གསུམ་གྱི། །སྤྱི་དགྲ་དགེ་འདུན་ཡོངས་

ལ་འཚེ། །ཉེས་མེད་སྐྱེ་འགྲོའི་ཕན་བདེའི་གཤེད། །ཁྱད་པར་རྣལ་འབྱོར་

བདག་ཅག་ལ། །གནོད་ཅིང་འཚེ་བའི་དགྲ་བགེགས་འདི། །ལོ་ཟླ་ཞག་ཏུ་མ་

བཞག་པར། །ཟག་མེད་གཏོར་མའི་ངོ་བོར་བཞེས། །སྲོག་རྩ་ཆོད་ལ་སྙིང་

ཁྲག་འཐུང༌། །ཡན་ལག་མགོ་ཆོད་པགས་པ་བཤུས། །དོན་སྙིང་རྣམ་ལྔ་ཞལ་

དུ་གསོལ། །ཤ་ཁྲག་རུས་པ་ཚོགས་སུ་རོལ། །རྡུལ་ཕྲན་ཙམ་ཡང་མེད་པར་

མཛོད། །ཕ་རོལ་རྦོད་གཏོང་རྦད་འདྲེ་ཡི། །བསམ་སྦྱོར་ངན་པ་ཐམས་ཅད་

བཟློག །དགྲ་བགེགས་འབྱུང་པོའི་མཐུ་དང་སྟོབས། །དྲན་པ་རྫུ་འཕྲུལ་ཉམས་

པར་གྱིས། །རྣལ་འབྱོར་དཔོན་སློབ་འཁོར་བཅས་ཀྱི། །དབྱུ་གུ་དྲུག་ཅུ་རྩ་

བཞི་ལས། །བྱུང་བའི་བར་ཆད་ནད་རིམས་དང༌། །གདོན་བགེགས་མ་ལུས་ཚར་

གཅོད་མཛོད། །མཆོད་གཏོར་གཉིས་བྱིན་གྱིས་བརླབས་ནས། ཆོས་ཀྱི་རྒྱལ་པོ་ཞེས་སོགས་

གཏོར་མ་འབུལ་བ་དང༌། ཕྱི་ནང་གི་མཆོད་པ་འབུལ།	

དེ་ནས་དྲུག་ཅུ་མའི་མཆོད་གཏོར་གཉིས་བྱིན་གྱིས་བརླབས་ནས། ༈ ཕྱོ གས་སྐྱོང་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

འཁོར་དང་བཅས་པ་རྣམས་ཀྱི་ལྗགས་ཧཱུཾ་སྐྱེས་པའི་རྡོ་རྗེ་རྩེ་གཅིག་པ་དམར་

པོ་འོད་ཀྱི་སྦུ་གུ་ཅན་རྣམས་སུ་གྱུར། ཨོཾ་ཡ་མ་ར་ཛཱ་ཞེས་སོགས་ལན་གཅིག་བརྗོད་

པའི་ཚེ། མདུན་གྱི་གཤིན་རྗེ་གཤེད་ཀྱི་ལྷ་ཚོགས་གསལ་བཏབ་ལ་ཕུལ། གཤིན་རྗེའི་གཤེད་རྣམས་

ཤ་ཁྲག་ལ་ལོངས་སྤྱོད་པར་གནང་བ་ཞུ། ཨོཾ་བྷཱུ་ཙ་ར་ཎཾ་ཞེས་སོགས་ལན་བཞི་བརྗོད་དེ། གཤིན་

རྗེ་ནང་མགྲོན་བདུན་དང༌། ཕ ྱི་མགྲོན་ཕྱོགས་སྐྱོང་བཅོ་ལྔ་འཁོར་དང་བཅས་པ་ལ་སྔགས་འདོན་བཞིན་

ཕུལ་བས་དེ་རྣམས་དགྲ་བགེགས་ལ་ལྷག་པར་ཁྲོ་ཞིང་རྔམས་པའི་རྣམ་པ་ཅན་གྱིས་ལས་སྒྲུབ་པ་ལ་

རིངས་པ་ལྟ་བུས་ཤ་ཁྲག་ལྷག་མ་མེད་པར་བཞེས་པས་ཚིམ་པར་བསམ། ཨོཾ་ད་ཤ་དིཀ་ལོ་ཀ་

པཱ་ལ་ས་པ་རི་ཝཱ་ར་ཨརྒྷཾ་ནས། ཤཔྟའི་བར། ཨོཾ་ད་ཤ་དིཀ་ལོ་ཀ་པཱ་ལ་ས་པ་རི་

ཝཱ་ར་ཨོཾ་ཨཱཿཧཱུཾ། བཅོམ་ལྡན་ཆོས་རྗེ་འཇམ་དབྱངས། ཞེས་པ་ནས། འདུད་ཅིང་

མཆིས། ཕྱོ གས་སྐྱོང་འཁོར་དང་བཅས་པ་རྣམས་ཀྱིས་ཤ་ཁྲག་དམར་གྱི་

གཏོར་མ་འདི་བཞེས་ལ། ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་

པོའི་བསྟན་པ་དང་བསྟན་པ་འཛིན་པའི་དགེ་འདུན་གྱི་སྡེ་དང་བཅས་པ་

རྣམས་དང༌། རྣལ་འབྱོར་པ་བདག་ཅག་དཔོན་སློབ་ཡོན་མཆོད་མི་ནོར་

དགོན་གནས་དང་བཅས་པ་རྣམས་ལ་གནོད་ཅིང་འཚེ་བར་བྱེད་པའི་དགྲ་

བགེགས་གདུག་པ་ཅན་ཐམས་ཅད་མཱ་ར་ཡ་ཕཊ། ཚར་བཞི་དང་། 

དེ་ནས་གཏོར་རྫོངས་ལ་འཇུག་པ་ནི། ༈ ཧོཿ འཇམ་དཔལ་གཤིན་རྗེ་གཤེད་ཀྱི་

བཀའ་སྡོད། ཡི་དྭགས་ཀུན་གྱི་སྡེ་དཔོན། སྣང་སྲིད་ཀྱི་ལྷ་སྲིན་སྡེ་བརྒྱད་བྲན་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

དུ་འཁོལ་བ། མ་མོ་ཀུན་གྱི་ཚོགས་རྗེ། སྐྱེ ་འགྲོ་ཡོངས་ཀྱི་དབུགས་ལེན། 

མཐུ་དང་སྟོབས་ཀྱི་བདག་པོ། སངས་རྒྱས་བསྟན་པའི་སྲུང་མ། །འཕྲིན་ལས་

རྣམ་བཞི་བསྒྲུབ་པ་ལ་ཐོགས་པ་མེད་པ། ལས་ཀྱི་གཤིན་རྗེ་ཆོས་ཀྱི་རྒྱལ་པོ། 

ཡུམ་མཆོག་ཙ་མུཎྜི། ཡ་བ་ཏི་ལ་སོགས་པའི་ཕོ་བརྒྱད། ཕོ་ཉ་མོ་ལ་སོགས་

པའི་མོ་བརྒྱད། བཀའ་ཉན་ས་དང་བར་སྣང་ནམ་མཁའི་ཁྱོན་ཐམས་ཅད་གང་

བ་ཁྱེད་རྣམས་ལ་དམ་རྫས་རྒྱན་དང་ལྡན་པའི་གཏོར་མ་འདི་འབུལ་ལོ། ། 

བཞེས་ལ་སྔོན་འཇམ་དཔལ་གཤིན་རྗེའི་གཤེད་དང༌། ཆོས་ཀྱི་རྒྱལ་པོ་ཙོང་

ཁ་པ་ཡབ་སྲས་ཀྱིས་བཀའ་བསྒོས། དམ་ཚིག་གཉེར་དུ་གཏད། རང་གི་ཁས་

བླངས་དམ་བཅས་པ་རྣམས་དྲན་པར་མཛོད་ལ། སངས་རྒྱས་ཀྱི་བསྟན་པ་

སྲུངས་ཤིག སྤེ ལ་ཞིག དར་ཞིང་རྒྱས་པར་མཛོད་ཅིག དཀོན་མཆོག་གི་

དབུ་འཕངས་བསྟོད། བླ ་མའི་སྐུ་ཚེ་སྲིངས། འཕྲིན་ལས་སྤེལ། ཁྱ ད་པར་དུ་

ཡང་བདག་ཅག་དཔོན་སློབ་མི་ནོར་དགོན་གནས་དང་བཅས་པ་ཁྱེད་ལ་

གཉེར་དུ་གཏད་པ་ཡིན་པས། ཕ ྱི་ནང་གི་བར་ཆད་ཉེར་འཚེ་ཐམས་ཅད་ལས་

བསྲུང་བར་མཛོད། སྐྱོབ་པར་མཛོད། སྦ་བར་མཛོད ། ཚེ་དང་བསོད་ནམས། 

དགེ་འདུན་གྱི་སྡེ། བསླབ་པ་གསུམ་གྱི་ཉམས་ལེན། བཤད་སྒྲུབ་ཀྱི་བྱ་བ་

རྣམས་ཡར་ངོའི་ཟླ་བ་ལྟར་རྒྱས་པར་མཛོད་ཅིག བསྟན་པ་དང༌། བསྟན་པ་

འཛིན་པ་དང༌། བདག་ཅག་དཔོན་སློབ་འཁོར་དང་བཅས་པ་ལ་གནོད་ཅིང་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

འཚེ་བར་སེམས་པའི་དགྲ་བགེགས་གདུག་པ་ཅན་ཐམས་ཅད་ཀྱི་བསམ་

སྦྱོར་ངན་པ་ཐམས་ཅད་ཞི་བར་མཛོད་ལ། །མྱུར་དུ་དབང་དུ་བསྡུ་བའི་འཕྲིན་

ལས་མཛོད་ཅིག །གལ་ཏེ་ཞི་བས་འདུལ་དུ་མ་འཚལ་ན། འཛིན་བྱེད་ཀྱི་

ལྕགས་ཀྱུས་ཟུངས། འཆིང་བྱེད་ཀྱི་ཞགས་པས་ཆིངས། འབར་བས་མཚོན་

ཆས་སྐད་ཅིག་ཉིད་ལ་ཐལ་བར་རློགས་ལ། སྙིང་ཁྲག་དྲོན་མོ་ཞལ་དུ་གསོལ་

ཞིག །མདོར་ན་ཞི་རྒྱས་དབང་དྲག་གི་འཕྲིན་ལས་གང་བཅོལ་བ་ཐམས་ཅད་

ཐོགས་པ་མེད་པར་འགྲུབ་པར་མཛོད་ཅིག །གཞི་བདག་གཏོར་མ། མགོན་པོའི་བསྟོད་

པའི་མཐའ་བར་ཡོངས་གྲགས། 

དེ་ནས་གཏང་རག་གི་མཆོད་པ་ཆུ་གཉིས་ཉེར་སྤྱོད་རོལ་མོ་འདོད་ཡོན་ལྔ་དང་བཅས་པ་བྱིན་

གྱིས་བརླབས་། ཨོཾ་ཡ་མནྟ་ཀ་ས་པ་རི་ཝཱ་ར་ཨརྒྷཾ།  པཱདྱཾ། གནྡྷེ། པུཥྤེ། དྷཱུཔྤེ། ཨཱ་

ལོ་ཀེ། གནྡྷེ། ནཻ་ཝིདྱ། ཤཔྟ་པྲ་ཏཱིཙྪ་ཧཱུཾ་སྭཱཧཱ། ཨོཾ་ཡ་མནྟ་ཀ་ས་པ་རི་ཝཱ་ར་རཱུ་

པ། ཤཔྟ་པྲ་ཏཱིཙྪ་ཧཱུཾ་སྭཱཧཱ།  གནྡྷེ། ར་ས། སྤརྴ་པྲ་ཏཱིཙྪ་ཧཱུཾ་སྭཱཧཱ། ཨོཾ་ཤྲཱི་མཧཱ་ཀཱ་

ལ་ཡེ་ས་པ་རི་ཝཱ་ར་ཨརྒྷཾ། པཱདྱཾ། པུཥྤེ། དྷཱུཔྤེ། ཨཱ་ལོ་ཀེ། གནྡྷེ། ནཻ་ཝིདྱ། ཤཔྟ་

པྲ་ཏཱིཙྪ་ཧཱུཾ་སྭཱཧཱ། ཨོཾ་ཤྲཱི་མཧཱ་ཀཱ་ལ་ཡེ་ས་པ་རི་ཝཱ་ར་རཱུ་པ། ཤཔྟ་པྲ་ཏཱིཙྪ་ཧཱུཾ་

སྭཱཧཱ།  གནྡྷེ། ར་ས། སྤརྴ་པྲ་ཏཱིཙྪ་ཧཱུཾ་སྭཱཧཱ། ཨོཾ་ཀཱ་ལ་རུ་པ་ས་པ་རི་ཝཱ་ར་ཨརྒྷཾ། 

པུཥྤེ། དྷཱུཔྤེ། ཨཱ་ལོ་ཀེ། གནྡྷེ། ནཻ་ཝིདྱ། ཤཔྟ་པྲ་ཏཱིཙྪ་ཧཱུཾ་སྭཱཧཱ། ཨོཾ་ཀཱ་ལ་རུ་པ་

ས་པ་རི་ཝཱ་ར་རཱུ་པ། ཤཔྟ་པྲ་ཏཱིཙྪ་ཧཱུཾ་སྭཱཧཱ། གནྡྷེ། ར་ས། སྤརྴ་པྲ་ཏཱིཙྪ་ཧཱུཾ་སྭཱཧཱ། 

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

དེ་ནས་སྔགས་ནང་མཆོད། ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཧཱུཾ་ཕཊ ཨོཾ་ཨཱཿཧཱུཾ། ཨོཾ་

བཛྲ་བེ་ཏྟཱ་ལི་ཨཱ་གཙྪ་ཨཱ་གཙྪ་ཧཱུཾ་ཛཿསྭཱཧཱ། ཨོཾ་ཨཱཿཧཱུཾ། ཞེས་པ་ནས། བཛྲ་ར་ཏི་ཧཱུཾ་

ཕཊ་ཨོཾ་ཨཱཿཧཱུཾ། ༈ ཨོཾ་བཛྲ་མཧཱ་ཀཱ་ལ་ཀྵཾ་ཀྵེཾ་ཏྲ་ ཞེས་པ་ནས། ཨོཾ་ཤྲི་མཧཱ་ཀཱ་ཤཱ་ས་

ན་ཨུ་པ་ཧ་རི་ནི། ཨེ་ཥ་ཨ་བྷི་ཥིཉྩ་མ་ཀ་ལོ། ཨ་ཡཾ་ཨི་དཾ་རཏྣ་ཏྲ་ཡ། ཨ་པ་ཀ་

རཱི་ཎཱཾ། ཡ་ཏི་པྲ་ཏི་ཛྙཱཾ། སྨ་ར་སི། ཏ་ད་ཨི་དཾ་དུ་ཥྚཾ། ཁ་ཁ་ཁཱ་ཧེ་ཁཱ་ཧེ། མཱ་ར་མཱ་

ར། གྲིཧྞ་གྲིཧྞ། བྷནྡྷ་བྷནྡྷ། ཧ་ན་ཧ་ན། ད་ཧ་ད་ཧ། པ་ཙ་པ་ཙ། དི་ན་མེ་ཀེ་ན་མཱ་

ར་ཡ་ཧཱུཾ་ཧཱུཾ་ཕཊ་ཕཊ་སྭཱ་ཧཱ་ཨོཾ་ཨཱཿཧཱུཾ།

 ༈ ཨོཾ་ཀཱ་ལ་རཱུ་པའི་ཞལ་དུ་ཨོཾ་ཨཱཿཧཱུཾ། ཙ་མུཎྜིའི་ཞལ་དུ་ཨོཾ་ཨཱཿཧཱུཾ། ཡ་

བ་ཏི་ལ་སོགས་པའི་གཤིན་རྗེ་ཕོ་མོའི་ཚོགས་འཁོར་དང་བཅས་པ་རྣམས་

ཀྱི་ཞལ་དུ་ཨོཾ་ཨཱཿཧཱུཾ།  བསྟོད་པ་ནི།   གཟུགས་མཆོག་མཆོག་ཏུ་དྲག་པོ་ཆེ། ། 

དཔའ་བོ་མཆོག་གི་སྤྱོད་ཡུལ་ཅན། །གདུལ་དཀའ་འདུལ་བའི་དོན་མཛད་པ། ། 

རྡོ་རྗེ་འཇིགས་བྱེད་ལ་ཕྱག་འཚལ།     །ཆོས་དབྱིངས་ངང་ལས་མ་གཡོས་

ཀྱང་། །མ་རུངས་ཀུན་འདུལ་ཁྲོས་པའི་སྐུ། །བསྟན་པའི་རུ་ཏྲ་འཇོམས་མཛད་

པའི། །ནག་པོ་ཆེ་ལ་ཕྱག་འཚལ་བསྟོད། །འཇམ་དཔལ་བཀའ་ཉན་བསྟན་

སྲུང་ནི། །དམ་ཅན་གཤིན་རྗེའི་རྒྱལ་པོ་སྟེ། །ཞལ་གཅིག་ཕྱག་གཉིས་འཇིགས་

གཟུགས་ཅན། །མགོན་པོ་ཁྱོད་ལ་བདག་བསྟོད་དོ། །ཕྱག་བྱར་འོས་པ་ཐམས་ཅད་

ལ། །ཞིང་རྡུལ་ཀུན་གྱི་གྲངས་སྙེད་ཀྱི། །ལུས་བཏུད་པ་ཡིས་རྣམ་ཀུན་ཏུ། ། 



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

མཆོག་ཏུ་དད་པས་ཕྱག་འཚལ་བསྟོད། །

སྨོན་ལམ། ཡིག་བརྒྱ། གང་ཡང་བདག་བློ་རྨོངས་པ་ཡིས། །ཉེས་བྱས་ཅུང་

ཟད་གང་བྱས་པ། །གང་ཕྱིར་ལུས་ཅན་སྐྱབས་ཡིན་ཕྱིར། །མགོན་ཁྱོད་དེ་

ཀུན་བཟོད་མཛོད་རིགས། །མ་རྙེད་ཡོངས་སུ་མ་ཤེས་དང་། །གང་ཡང་ནུས་

པ་མ་མཆིས་པས། །འདིར་ནི་བྱ་བ་གང་བགྱིས་པ། །དེ་ཀུན་ཁྱོད་ཀྱིས་བཟོད་

མཛད་རིགས། །ལྷག་པ་དང་ནི་ཆད་པ་དང་ །   །ཆོ་གའི་ཡན་ལག་ཉམས་པ་

དང་། །བདག་གིས་བགྱིས་པ་ཅི་མཆིས་པ། །དེ་ཡང་བཟོད་པར་མཛད་དུ་

གསོལ། །

བླ་མ་དང་བཅོམ་ལྡན་འདས་འཇམ་དཔལ་གཤིན་རྗེའི་གཤེད་ཀྱི་ལྷ་

ཚོགས་འཁོར་དང་བཅས་པ་ཁྱེད་རྣམས་ལ་ཐུགས་མཁྱེན་པའི་ཡེ་ཤེས། 

བརྩེ་བའི་ཐུགས་རྗེ་མཛད་པའི་འཕྲིན་ལས། སྐྱོ བས་པའི་ནུས་མཐུ་བསམ་

གྱིས་མི་ཁྱབ་པ་མངའ་བ་ལགས་པས་ཕན་བདེ་འབྱུང་གནས་སངས་རྒྱས་ཀྱི་

བསྟན་པ་དར་བ་དང་། སེམས་ཅན་ལ་བདེ་སྐྱིད་འབྱུང་བ་དང་། ཁྱ ད་པར་དུ་

ཡང་བདག་སོགས་མར་གྱུར་ནམ་མཁའི་མཐའ་དང་མཉམ་པའི་སེམས་ཅན་

ཐམས་ཅད་ཀྱི་ཚོགས་གཉིས་རྫོགས་སྒྲིབ་གཉིས་སྦྱངས། མྱུར་དུ་འཇམ་

དཔལ་གཤིན་རྗེའི་གཤེད་ཀྱི་གོ་འཕང་རིན་པོ་ཆེ་ཚེ་འདི་ཉིད་ལ་འཐོབ་པར་

མཛད་དུ་གསོལ། དགེ་བ་འདི་ཡིས་མྱུར་དུ་བདག །གཤིན་རྗེ་གཤེད་པོ་གྲུབ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

གྱུར་ནས། །འགྲོ་བ་གཅིག་ཀྱང་མ་ལུས་པ། །ཁྱེད་ཀྱི་ས་ལ་འགོད་པར་ཤོག ། 

གང་ཚེ་བལྟ་བར་འདོད་པ་འམ། །ཅུང་ཟད་དྲི་བར་འདོད་ན་ཡང་། །མགོན་པོ་

འཇམ་དབྱངས་དེ་ཉིད་ནི། །གེགས་མེད་པར་ཡང་མཐོང་བར་ཤོག །བླ་མ་

མགོན་པོ་དབྱེར་མེད་ལ། །བདག་ནི་གུས་པས་སྐྱབས་སུ་མཆི། །བདག་

སོགས་སེམས་ཅན་ཐམས་ཅད་ཀྱི། །ཉོན་མོངས་མ་ལུས་སེལ་བར་ཤོག ། 

མགོན་པོ་བླ་མ་དབྱེར་མེད་ལ། །བདག་ནི་གུས་པས་སྐྱབས་སུ་མཆི། །བདག་

སོགས་སེམས་ཅན་ཐམས་ཅད་ཀྱི། །བར་ཆད་མ་ལུས་སེལ་བར་ཤོག །དགེ་

བ་འདི་ཡིས་ཚེ་རབས་ཐམས་ཅད་དུ། །རྒྱལ་བའི་དམ་ཆོས་མ་ལུས་འཛིན་པ་

དང་། །དེ་ཡི་འགལ་རྐྱེན་སེལ་ཞིང་མཐུན་རྐྱེན་ཀུན། །མྱུར་མཛད་བླ་མ་

མགོན་པོས་གཡེལ་མེད་དུ་འགྲུབ་གྱུར་ཅིག །བདག་དང་འགྲོ་ལ་ཐུགས་བརྩེ་

ཕྱིར།  །ཉིད་ཀྱི་རྫུ་འཕྲུལ་མཐུ་ཡིས་ནི། །ཇི་སྲིད་མཆོད་པ་བདག་བགྱིས་ན།། 

དེ་སྲིད་བཅོམ་ལྡན་བཞུགས་སུ་གསོལ། །ཉིན་དང་པོ་ལྟ་བུར། ཨོཾ་སུ་པྲ་ཏིཥྛ་བཛྲ་

ཡེ་སྭཱཧཱ། དེ་ནས་ཤིས་བརྗོད།  ཡོན་ཏན་རབ་རྫོགས་སོགས།  ཡང་ཉིན་མཐའ་མ་ལྟ་བུར། 

དེ་སྲིད་བཅོམ་ལྡན་བཞུགས་སུ་གསོལ། །ཨོཾ་ཨཱཿབཛྲ་མུཿ འཇིག་རྟེན་ལས་

འདས་པའི་མགྲོན་གྱི་ཡེ་ཤེས་པ་གཤེགས། དམ་ཚིག་པ་བདག་ཉིད་ལ་ཐིམ། 

མགྲོན་གཞན་རྣམས་རང་གནས་སུ་གཤེགས་པར་གྱུར། དུར་ཁྲོད་བསྲུང་

འཁོར་དང་བཅས་པ་གཞལ་ཡས་ཁང་ལ་ཐིམ། གཞལ་ཡས་ཁང་འཁོར་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

རྣམས་ལ་ཐིམ། འཁོར་རྣམས་དང་ཡུམ་རང་ལ་ཐིམ། རང་དམ་ཚིག་པ་

སེམས་དཔའ་ཡེ་ཤེས་སེམས་དཔའ་ལ་ཐིམ། ཡེ་ཤེས་སེམས་དཔའ་ཏིང་ངེ་

འཛིན་སེམས་དཔའ་ལ་ཐིམ། ཏིང་ངེ་འཛིན་སེམས་དཔའི་ཞབས་ཀྱུ་ཨུ་ནི་ཧ་

ལ། ཧ་ནི་ཧའི་མགོ་བོ་ལ། མགོ་བོ་ཟླ་ཚེས་ལ། ཟླ་ཚེས་ཐིག་ལེ་ལ། ཐིག་ལེ་

ནཱ་ད་ལ་ཐིམ། ནཱ་ད་ཡང་མི་དམིགས་པ་སྟོང་པ་ཉིད་དུ་གྱུར། སྟོང་པའི་ངང་

ལས། རང་ཉིད་སྐད་ཅིག་གིས་དཔལ་རྡོ་རྗེ་འཇིགས་བྱེད་ཞལ་གཅིག་ཕྱག་

གཉིས་ཀྱིས་གྲི་གུག་དང་ཐོད་པ་འཛིན་པ་ཡུམ་དང་བཅས་པའི་སྐུར་བཞེངས་

པ་དེའི་མིག་གཉིས་སུ་ཀྵིཾ། རྣ་བ་གཉིས་སུ་ཛྲིཾ། སྣར་ཁཾ། ལྕེའི་རཾ ། དཔྲལ་བར་

ཀཾ། ལྟེ ་བར་སཾ། སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ་གིས་མཚན་

པར་གྱུར། 

དེ་ནས་ཤིས་བརྗོད། ༈ ཡོན་ཏན་རབ་རྫོགས་གངས་ཀྱི་རི་བོ་བཞིན། །བྱིན་

རླབས་ཆུ་བོས་སྐལ་ལྡན་ཚིམ་མཛད་ཅིང་། །རང་སེམས་ལྷན་ཅིག་སྐྱེས་པ་

སྟོན་མཛད་པའི། །ཆོས་རྗེ་བླ་མ་རྣམས་ཀྱི་བཀྲ་ཤིས་ཤོག །སྒྲུབ་པ་པོ་ལ་བུ་

ལྟར་གཟིགས་མཛད་ཅིང་། །མི་འབྲལ་ལུས་དང་གྲིབ་མ་ཇི་བཞིན་དུ། །དམ་

ཚིག་ཅན་ལ་དངོས་གྲུབ་མཆོག་སྩོལ་བའི། །ཡི་དམ་ལྷ་ཚོགས་རྣམས་ཀྱི་བཀྲ་

ཤིས་ཤོག །དམ་ཅན་སྒྲུབ་པ་པོ་ཡི་རྗེས་འབྲང་ཞིང་། །ཞི་དང་རྒྱས་དང་དབང་

དང་མངོན་སྤྱོད་སོགས། །སྣ་ཚོགས་འཕྲིན་ལས་ཚུལ་བཞིན་སྒྲུབ་མཛད་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

པའི། །ཆོས་སྐྱོང་སྲུང་མ་རྣམས་ཀྱི་བཀྲ་ཤིས་ཤོག །སྣང་སྲིད་རང་གྲོལ་སྒྱུ་མ་

རྨི་ལམ་བཞིན། །བདེ་བ་ཆེན་པོ་རྒྱུན་ཆད་མེད་པའི་ཉམས། །ཡིད་ལ་བྱར་

མེད་སྟོང་གསལ་ནམ་མཁའི་ངང་། །བདེ་ཆེན་ཕྱག་རྒྱ་ཆེན་པོའི་བཀྲ་ཤིས་

ཤོག །སྒྲུབ་པ་པོ་ལ་བརྟེན་ཅིང་མཆོད་པ་དང་། །སྐུར་བ་འདེབས་པའི་སྐྱེ་འགྲོ་

གང་ཡིན་པ། །ཐམས་ཅད་བྱང་ཆུབ་ལམ་ལ་འགོད་མཛད་པའི། །མཉམ་ཉིད་

བྱང་ཆུབ་སེམས་ཀྱི་བཀྲ་ཤིས་ཤོག །འཁོར་བ་མྱ་ངན་འདས་པ་ཐམས་ཅད་

ཀྱི། །བཀྲ་ཤིས་སྒོ་མང་ཇི་སྙེད་ཡོད་པ་ཀུན། །ཕུན་སུམ་ཚོགས་པ་ཆུ་བོའི་

རྒྱུན་བཞིན་དུ། །སྐྱེ་འགྲོ་ཡོངས་ལ་རྟག་ཏུ་བཀྲ་ཤིས་ཤོག །བསོད་ནམས་

དར་རྒྱས་རི་རྒྱལ་ལྷུན་པོ་བཞིན། །སྙན་གྲགས་ཆེན་པོ་ནམ་མཁའ་བཞིན་དུ་

ཁྱབ། །ཚེ་རིང་ནད་མེད་གཞན་དོན་ལྷུན་གྱིས་གྲུབ་། །ཡོན་ཏན་རྒྱ་མཚོ་

མཆོག་གི་བཀྲ་ཤིས་ཤོག །ནམ་མཁའི་ཁྱོན་ལྟར་ཡངས་པའི་ཕོ་བྲང་མཆོག།། 

ཉི་ཟླའི་འོད་དང་མཉམ་པའི་འོད་འཕྲོ་ཞིང་། །གྲངས་མེད་རིན་ཆེན་རྒྱན་གྱིས་

མཛེས་པ་ལ། །དགེ་མཚན་ཇི་སྙེད་མཆིས་པའི་བཀྲ་ཤིས་དེས། །ཁྱེད་ཅག་

གང་ནས་གང་དུ་གནས་པ་དེར། །མི་ཤིས་མཚན་མ་འགའ་ཡང་མི་འབྱུང་

ཞིང་། །ཞིང་གི་འབྱོར་པ་ཕུལ་དུ་འབྱུང་བ་ཡི། །བདེ་ལེགས་རྒྱུན་མི་ཆད་པའི་

བཀྲ་ཤིས་ཤོག །མཁས་པའི་དབང་པོ་ཞབས་པད་བརྟན། །བསྟན་འཛིན་བུ་

སློབ་རྒྱས་པ་དང་། །བཤད་སྒྲུབ་ཉི་ཟླ་ལྟར་གསལ་བའི། །བདེ་ལེགས་རྒྱུན་མི་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཆད་པའི་བཀྲ་ཤིས་ཤོག ། །    

༈   ཉིན་ཕྱི་མ་སོགས་ལ་ཡི་དམ་ཀྱི་བདག་བསྐྱེད་མཐའ་བར་དང། མགོན་པོའི་བསྐང་གསོ་

ཉིན་སྔོན་མ་བཞིན་བྱ། དེ་ནས་ཆོས་རྒྱལ་གྱི་མཆོད་པ་ཆུ་གཅིག་སྔོན་འགྲོ་ཉེར་སྤྱོད་རོལ་མོ་འདོད་

ཡོན་ལྔ་དང་བཅས་པ་བྱིན་གྱིས་བརླབས་ལ། ཆོས་རྒྱལ་བསྐྱེད་ཆོག་སྐབས་ཉིན་གཉིས་པ་གསུམ་པ་

སོགས་ལ་ས་བོན་ཕྱག་མཚན་ལས་མི་བསྐྱེད་པ་དང། སྔར་ཡོད་གསལ་བཏབ་བྱེད་དགོས་པས་དེའི་

ཚུལ་ནི། ཨོཾ་སྭ་བྷ་ཝས་སྦྱངས། སྟོང་པ་ཉིད་དུ་གྱུར། སྟོང་པའི་ངང་ལས་མདུན་དུ་

པདྨ་དང་ཉི་མ་དང་དགྲ་བགེགས་རྣམས་ཀྱི་སྙིང་ག་ནས་བརྫིས་པའི་མ་ཧེ་

རབ་ཏུ་ཁྲོས་པའི་གདན་གྱི་སྟེང་དུ་ ༼ཡ་ལས་ཐོད་དབྱུག་ཡས་མཚན་པ། དེ་ལས་འོད་

འཕྲོས ། དགྲ་བགེགས་གདུག་པ་ཅན་ཐམས་ཅད་ཚར་བཅད། ཚུར་འདུས་དབྱུག་ཏོ་ལ་ཐིམ། དེ་ཡོངས་

སུ་གྱུར་པ་ལས། དོར་དགོས།༽ གཏོར་མ་དང་གཉིས་སུ་མེད་པའི་གཤིན་རྗེ་ཆོས་

ཀྱི་རྒྱལ་པོ་ཞེས་སོགས་དང༌། དེའི་གཡོན་དུ་་ ༼ཙ་དང་རྩེ་གསུམ་ལས་སྐྱེས་པའི་ཞེས་པ་

དོར་དགོས།༽ ཙ་མུཎྜི་ནག་མོ་ཞལ་གཅིག་ཕྱག་གཉིས་པ། ཞེས་པ་ནས། གཏང་རག་

བར་དང། དེ་ནས་མཆོད་བསྟོད་ཡིག་བརྒྱ་བཟོད་གསོལ་ཤིས་བརྗོད་བར་ཉིན་སྔ་མ་ཇི་ལྟ་བ་བཞིན་

བྱའོ། །

༈ གཏོར་རྒྱག་ཉིན་ཞལ་འདོན་སོགས་ཉིན་སྔ་མ་དང་འདྲ་བ་ལ་དྲུག་ཅུ་མ་འབུལ་མཚམས་

ནས་མི་འདྲ། དྲུག་ཅུ་མའི་ཐལ་བརྡབས་ཚན་པ་བཞི་སྒྲུབ་མཚམས་ལྷ་བཏེགས་བྱེད་པ་ནི། རྡོ་རྗེ་ཁུ་

ཚུར་གཉིས་ཀྱི་མཛུབ་མོ་གཉིས་གཤིབས་སྟེ་རྐྱང་པ་འོག་ཏུ་ཕྱོགས་པར་སྤྱི་བོར་བཏེག་སྟེ། ཨོཾ་བཛྲ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཨུཏ་ཏིཥྛ། གཏོར་མའི་ལྷ་ཚོགས་སྟེང་གི་ནམ་མཁར་བཞུགས་པར་གྱུར། ཅེས་

བརྗོད་པ་དང་ལྷན་ཏུ་གཟུངས་ཐག་བླངས་ཏེ་གཏོར་ལྷག་དེ་ཉིད་ལ་ཁ་གསོ་ཞིང་ཆུ་ཆང་ནང་མཆོད་

ཀྱིས་རིམ་བཞིན་བྲན་ཏེ། མཆོད་གཏོར་གཉིས་བྱིན་གྱིས་བརླབས། ཆོས་ཀྱི་རྒྱལ་པོ་ཡབ་

ཡུམ། ཁཱ་ཧི་ཁཱ་ཧི། ལན་གསུམ་དང༌། ཨོཾ་ཀཱ་ལ་རཱུ་པ་ས་པ་རི་ཝཱ་ར་ཨརྒྷཾ་ནས། 

ཤཔྟའི་བར་དང༌། ཨོཾ་ཀཱ་ལ་རཱུ་པ་ཞེས་སོགས་ཀྱི་ནང་མཆོད་འབུལ། གཏོར་རྫོངས། ༈ ཧོཿ  

འཇམ་དཔལ་གཤིན་རྗེ་གཤེད་ཀྱི་བཀའ་སྡོད། ཞེས་པ་ནས། ཐོགས་པ་མེད་པར་

འགྲུབ་པར་མཛོད་ཅིག །གཞི་བདག་གཏོར་མ་འབུལ། ༈ ཧཱུཾ་འཆི་བདག་ནག་པོ་ལྷོ་

ཕྱོགས་ནས། །ཞེས་པ་ནས། གཡས་པའི་དབྱུག་པ་མདུན་དུ་རློགས། །གསུམ་རྡུང་

ཉིས་འབྲེལ་བྱས་ནས་ཚོགས་གྲོལ། དེ་ནས་གཏོར་རྒྱག་སྔ་ཕྱི་ལ་གཞིག་པའི་ཚོགས་རྒྱུ། དེ་ནས་

གཏོར་མ་ལྷར་གསལ་བ་འཕེན་ན་རྡོ་རྗེའི་ཐོག་དང་མཚུངས་པའི་ནུས་པ་འབྱུང་ཡང༌། རྣལ་འབྱོར་པ་དེ་

ཙམ་གྱི་ནུས་པ་ཚད་དུ་མ་འཁྱོལ་བས་ལྷའི་ངོ་བོར་འཕེན་པ་འཚུབ་ཆེ་བས་ཟོར་གནམ་ལྕགས་ཀྱི་ཐོག་

སོགས་སུ་བསྐྱེད་ནས་འཕེན་པ་ལེགས་པར་གསུངས་པས། ཟོར་བསྐྱེད། ༈ ཨོཾ་ཧྲཱིཿཥྚྲཱིཿབསངས། 

སྭཱ་བྷཱ་ཝས་སྦྱངས། སྟོང་པའི་ངང་ལས་ཡ་ཧཱུཾ་གིས་མཚན་པ་ལས་དྲག་པོའི་འོད་

ཟེར་ཕྱོགས་བཅུར་འཕྲོས། དགྲ་བགེགས་གདུག་པ་ཅན་ཐམས་ཅད་ཚར་

བཅད། ཕྱོ གས་བཅུའི་སངས་རྒྱས་བྱང་སེམས་བཀའ་སྡོད་དང་བཅས་པ་

ཐམས་ཅད་ཀྱི་མཐུ་སྟོབས་ནུས་པ་ཐམས་ཅད་སྲིན་པོ་དྲག་ཏུ་ཁྲོས་པ་ལྟ་བུའི་

རྣམ་པར་སྤྱན་དྲངས། ཡ་ཧཱུཾ་གིས་མཚན་པ་ལ་ཐིམ། དེ་ཡོངས་སུ་གྱུར་པ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ལས་གཏོར་ཟོར་འདི་ཉིད་གནམ་ལྕགས་ཀྱི་ཐོག་མེ་རབ་ཏུ་འབར་བ། མཚོན་

དང༌། མེ་དང༌། དུག་གི་ཆར་འབེབས་ཤིང་སྟོང་གསུམ་ཐམས་ཅད་སྐད་ཅིག་

གིས་ཐལ་བར་རློག་པའི་ནུས་ལྡན་དུ་གྱུར། སླར་ཡང་རང་གི་ཐུགས་ཀ་ནས་

འོད་ཟེར་སྤྲོས་ཏེ། བླ ་མ་ཡི་དམ་སངས་རྒྱས་བྱང་སེམས་དཔའ་བོ་མཁའ་

འགྲོ་ཆོས་སྐྱོང་སྲུང་མ་འཇིག་རྟེན་གྱི་དྲེགས་པ་སྡེ་བརྒྱད་ཐམས་ཅད་ཀྱི་མཐུ་

རྩལ་བསྡུས་ནས་གཏོར་ཟོར་ལ་ཐིམ་པར་གྱུར། 

༈ ཧཱུཾ རྣལ་འབྱོར་བདག་གི་གཏོར་ཟོར་གཉན་པོ་འདིར། །རིག་འཛིན་

རྩ་བརྒྱུད་བླ་མས་བྱིན་གྱིས་རློབས། །ཡི་དམ་ལྷ་དང་མཁའ་འགྲོའི་ནུས་པ་

བསྐྱེད། །བསྟན་སྲུང་དམ་ཅན་རྒྱ་མཚོའི་དྲག་པོར་བསྒྲུབ། །ཁྱད་པར་གསོད་

བྱེད་ལས་ཀྱི་གཤིན་རྗེ་ཁྱོད། །ཆོ་འཕྲུལ་སྟོང་གི་དགྲ་ལ་ལྟས་ངན་ཐོངས། ། 

འཁོར་བཅས་ཟོར་ཆེན་རྫས་ཀྱི་མཐུ་བསྐྱེད་ལ། །དགྲ་བགེགས་འབྱུང་པོའི་

སྲོག་ལ་དབང་མཛོད་ཅིག །བཀའ་སྡོད་དམ་ཅན་རྒྱ་མཚོ་མཐུ་མ་ཆུང༌། །སྒྲོལ་

བྱེད་ཕོ་ཉ་ལས་མཁན་རྩལ་མ་ཞན། །བདག་གི་གཏོར་ཟོར་གཉན་པོ་མཐུ་

བསྐྱེད་ལ། །དོ་ནུབ་དགྲ་བོའི་སྲོག་ལ་དབང་མཛོད་ཅིག ༈ །སྡང་དགྲ་གནོད་

བྱེད་བགེགས་ལ་འཕེན་པའི་ཟོར། །དམ་ཉམས་སྡིག་ཅན་ཐལ་བར་རློག་པའི་

ཟོར། །དམ་ཅན་སྡེ་བརྒྱད་དམག་དཔུང་བསྐྱེད་པའི་ཟོར། །མི་མཐུན་རྐྱེན་

ངན་བར་ཆད་བཟློག་པའི་ཟོར། །

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

དེ་ནས་ཟོར་བསྐུལ་ནི། ༈ ཧཱུཾ བླ་མ་ཡི་དམ་གཤིན་རྗེ་གཤེད་པོ་དང༌། །དཔའ་

བོ་མཁའ་འགྲོ་ཆོས་སྐྱོང་སྲུང་མའི་ཚོགས། །སྣང་སྲིད་དྲེགས་པ་སྡེ་བརྒྱད་

འཁོར་བཅས་ཀྱིས། །དོ་ནུབ་དྲག་པོའི་ཟོར་གྱི་ལས་མཛོད་ཅིག །ཅེས་ཟོར་

བསྐུལ་བྱ།   ༈ ཧཱུཾ   ད་ནི་ཟོར་བསྒྱུར་དགྲ་ལ་བསྒྱུར། །ད་ནི་ཟོར་འཕེན་དགྲ་ལ་

འཕེན། །ད་ནི་ཟོར་ཁ་དགྲ་ལ་སྒྱུར། །ད་ནི་ཟོར་ཁ་བགེགས་ལ་བསྒྱུར། ། ༈ ཧཱུཾ། 

རྣལ་འབྱོར་དབང་ཕྱུག་ཟོར་འཕེན་ནོ། །རྣལ་འབྱོར་དབང་ཕྱུག་ཟོར་འཕེན་

པས། །ཉོན་ཅིག་ལྷ་སྲིན་སྡེ་བརྒྱད་ཚོགས། །མཐོ་བ་རྣམས་ཀྱིས་ཞབས་

སྐུམས་ཤིག །དམའ་བ་རྣམས་ཀྱིས་དབུ་ཆུམས་ཤིག །ཐད་ཀ་རྣམས་ཀྱིས་

སྐུ་གཟུར་ཅིག །གལ༌ཏེ་མ་གཟུར་ཟོར་ཕོག་ན། །ཀོ་ལོང་ཕྲག་དོག་མ་མཛོད་

ཅིག །ཉེས་པ་གཏེས་སུ་མ་འཛིན་ཅིག། །ཟོར་སྣ་སྡང་བའི་དགྲ་ལ་དྲོངས། ། 

ཟོར་སྣ་གནོད་པའི་བགེགས་ལ་དྲོངས། །རྣལ་འབྱོར་དབང་ཕྱུག་ཟོར་འཕེན་

ནོ། །རྣལ་འབྱོར་དབང་ཕྱུག་གཏོར་ཟོར་འདི། །རྩེ་མོ་རྡོ་རྗེའི་མདུང་ལས་རྣོ། །རྩ་

བ་རྡོ་རྗེའི་བྲག་ལས་སྲ། །དྲག་ཤུལ་གནམ་ལྕགས་ཐོག་ལས་ཆེ། །རྣལ་འབྱོར་

དབང་ཕྱུག་ཟོར་འཕེན་པས། །རྣལ་འབྱོར་དབང་ཕྱུག་ཟོར་འཕེན་པས། །སྟེང་

གི་ལྷ་ལ་མི་འཕེན་ནོ། །འོག་གི་ཀླུ་ལ་མི་འཕེན་ནོ། །བར་གྱི་བཙན་ལ་མི་

འཕེན་ནོ། །གཞི་བདག་རྣམས་ལ་མི་འཕེན་ནོ། །རྣལ་འབྱོར་དབང་ཕྱུག་ཟོར་

འཕེན་པས། །རྣལ་འབྱོར་དབང་ཕྱུག་གཏོར་ཟོར་འདི། །སྡང་བར་བྱེད་པའི་

དགྲ་ལ་འཕེན། །གནོད་པར་བྱེད་པའི་བགེགས་ལ་འཕེན། །ཕུང་བར་བྱེད་པའི་

སྲི་ལ་འཕེན། །རྣལ་འབྱོར་དབང་ཕྱུག་ཟོར་འཕེན་པས། །རྣལ་འབྱོར་དབང་

ཕྱུག་གཏོར་ཟོར་འདི། །སྒོ་བ་རྣམས་ཀྱིས་སྒོ་ཕྱེས་ཤིག། །སྒོ་བ་རྣམས་ཀྱིས་

སྒོ་ཕྱེ་ན། །བཙས་སུ་གཟུགས་ཅན་དགྲ་འབུལ་ལོ། །འཕྲང་བ་རྣམས་ཀྱིས་འཕྲང་

སོལ་ཅིག །འཕྲང་བ་རྣམས་ཀྱིས་འཕྲང་བསལ་ན། །བཙས་སུ་གཟུགས་མེད་

བགེགས་འབུལ་ལོ། །བྷྱོཿབྷྱོཿདེ་ནི་དགྲ་ལ་བྷྱོཿ   བྷྱོཿབྷྱོཿདེ་ནི་བགེགས་ལ་བྷྱོཿ  

ཆོས་ཆོས་དེ་ནི་དམག་ལ་ཆོས། །དམག་དཔུང་བསྐྱེད་ལ་རུ་མཚོན་ཕྱོར། །

དེ་ནས་ཕྱི་རོལ་ཏུ་གཏོར་རྭ་ནང་མར་ཕེབས། གསེར་སྐྱེམས།	 ༈   ཧཱུཾ  བླ  ་མ་ཡི་

དམ་དཀོན་མཆོག་གསུམ། །ཞེས་པ་ནས། དེ་རིང་བདག་གི་གྲོགས་མཛོད་ཅིག། 

ཅེས་པའི་བར་གསེར་སྐྱེམས་ཚན་པ་བཞི་གོང་ལྟར་བྱ། དེ་ནས། ༈ ཧཱུཾ ཆོས་ཀྱི་རྒྱལ་པོ་

གཤིན་རྗེའི་ཚོགས། །བྲན་དང་བཅས་པའི་དུས་ལ་བབ། །མ་མོ་ཆེན་མོ་ཙ་

མུཎྜི། །རྩེ་གསུམ་ཐོད་ཁྲག་འཛིན་མཛད་པ། །ཤ་ཆེན་ཁྲག་ཞག་ཆེན་པོ་ཡི། ། 

གཏོར་མ་རྒྱ་མཚོ་མཆོད་པར་བཞེས། །རྒྱལ་བས་བསྒོས་པའི་དམ་ཚིག་

དང༌། །སྙིང་རྗེས་དགྲ་བགེགས་མྱུར་དུ་སྒྲོལ། །སྡང་བའི་དགྲ་དང་གནོད་པའི་

བགེགས། །བདུད་དང་བར་དུ་གཅོད་པ་རྣམས། །ཟུངས་ཤིག་ཆིངས་ཤིག་

རྣམ་པར་སྡོམས། །ཁུག་ཅིག་དྲོངས་ཤིག་དབང་དུ་བསྡུས། །སོད་ཅིག་སྐྲོད་

ཅིག་རེངས་པར་གྱིས། །ཕྱེས་ཤག་གནོན་ཅིག་རྨུགས་པར་གྱིས། །ཐུལ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཞིག་ཆོམས་ཤིག་རྣམ་པར་ཤིག །རྡུལ་ཕྲན་ཙམ་ཡང་མེད་པར་མཛོད། །

དེ་ནས་གཏོར་རྭ་ཕྱི་མར་ཕེབས། ༈ ཧོཿ སྲིད་པ་གསུམ་ན་གནས་པའི་ལྷ་ཀླུ་བཙན་བདུད་

གཟའ་རྒྱལ་པོ་ལ་སོགས་པའི་འབྱུང་པོ་མཁའ་ལ་རྒྱུ་བ་རྣམས་ཀྱི་ཞལ་དུ་ཨོཾ་ཨཱཿཧཱུཾ། ༈ ཁྱོད་ལྷ་སྲིན་སྡེ་

བརྒྱད་ཀྱི་ཚོགས་རྣམས་ཉོན་ཅིག་ཁོ་བོས་བསམ་པ་བྱང་ཆུབ་མཆོག་ཏུ་སེམས་བསྐྱེད། ཟབ་མོ་རྡོ་

རྗེའི་ཐེག་པ་ལ་སྒྲུབ་པ་སྙིང་པོར་བྱས། དོ་ནུབ་ཀྱི་སྐབས་སུ་དྲག་པོའི་གཏོར་ཟོར་གྱི་སྒོ་ནས་

བསྟན་དགྲ་ཚར་གཅོད་པར་བྱེད་པ་ཡིན་པས། ཁྱེད་རྣམས་ཀྱིས་གསེར་སྐྱེམས་ཀྱི་མཆོད་པ་འདི་

བཞེས་ལ། བསྟན་དགྲ་དེ་དག་གི་ཁ་འཛིན་དང་རྒྱབ་རྟེན་གང་ཡང་མ་མཛད་པར་གཏོར་ཟོར་འདི་ཡི་སྣ་

དྲོངས་ཤིག ༈ གཏོར་ཟོར་གཉན་པོ་འདི་སྟེང་གི་ལྷ་ལ་མི་འཕེན། འོག་གི་ཀླུ་ལ་མི་འཕེན། བར་གྱི་བཙན་

དང་རྒྱལ་པོ་སོགས་ལ་མི་འཕེན་གྱི། སྤྱིར་སངས་རྒྱས་བསྟན་པའི་དགྲ་བོར་གྱུར་པ། ཁྱད་པར་དུ་ཡང་

ཁམས་གསུམ་ཆོས་ཀྱི་རྒྱལ་པོ་ཤར་ཙོང་ཁ་པ་བློ་བཟང་གྲགས་པ་ཡབ་སྲས་ཀྱི་བསྟན་པ་བསྟན་འཛིན་

དགོན་གནས་དགེ་འདུན་གྱི་སྡེ་སྦྱིན་བདག་དང་བཅས་པ་རྣམས་ལ་གནོད་ཅིང་འཚེ་བར་བྱེད་པ་

རྣམས་ཀྱི་སྟེང་དུ་འཕེན་པར་བྱེད་པ་ཡིན་པས། ཁྱེད་རྣམས་ཀྱི་གསེར་སྐྱེམས་ཀྱི་མཆོད་པ་འདི་བཞེས་

ལ་བསྟན་དགྲ་དེ་དག་དྲག་པོའི་ཆད་པས་ཚར་ཆོད་ཅིག །༈ གཏོར་ཟོར་གཉན་པོ་འདི་ཉིད་བསྟན་དགྲ་

གནོད་བྱེད་ཀྱི་སྟེང་དུ་ཐོག་ལྟར་འཕེན་པར་བྱེད་པ་ཡིན་པས། ཁྱེད་མཐོ་བ་རྣམས་ཀྱིས་ཞབས་

བསྐུམས། དམའ་བ་རྣམས་ཀྱིས་དབུ་ཆུམས། བར་དུ་གནས་པ་རྣམས་ཀྱིས་སྐུ་གཟུར་ལ་ཟོར་སྣ་དགྲ་

ཕྱོགས་སུ་བསྒྱུར་བའི་འཕྲིན་ལས་མཛོད་ཅིག །ཅེས་བརྗོད། 

རྒྱལ་བ་སྤྱིའི་བསྐུལ་ནི།  ༈ ཨོཾ་མི་མངོན་དབྱིངས་ན་བཞུགས་པའི་རྒྱལ་བ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཞི་ཁྲོའི་ཚོགས། ཨཱཿབཞེངས་ཤིག་བཞེངས་ཤིག་ཆོས་ཀྱི་དབྱིངས་ནས་

བཞེངས། །ཧཱུཾ་བསྐུལ་ལོ་བསྐུལ་ལོ་འགྲོ་བའི་དོན་ལ་བསྐུལ། །ཧྲཱིཿ མཛོད་ཅིག་

མཛོད་ཅིག་བཅོལ་བའི་འཕྲིན་ལས་མཛོད། །ཅེས་ལན་གསུམ་མམ་གཅིག་གིས་བསྐུལ་

བས་རྒྱལ་པོ་ཞི་ཁྲོ་རྣམས་ལྷག་པར་ཁྲོས་པའི་རྣམ་པ་ཅན་དུ་གྱུར་པར་བསམ། དེ་ནས་ལྷའི་ང་རྒྱལ་དང་

ལྡན་པའི་ཁྲོས་པའི་སེམས་ཀྱིས་བསྐུལ་བ་ནི། ༈ ཧཱུཾ   དགེ་སྡིག་ཤན་འབྱེད་དམ་ཉམས་

སྲོག་གི་བདུད། །ཆོས་ཀྱི་རྒྱལ་པོ་ཡབ་ཡུམ་ལས་མཛོད་ཅིག།དམ་ཅན་

བཀའ་ཉན་ཡ་བ་ཏི་ལ་སོགས། །སྲོག་གཅོད་གཤིན་རྗེའི་ཚོགས་ཀྱི་ལས་

མཛོད་ཅིག །དམ་ཅན་བཀའ་ཉན་ཕོ་ཉ་མོ་ལ་སོགས། །ནད་བདག་མ་མོའི་

ཚོགས་ཀྱི་ལས་མཛོད་ཅིག	།དམ་ཅན་བཀའ་ཉན་རྔམས་ཤིང་འཇིགས་པའི་

གཟུགས། །ཕྱོགས་སྐྱོང་འཁོར་ཚོགས་རྒྱ་མཚོས་ལས་མཛོད་ཅིག  །ཅེས་དྲག་

ཏུ་བསྐུལ། ༈ ཧཱུཾ  ཆོས་སྐུ་ཡངས་པའི་ཕོ་བྲང་ནས། །ཆོས་རྒྱལ་ཡབ་ཡུམ་འཁོར་

བཅས་ཀྱིས། །གཏོར་ཟོར་འདི་ཡི་སྣ་དྲོངས་ཤིག། །གཞན་གྱི་བསམ་སྦྱོར་

ངན་པ་དང༌། །སོགས་དང་། 

སྒྲུབ་ཁང་གི་སྒོའི་མཚམས་སུ་བསྲུང་འཁོར་བསྒོམ་པ་ནི། ༈ ཧཱུཾ སྟེང་ཡང་རྡོ་རྗེའི་

གུར་ཁང་ལ། །འོག་ཀྱང་རྡོ་རྗེའི་ས་གཞི་སྟེ། །ཕྱོགས་མཚམས་རྡོ་རྗེའི་རྭ་བས་

བསྐོར། །རྡོ་རྗེའི་མཚམས་ལས་མ་འདའ་ཞིག །ཨོཾ་བཛྲ་རཀྵ་རཀྵ་ཧཱུཾ། ཧཱུཾ། 

སྟེང་ཡང་མེ་ཡི་གུར་ཁང་ལ། །འོག་ཀྱང་མེ་ཡི་ས་གཞི་སྟེ། །ཕྱོགས་མཚམས་



56

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

མེ་ཡི་རྭ་བས་བསྐོར། །མེ་ཡི་མཚམས་ལས་མ་འདའ་ཞིག །ཨོཾ་ཛྭ་ལ་རཀྵ་

རཀྵ་རཾ། ཞེས་བསྲུང་འཁོར་བསྒོམས།

མངའ་གསོལ་ནི། ༈ ཧཱུཾ། ཆོས་ཀྱི་རྒྱལ་པོ་སྟོབས་ཆེན་གཤིན་རྗེའི་གཙོ། ། 

ཁྱོད་ནི་རྩ་བརྒྱུད་བླ་མ་ཀུན་གྱི་དངོས། །ཡི་དམ་ལྷ་ཚོགས་ཀུན་དང་དབྱེར་

མེད་པའི། །བྱིན་རླབས་དངོས་གྲུབ་སྩོལ་བར་མངའ་གསོལ་ལོ། །འཇམ་

དཔལ་དབྱངས་དངོས་རྒྱལ་བ་ཀུན་གྱི་ཡབ། །བདེ་ཆེན་ཆོས་སྐུའི་རང་བཞིན་

དམ་པའི་ཆོས། །རིག་གྲོལ་ཡོན་ཏན་མཐར་ཕྱིན་འཕགས་པའི་མཆོག། །བསླུ་

མེད་གཏན་གྱི་སྐྱབས་སུ་མངའ་གསོལ་ལོ། །ཐུབ་བསྟན་སྙིང་པོ་བློ་བཟང་

རྒྱལ་བའི་ལུགས། །ཟབ་མོའི་ལྟ་དང་ཉེར་འབྲེལ་རྡོ་རྗེའི་ཐེག །བཤད་སྒྲུབ་

བསྟན་པ་བསྲུང་བའི་མཐུ་རྩལ་ཅན། །དམ་ཅན་སྲུང་མའི་གཙོ་བོར་མངའ་

གསོལ་ལོ། །ཁམས་གསུམ་སྐྱེ་འགྲོའི་སྲོག་ལ་དབང་བསྒྱུར་ཞིང༌། །དྲེགས་པ་

སྡེ་བརྒྱད་ཚོགས་རྣམས་བྲན་དུ་འཁོལ། །དགེ་སྡིག་ཤན་འབྱེད་སྡིག་ཅན་རྩད་

ནས་གཅོད། །སྲོག་བདག་དམག་དཔོན་ཆེན་པོར་མངའ་གསོལ་ལོ། །བདག་

ཅག་དཔོན་སློབ་མི་ནོར་དགོན་གནས་བཅས། །ཁྱོད་ལ་གཉེར་གཏད་བསྲུང་

མར་མངའ་གསོལ་གྱི། །གཡེལ་བ་མེད་པར་བསྲུང་ཞིང་སྐྱོང་བ་དང༌ ། །འཕྲིན་

ལས་རྣམ་བཞི་ལྷུན་གྱིས་འགྲུབ་པར་མཛོད། །

༈ རྒྱལ་བའི་བསྟན་དང་བསྟན་འཛིན་ཐམས་ཅད་དང་། །ཁྱད་པར་ཆོས་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

ཀྱི་རྒྱལ་པོ་ཙོང་ཁ་པའི། །བསྟན་པ་བསྟན་འཛིན་དགེ་འདུན་སྡེ་དང་བཅས། 

།རྣལ་འབྱོར་དཔོན་སློབ་མི་ནོར་དགོན་གནས་རྣམས། །མཐུ་ལྡན་སྲུང་མ་ཁྱོད་

ལ་གཉེར་དུ་གཏད། །དེང་ནས་བཟུང་སྟེ་བྱང་ཆུབ་སྙིང་པོའི་བར། །ཕྱི་ནང་

འགལ་རྐྱེན་ཐམས་ཅད་ཁྱོད་ཀྱིས་སོལ། །མ་རུངས་དགྲ་བགེགས་ཐམས་

ཅད་ཁྱོད་ཀྱིས་ཐུལ། །མཐུན་རྐྱེན་བསམ་པའི་དོན་རྣམས་མ་ལུས་པ། །འབད་

མེད་ལྷུན་གྱིས་འགྲུབ་པའི་འཕྲིན་ལས་མཛོད། །

དེ་ནས་ཡར་འཚོགས་ནས་གཤེགས་གཏོར་འབུལ་རྒྱུ་ཡོད་པས། དེའི་ཚུལ་ནི། མཆོད་པ་ཆུ་

གཅིག་ཉེར་སྤྱོད་རོལ་མོ་དང་། གཏོར་མ་བཅས་བྱིན་ རླབས་དང་། སྔགས་དྲུག་ཕྱག་དྲུག་བཅས་

ཡོངས་གྲགས་ལྟར་བྱིན་གྱིས་བརླབས་ནས། ༈ བདག་ཉིད་ཀྱི་ཐུགས་ཀའི་ཞེས་པ་སྐད་ཅིག་

སྤྱན་དྲངས་དང་། ༈ ཛཿ འཇམ་དཔལ་གཤིན་རྗེ་གཤེད་སོགས་སྤྱན་འདྲེན་ཡོངས་གྲགས་

ལྟར། དེ་ནས། ༈ ཨོཾ་ཧྲཱིཿཥྚྲཱིཿཝི་ཀྲི་ཏཱ་ན་ན་ཀཱ་ལ་རུ་པ་ས་པ་རི་ཝཱ་ར་ཨ་ཀརྵཱ་ཡ་ཛ་

ཛ། ༈ ཨོཾ་ཀཱ་ལ་རུ་པ་ས་པ་རི་ཝཱ་ར་ས་མ་ཡ་སྟྭཾ་ ཞེས་དང་། དེ་ནས། ཨོཾ་ཀཱ་ལ་རུ་

པ་ས་པ་རི་ཝཱ་ར་ཨརྒྷཾ་ནས། ཤཔྟའི་བར་རེ་རེ་བཞིན་འབུལ། སྔགས་ནང་མཆོད། ཀཱ་ལ་རུ་

པའི་ཞལ་དུ་ཨོཾ་ཨཱཿཧཱུཾ། ཙ་མུནྜིའི་ཞལ་དུ་ཨོཾ་ཨཱཿཧཱུཾ། ཡ་བ་ཏི་ལ་སོགས་པའི་

གཤིན་རྗེ་ཕོ་མོའི་ཚོགས་ཚོགས་འཁོར་དང་བཅས་པ་རྣམས་ཀྱི་ཞལ་དུ་ཨོཾ་

ཨཱཿཧཱུཾ། བསྟོད་པ། ༈ འཇམ་དཔལ་བཀའ་ཉན་ཤླཽ་ཀ་གཅིག་གིས་བསྟོད། ༈ ཆོས་ཀྱི་

རྒྱལ་པོ་ཡབ་ཡུམ་འཁོར་དང་བཅས་པ་རྣམས་ཀྱི་ལྗགས་ཧཱུཾ་ལས་སྐྱེས་པའི་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

རྡོ་རྗེ་རྩེ་གཅིག་པ་དམར་པོ་འོད་ཀྱི་སྦུ་གུ་ཅན་གྱིས་གཏོོར་མའི་བཅུད་ཐམས་

ཅད་དྲངས་ཏེ་གསོལ་བར་གྱུར། ཨོཾ་ཀཱ་ལ་རུ་པ་ས་པ་རི་ཝཱ་ར་སརྦ་བིགྷྣཱན་ཤ་

ཏྲུཾ་མཱ་ར་ཡ་ཨི་དམ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། ཨོཾ་ཙ་མུནྜི་ས་པ་རི་ཝཱ་ར་སརྦ་

བིགྷྣཱན་ཤ་ཏྲུཾ་མཱ་ར་ཡ་ཨི་དམ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། ཡ་བ་ཏི་ལ་སོགས་

པའི་གཤིན་རྗེ་ཕོ་མོའི་ཚོགས་འཁོར་དང་བཅས་པ་རྣམས་ཀྱི་ཞལ་དུ་སརྦ་

བིགྷྣཱན་ཤ་ཏྲུཾ་མཱ་ར་ཡ་ཨི་དམ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། ཨོཾ་ཀཱ་ལ་རུ་པ་ས་པ་

རི་ཝཱ་ར་ཨརྒྷཾ་ནས། ཤཔྟའི་བར་དང་། སྔགས་ནང་མཆོད་གོང་བཞིན་དང་།    གཏོར་རྫོངས་ནི།  

༈ ཆོས་རྒྱལ་ཡབ་ཡུམ་འཁོར་བཅསལ། །ཞེས་པ་ནས། དགྲ་བགེགས་ཨཱ་མུ་ཀ་མ་

ར་ཡ་ཕཊ། །

དེ་ནས་གཞི་བདག་གཏོར་མ་ཕུལ། ༈ འཆི་བདག་མའི་མཐར། ༈ ཧཱུཾ  འདི་ནས་ལྷོ་

ཡི་ཕྱོགས་རོལ་ན། །དཔག་ཚད་བརྒྱད་ཁྲིའི་ཕ་རོལ་ན། །ཐོད་པ་ལྕགས་ཀྱི་

གྲོང་ཁྱེར་ན། །ཡི་དྭགས་ཀུན་གྱི་སྡེ་དཔོན་པོ། །མ་མོ་ཀུན་གྱི་ཚོགས་རྗེ་པོ། །གསོན་

གཤིན་ཀུན་གྱི་ཟམ་ཁ་པ། །གསོན་པོ་བརྐོ་ལ་འདེབས་པ་པོ། །ཤི་བ་ཀུན་གྱི་

གཤིན་བུ་རྗེ། །དགེ་བ་ཅན་གྱི་སྟངས་འཛིན་པ། །སྡིག་པ་ཅན་གྱི་ཆད་པ་

མཁན། །ཉེས་ལེགས་ཆོས་བཞིན་སྤྱོད་པ་པོ། །ཆོས་རྒྱལ་གཤིན་རྗེ་རྒྱལ་པོ་

དང་། །ཡུམ་མཆོག་མ་མོ་ཙ་མུནྜི། །ཕོ་བརྒྱད་མོ་བརྒྱད་གཤིན་རྗེའི་ཚོགས།། 

བཀའ་ཉན་འཁོར་ཚོགས་རྒྱ་མཚོ་དང་། །ཡུལ་ལྷ་གཞི་བདག་གཉེན་པོ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

འཁོར་དང་བཅས། །འདིེར་གཤེགས་རྒྱན་གྱི་གཏོར་མ་འདི་བཞེས་ཤིག །ཤ་

ཁྲག་དམར་གྱི་གཏོར་མ་འདི་བཞེས་ཤིག །འཛམྦུ་ཏི་བའི་ཞལ་ཟས་འདི་

བཞེས་ཤིག །སྨན་རཀ་ཕུད་ཀྱི་མཆོད་པ་འདི་བཞེས་ཤིག །ཛ་གད་དཔའ་

བོའི་སྨན་ཕུད་འདི་བཞེས་ཤིག །གཙང་མ་ཕུད་ཀྱི་གསེར་སྐྱེམས་འདི་བཞེས་

ཤིག །སྔར་བཅོལ་ལེགས་པའི་གཏང་རག་གཉེན་པོ་གཏོང་། །ད་འཆོལ་

ལེགས་པའི་གསོལ་འདེབས་གཉན་པོ་བཞེས། །འཁོར་རྣམས་སྐྱོང་ཞིང་རྐྱེན་

རྣམས་བཟློག་པ་དང་། །སྡང་བའི་དགྲ་དང་གནོད་པའི་བགེགས་ལ་སོགས། ། 

བདུད་དང་བར་དུ་གཅོད་པ་རྣམ་མང་པོ། །ཐམས་ཅད་རྡུལ་ཕྲན་བཞིན་དུ་

བརླག་པ་དང་། །བསྟན་པ་རྒྱས་པའི་ལས་འདི་ཁྱོད་ཀྱིས་སྒྲུབས། །

དེ་ནས་སླར་ཡང་མངའ་གསོལ།  ཧཱུཾ། ཆོས་ཀྱི་རྒྱལ་པོ་སྟོབས་ཆེན་གཤིན་

རྗེའི་གཙོ། །ཁྱོད་ནི་རྩ་བརྒྱུད་བླ་མ་ཀུན་གྱི་དངོས། །ཡི་དམ་ལྷ་ཚོགས་ཀུན་

དང་དབྱེར་མེད་པའི། །བྱིན་རླབས་དངོས་གྲུབ་སྩོལ་བར་མངའ་གསོལ་ལོ། 

།འཇམ་དཔལ་དབྱངས་དངོས་རྒྱལ་བ་ཀུན་གྱི་ཡབ། །བདེ་ཆེན་ཆོས་སྐུའི་

རང་བཞིན་དམ་པའི་ཆོས། །རིག་གྲོལ་ཡོན་ཏན་མཐར་ཕྱིན་འཕགས་པའི་

མཆོག། །བསླུ་མེད་གཏན་གྱི་སྐྱབས་སུ་མངའ་གསོལ་ལོ། །ཐུབ་བསྟན་སྙིང་

པོ་བློ་བཟང་རྒྱལ་བའི་ལུགས། །ཟབ་མོའི་ལྟ་དང་ཉེར་འབྲེལ་རྡོ་རྗེའི་ཐེག 

།བཤད་སྒྲུབ་བསྟན་པ་བསྲུང་བའི་མཐུ་རྩལ་ཅན། །དམ་ཅན་སྲུང་མའི་གཙོ་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

བོར་མངའ་གསོལ་ལོ། །ཁམས་གསུམ་སྐྱེ་འགྲོའི་སྲོག་ལ་དབང་བསྒྱུར་ཞིང༌། 

།དྲེགས་པ་སྡེ་བརྒྱད་ཚོགས་རྣམས་བྲན་དུ་འཁོལ། །དགེ་སྡིག་ཤན་འབྱེད་

སྡིག་ཅན་རྩད་ནས་གཅོད། །སྲོག་བདག་དམག་དཔོན་ཆེན་པོར་མངའ་

གསོལ་ལོ། །བདག་ཅག་དཔོན་སློབ་མི་ནོར་དགོན་གནས་བཅས། །ཁྱོད་ལ་

གཉེར་གཏད་བསྲུང་མར་མངའ་གསོལ་གྱི། །གཡེལ་བ་མེད་པར་བསྲུང་ཞིང་

སྐྱོང་བ་དང༌། །འཕྲིན་ལས་རྣམ་བཞི་ལྷུན་གྱིས་འགྲུབ་པར་མཛོད། །རྒྱལ་བའི་

བསྟན་དང་བསྟན་འཛིན་ཐམས་ཅད་དང་། །ཁྱད་པར་ཆོས་ཀྱི་རྒྱལ་པོ་ཙོང་ཁ་

པའི། །བསྟན་པ་བསྟན་འཛིན་དགེ་འདུན་སྡེ་དང་བཅས །  །རྣལ་འབྱོར་དཔོན་

སློབ་མི་ནོར་དགོན་གནས་རྣམས། །མཐུ་ལྡན་བསྲུང་མ་ཁྱོད་ལ་གཉེར་དུ་

གཏད། །དེང་ནས་བཟུང་སྟེ་བྱང་ཆུབ་སྙིང་པོའི་བར། །ཕྱི་ནང་འགལ་རྐྱེན་

ཐམས་ཅད་ཁྱོད་ཀྱིས་སོལ། །མ་རུངས་དགྲ་བགེགས་ཐམས་ཅད་ཁྱོད་ཀྱིས་

ཐུལ། །མཐུན་རྐྱེན་བསམ་པའི་དོན་རྣམས་མ་ལུས་པ། །འབད་མེད་ལྷུན་

གྱིས་འགྲུབ་པའི་འཕྲིན་ལས་མཛོད། ། ཀྱཻ ། སྲིད་ཞིའི་དཔལ་འབྱོར་མ་ལུས་

འབྱུང་བའི་གཞི། །ཐུབ་པའི་བསྟན་པ་ཡུན་རིང་གནས་དང་། །དེ་འཛིན་བྱེད་

པའི་སྐྱེས་བུ་དམ་པ་རྣམས། །དཔལ་འབྱོར་གྱིས་སྐྱོངས་ཡུན་རིང་ཞབས་

བརྟན་ཤོག  །དགེ་འདུན་སྡེ་རྣམས་ཡར་ངོའི་ཟླ་ལྟར་འཕེལ།  །ཀུན་ཀྱང་མང་

ཐོས་ཚུལ་བཞིན་སྒྲུབ་ལ་བརྩོན།  །ཁྱད་པར་རྒྱལ་བ་གཉིས་པ་ཙོང་ཁ་



འཇམ་དཔལ་གཤིན་རྗེ་གཤེད་ཀྱི་སྒོ་ནས་གློ་བུར་ལས་བཅོལ་གྱི་གཏོར་མ་འཕེན་ཚུལ་ནག་འགྲོས་སུ་བཀོད་པ།

པའི། །བསྟན་པ་ཕྱོགས་བཅུར་རྒྱས་པའི་བཀྲིས་ཤོག	  །དེ་ནས་གཏང་རག་གི་

མཆོད་པ། ཆུ་གཉིས་ཉེར་སྤྱོད་རོལ་མོ་འདོད་ཡོན་ལྔ་དང་བཅས་པས་བྱིན་གྱིས་བརླབས་ནས། ཡི་

དམ་དང་མགོན་ཆོས་གཉིས་ཀྱི་མཆོད་བསྟོད། སྨོན་ལམ། ཡིག་བརྒྱ། བཟོད་གསོལ་ཉེར་བསྡུ། ཤིས་

བརྗོད་བར་ཉིན་སྔ་མ་བཞིན་བྱའོ། །  

བྱིན་འབེབས་དང་རྔ་ཚིགས་བཅས་ཀྱི་འགྲོ་ལུགས།འདི་དགོང་མོ་ཉི་མ་ལ་

ཕུད་མཚམས་སུ། དཀོན་གཉེར་གྱིས་གཙུག་ལག་ཁང་གི་སྒོ་ལུང་དཀྲུགས་པ་དང་

གྲྭ་དམངས་བྱིན་འབེབས་ཚོགས་རྒྱུ། ཞལ་འདོན་འཇིགས་བྱེད་སྐད་ཅིག་ཀྲོང་

བསྐྱེད་རྟ་འདོན་དང་ནང་མཆོད་བྱིན་རླབས། མཆོད་པ་ཆུ་གཉིས་སྔོན་འགྲོ་ཉེར་

སྤྱོད་རོལ་མོ་འདོད་ཡོན་ལྔ་དང་བཅས་པ་སོགས་རེ་རེ་ནས་ཨོཾ་ཨརྒྷཾ་ཨཱཿཧཱུཾ། ཨོཾ་པ་

དྱཾ་ཨཱཿཧཱུཾ། ཞེས་གསུང་དགོས།  གཏོར་མ་བྱིན་རླབས། སྔགས་དྲུག་ཕྱག་དྲུག་བཅས་རྟ་

འདོན་གནང་དགོས། སྔགས་དྲུག་ཕྱག་དྲུག་སྐབས་བྱང་འདྲེན་དང་། རྡོར་

སློབ་གཉིས་ནས་ཕྱག་རྒྱ་གནང་རྒྱུ་དང། བདེན་སྟོབས་མཐར་རྐང་གླིང་ཚར་

གསུམ་བཏང་མཚམས། བྱ ང་འདྲེན་གྱིས་སྦུབ་ཡར་བཞེས་པ་དང་། སྦུབ་

བརྡུང་རྣམས་ནས་ཀྱང་སྦུབ་ཡར་བཞེས། ཐོག་མ་བྱང་འདྲེན་དང་། དེ་རྗེས་

ཁ་གཏད་གཡས་གཡོན་སྤེལ་ནས་བརྡུང་། ཐོག་མར་མི་རེ་རེ་ནས་བརྡུང་

སྐབས་སྦུབ་བསྐོར་ནས་དལ་ཞིང་ལྷོད་པ་འགྱིངས་ཉམས་དང་ལྡན་པས་རྡུང་

དགོས། ཧྲོབ་བརྡུང་འགོར་མཆོད་གཡོག་གིས་དབུ་ཞྭ་བཞེས། གཡབ་དར་

རྒྱུན་མཁོ་ཉེར་སྤྱོད་ཆོ་གའི་དེབ་ཕྲེང་ཉེར་གཉིས་པ།

ཕྲག་པ་གཡས་ལ་བརྒྱབས་ཏེ་རྡོ་རྗེ་ཕྱག་གིས་བཟུང་ནས་གདོང་གྲལ་

མཇུག་ཞལ་ཡར་སློག་ནས་བཞེངས་དགོས། ཧྲོབ་བརྡུང་མཐར་ཕྲམ་ཕྲམ་

ཡོད་པ་གསུམ་ལ་གཡབ་དར་ལན་གསུམ་གཡབ་རྒྱུ་དང། ཧྲོབ་བརྡུང་

མཇུག་རྫོགས་ནས་ཆེ་རིམ་ནས་ཆུང་རིམ་བར་མར་ཕབས། དེ་ནས་ཆེ་རིམ་

ཡར་བཏེགས་པ་དང་གཡབ་དར་ལན་གསུམ་གཡབ་དགོས། འདིའི་སྐབས་

རྐང་གླིང་ཚར་གསུམ་བཏང་། དུང་པས་ཀྱང་དུང་བཏང་དགོས། ཟུར་འཐེན་

སླེབས་མཚམས་དུང་བཏང་མི་དགོས། བྱིན་འབེབས་ཀྱི་རྔ་ཆེན་རོལ་མོ་བཀྲ་

ཤིས་དགུ་བརྩེགས་ནི། ཧྲོབ་བརྡུང་ཟུར་འཐེན་གྱི་མཐར། ཆུང་གསུམ། འབྲིང་

གསུམ། ཆེ་གསུམ། ཆུང་ལྔ ། འབྲིང་ལྔ། ཆེ་ལྔ། ཆུང་བདུན། འབྲིང་བདུན། 

ཆེ་བདུན། ཆུང་དགུ འབྲིང་དགུ ཆེ་དགུ མཚམས་གཅོད་གཅིག དགུ་བརྡུང་

དྲག་པོ་གཅིག མཚམས་གཅོད་གཅིག ཡང་དགུ་བརྡུང་དྲག་པོ་གཅིག་ 

མཚམས་གཅོད་གཅིག །གསུམ་བརྡུང་གཉིས་འབྲེལ་གཅིག་ཆད་དང་རྫིང་

ཕབ་མཐར་བཀྲ་ཤིས་ཡ་ལ་འགྲོ  །ཞེས་ལན་གསུམ། མཚམས་གཅོད་མཐར་བྱང་འདྲེན་

ནས་སྦུབ་ཕྲམ་ཕྲམ་བཏང་པ་དང་དུང་བཏང་དགོས། རྫིང་ཕབ་འགོ་བཙུགས་པ་དང་རྐང་གླིང་ཚར་

གསུམ་བཏང་དགོས། བཀྲ་ཤིས་ཡར་འགྲོ་མ་ལན་གསུམ་མཐར་བྱང་འདྲེན་ནས་སིལ་ཆུང་མེད་པ་

ཕྲམ་ཕྲམ་བཏང་ནས། བསྟན་འབར་མ་གསུངས། བདག་དང་གཞན་གྱི་འགོར་དབུ་ཞྭ་བཞེས་ནས་

མཐར་ཚོགས་གྲོལ། །   ། །


